
Beirt de shliocht Chonamara ar thairseacha difriúla i mBostún 
Máirtín Ó Catháin

TÁ cinniúint bheirt fhear de shliocht
Chonamara atá sa saol poiblí i mBostún
ar mhalairt cúrsa sna laethanta beaga
atá romhainn amach.

Tá duine acu ar thairseach
Chomhairle na Cathrach ansin agus an
duine eile ar thairseach an phríosúin. 

Beidh Michael F. Flaherty as Deis-

ceart Bhostúin ag fiach ar shuíochán ar
Chomhairle Cathrach Bhostúin Dé
Máirt seo chugainn. Ba as Leitir Móir
athair mór Mhichael F. Flaherty agus ba
as Ros Muc a mháthair mhór. 

Bhí Flaherty ina chathaoirleach ar an
gComhairle Cathrach idir 2002 agus
2007. D’éirigh sé as an gComhairle agus
thug iarraidh faoi thoghchán Mhéara
Bhostúin in 2009.  

Ach fuair an fear atá sa bpost sin le 18
bliain anois, Thomas Menino, an lámh
in uachtar.  

Bhíodh an-bharúil ag daoine a choin-
níonn súil ar an bpolaitíocht i mBostún
de Mhichael F. Flaherty ach ceaptar gur
thug sé iarraidh faoi mhéaracht na
cathrach ró-luath.  

Ó chaill sé an choimhlint sin tá sé ag
obair leis mar aturnae; tá sé bainteach

le comhlacht dlí i mBostún.  
Saothróidh sé é má éiríonn leis Dé

Máirt. Tá suíocháin ag an gceathrar eile
atá sa toghchán ar an gComhairle
Cathrach cheana féin agus chaithfeadh
Flaherty duine acu a chur as a bhróga.

Ach is ag fágáil slán le gnóthaí poiblí
atá fear eile i mBostún ar de bhunú
Chonamara agus Árann é.  

Ar lean ar leathanach 3

Colm Ó Broin

TÁ deireadh tagtha le
craoladh Raidió na
Gaeltachta ó stiúideo
RTÉ i Maigh Eo. Crao-
ladh an t-eagrán deire-
anach de 'Parlaimint
Mhaigh Eo’ an tseach-
tain seo caite rud a fhá-
gann an contae
Gaeltachta gan clár ar
leith.

Bhíodh Máirtín Mac
Donnchadha ag láithriú
‘Parlaimint Mhaigh Eo’
agus ‘I gCeartlár na
nDaoine’ roimhe sin as
stiúideo RTÉ i gCaisleán
an Bharraigh, ach ní
bheidh Raidió na
Gaeltachta ag craoladh
ón mbaile as seo
amach.

Tá pacáiste iomar-
caíochta glactha ag
Máirtín Mac Donnchad-
ha agus ag rúnaí na
hoifige agus ní earcófar
éinne chun a n-áit a
thógáil.

Tuigtear go mbeidh
cúrsaí Gaeilge agus
Gaeltachta Mhaigh Eo á
gclúdach ar an gclár Iris
Aniar, ach níltear cinnte
go fóill.

Ar lean ar leathanach 2

Deireadh
le RnaG i
gContae
Mhaigh Eo

Michael D Higgins i gCaisleán Bhaile Átha Cliath lena bhean Sabina sular fógraíodh é mar an naoú
hUachtarán ar Éirinn. PHOTO: LEON FARRELL/PHOTOCALL IRELAND.

Tá na hUiginnigh ag teacht!

€3.6 billiún
'aimsithe'
ag an Roinn
Airgeadais!
Dheimhnigh an Roinn Airgeadais
go bhfuil fiacha na Poblachta €3.6
billiún níos ísle ná mar a ceapadh
Colm Ó Broin 

NÍORBH fhéidir leat é a chu-
madh ach tá €3.6 billiún “aim-
sithe” ag an Roinn Airgeadais
nach raibh a fhios acu é a bhei-
th acu!

“Aimsíodh” an t-airgead
breise nuair a tháinig oifigigh
ar bhotún cuntasaíochta idir
Gníomhaireacht Bainistíochta
an Chisteáin Náisiúnta
(NTMA) agus an
Ghníomhaireacht Airgeadais
do Thithe (HFA).

Bhíodh an NTMA mar
ghníomhaí ag an HFA ach ó
dheireadh 2010 ar aghaidh tá

iasachtaí tugtha ag an NTMA
don HFA.

Thug an NTMA €3.6 billiún
ar iasacht don HFA ach bhí an
t-airgead san áireamh ag an dá
eagraíocht an t-airgead ina
gcuid cuntas.

Is ionann an €3.6 billiún
agus 2.3% d'Olltáirgeacht
Intíre na hÉireann (OTI). 

Ciallaíonn an scéala seo go
raibh OTI na tíre níos fearr
anuraidh ná mar a ceapadh
agus go raibh an cóimheas
fiachas le OTI níos folláine
freisin. 

Ar lean ar leathanach 3

Ar lean o leathanach a haon
Meastar go mbeadh sé dea-

cair clúdach ceart a thabhairt
don chontae ó Chasla áfach,
atá 110 míle ón gceantar
Gaeltachta is láidre i Maigh
Eo, Ceathrú Thaidhg.

Is mar chuid de ghréasán
réigiúnach RTÉ atá an
stiúideo, atá lonnaithe i
mbaile dúchais Enda Kenny,
agus tuigtear go mbeidh sé á
úsáid ag RTÉ Raidió 1 ó am go
chéile amach anseo. 

Bhíodh ‘Parlaimint Mhaigh
Eo’ ar siúl gach Luan ag
3.00in. Cuireadh deireadh le
‘I gCeartlár na nDaoine’ in
2009. Buille do phobal na
Gaeilge sa chontae atá sa
chiorrú dar le Mairéad Ní
Mhaoilchiaráin, iarcheannaire
Thogra Mhaigh Eo.

“Chuaigh Máirtín thart ag
labhairt leis an bpobal agus
thug sé ardán dóibh. Bhíodh
neart éisteoirí ag ‘Parlaimint
Mhaigh Eo’ agus ‘I gCeartlár
na nDaoine’ agus níl a fhios
againn cén áit a bhfaighidh
siad eolas faoi chúrsaí Gaeilge
sa chontae amach anseo.”

Dúirt Ceannasaí Raidió na
Gaeltachta, Edel Ní Chur-
raoin, nach bhfuil an bealach
a dhéanfar clúdach ar
Ghaeltacht Mhaigh Eo
socraithe go fóill.

Deireadh le
RnaG i gCo.
Mhaigh Eo

Leanann ‘feachtas’ An Post i
gcoinne na Gaeilge ar aghaidh!
Katie McGreal

“IN a very small number of cases An
Post is aware that mail items which are
correctly addressed, in Irish, were han-
dled as being wrongly addressed. An
Post is taking steps to ensure that this
does not happen again,” a dúirt Angus
Laverty ag tús mhí Mheán Fómhair
ach tá sé soiléir nach bhfuil aon athrú
ar an scéal seo. 

Fuair Dónal Murray, ó Leamhcán i
mBaile Átha Cliath, litir le déanaí leis
an ngreamán mór Béarla ar
chonaiceamar cúpla mí ó shin air. 

“Delay caused by incorrect postal
address,” i mBéarla amháin scríofa
air. 

“Mail which has been incorrectly
addressed and is in Irish should have
an Irish language ‘incorrect postal
address’ label attached and contain
the correct address in Irish,” dúirt

Angus i mí Mheán Fómhair.
Litrigh Vodafone Leamhcán

‘Leauchan’ agus ba bhotún a bhí
ansin ach mar réiteach ar an mbotún
sin, scríobh An Post ‘Lucan’ ar an
gclúdach litreach.

“Botún eile a bhí ann,” a deir Angus
faoin gcás seo ach gheall sé dúinn go
rachaidh sé go dtí an oifig áitiúil agus
go cinnteoidh sé nach dtarlóidh sé
arís.   Chaith Maitiú Ó Coimín, ó
Bhaile Átha Cliath freisin, roinnt
seachtainí ag fanacht ar sheic ó
chomhlacht poiblí i rith an
tsamhraidh seo caite toisc go raibh a
sheoladh i nGaeilge. 

“Chuaigh mé tríd an bpróiseas arís
agus arís eile, chuir mé an leagan
Gaeilge in iúl d'Oifig an Phoist áitiúil
agus fós ní raibh siad in ann é a thab-
hairt dom,” a deir sé.

Ag an deireadh, bhí air a sheoladh
Béarla a úsáid chun an seic a fháil

agus tharla an rud ceannann céanna
an tseachtain seo caite. Fuair Maitiú
litir ar an Aoine seo lena sheoladh i
nGaeilge agus 'DOES NOT LIVE AT
THIS ADDRESS' scríofa faoi.

“Ba léir ón scríbhneoireacht go
raibh fearg air (fear an phoist) agus é
á scríobh,” a deir Maitiú.

Bhí an t-ádh air mar fuair sé an litir
faoi deara toisc gur aithin a chara san
oifig a sheoladh. 

“Déanann logainmneacha cinnte
nach ndéanfaimid dearmad go bhfuil
an Ghaeilge chun tosaigh sa tír seo ar
feadh dhá mhíle bliain de bharr an
athshondais atá iontu,” a deir Dónall
Mac Giolla Easpaig ina pháipéar ‘Pla-
cenames Policy and its Implementa-
tion’ atá ar fáil ar www.logainm.ie,
“Ní féidir cumarsáid a dhéanamh gan
logainmneacha.  Tagann logainm-
neacha ó rialacha teanga agus ón
bpobal a chruthaítear.”

An Post an t-aon
chomhlacht poist ar
domhan le trealamh
scanacháin do 
gach oibrí
IS é An Post an t-aon chomhlacht poist
ar domhan a mbeidh gach ceann dá
chuid oibrithe ag baint úsáide as tre-
alamh scanacháin le stádas litreacha
agus beartán cláraithe a chur in iúl dá
chuid custaiméirí.

Tá infheistíocht an-mhór  déanta ag
an chomhlacht in thar 4,200 inneall
scanacháin den déanamh ‘Intermec
cn50’ a bheas ag teacht in áit an chóras
páipéarachais atá in úsáid le blianta
fada anois. Bíonn go leor comhlachtaí
poist agus cúiréirí ar fud an domhain ag
baint úsáide as na hinnill scanacháin
seo gach lá ach is é An Post an chéad
chomhlacht ar domhan ina mbeidh
ceann acu in úsáid ag gach oibrí go
laethúil agus iad i mbun obair
dháileacháin.

Tá tástálacha ar siúl le roinnt seach-
tainí anuas ar an trealamh úr i roinnt
oifigí poist ar fud na tíre agus an tseach-
tain seo tá siad á gcur ar fáil sna

príomhoifigí poist uilig sa tír. Roimh
dheireadh mhí na Samhna beidh an
trealamh ar fáil i ngach oifig poist do
gach oibrí atá i mbun obair seachadta
sa tír.

Is é atá i gceist leis an chóras úr go
síneoidh an duine atá ag fáil na litreach
nó an bheartáin chláraithe, ar a bhfuil
barrachód (barcode), go síneoidh siad
ainm s’acu ar an scanóir in áit ar chárta.
Beidh an t-eolas faoi stádas na litreach
nó an bheartáin ar fáil ar an idirlíon don
duine a chuir é taobh istigh de dhá uair
an chloig. Faoi láthair caithfear fanacht
suas le 24 huaire le stádas na litreach nó
an bheartáin a dhearbhú.

Tagann an fhorbairt is déanaí seo
taobh istigh de bhliain ó shínigh An
Post conradh ar fiú thar €3 milliún é leis
an chomhlacht Hunter Apparel i nDoire
le héide úr oibre a chur ar fáil don
fhoireann iomlán thar thréimhse cei-
thre bliana. 

An bhfuil tú sásta le do
thaithí leis An Post trí
Ghaeilge? An bhfuil aon
scéalta den chineál seo
agat? Cuir in iúl dúinn anseo
i nGaelscéal:
nuacht@gaelsceal.ie.  

Iar-stiúrthóir airgeadais an
Bhainc Angla-Éireannaigh gafa
Seosamh Ó Riain

GABHADH iar-stiúrthóir airgeadais
agus príomhoifigeach rioscaí ag an
mBanc Angla-Éireannach, William
McAteer, 60 bliain d’aois, ag 8rn
maidin inné. 

Chuaigh bleachtairí de chuid
Bhiúró an Gharda Síochána um
Imscrúdú Calaoise chuig a theach i
Ráth Garbh, Baile Átha Cliath inné
lena ghabháil de bharr neamhrial-
tachtaí airgeadais, mar dhea, ag an
mbanc. 

Tugadh  chuig stáisiún na nGardaí
ar an mBaile Gaelach  é, áit ar féidir é
a cheistiú ar feadh 24 uair an chloig.
Tá sé á choinneáil faoi Alt 4 den Acht
um Cheartas Coiriúil, 1984.

Creidtear go bhfuiltear in amhras
faoin ról a bhí ag an Uasal McAteer
maidir leis an staid airgeadais a
bhoilsiú go saorga ag an mbanc.

Seo an dara huair a gabhadh
William McAteer. Gabhadh an chéad
uair é i mí an Mhárta 2010, seachtain
i ndiaidh gur gabhadh iar-chathaoir-
leach an bhainc, Seán FitzPatrick.

Tá roinnt comhad seolta cheana
chuig an Stiúrthóir Ionchúiseamh
Poiblí mar gheall ar an ngabháil is
déanaí seo. Tá daoine mórthimpeall
na tíre ar buile amach is amach nach
bhfuil ach beirt gafa go nuige seo i

ndáil leis an scannal ag an mBanc
Angla-Éireannach.

Thug breitheamh san ardchúirt,
Peter Kelly, le fios i mí na Bealtaine
nach raibh an dul chun cinn a bhí
déanta san fhiosrúchán seo “sásúil
ar chor ar bith.” 

Rinne sé cáineadh láidir chomh
maith mar gur theip ar an bhfios-
rúchán aon ionchúisimh eile a chur
ar bun i gcásanna eile de chuid na
Cúirte Tráchtála in ainneoin
“fianaise prima facie” agus
admhálacha fiú amháin go ndear-
nadh éagóir choiriúil ina leithéid de
chásanna.

Willie McAteer, iar-stiúrthóir
airgeadais ag Anglo Irish Bank.
PIC: LAURA HUTTON/PHOTOCALL IRELAND

Bí Linn! Beidh fáilte romhat!

Amhránaíocht ar an Sean-Nós

Damhsa ar an Sean-Nós

Lúibíní & Agallamh Beirte

Scéalaíocht & Dreas Cainte

Seisiúin & Seimineáir

Togha an cheoil agus an chomhluadair

Bí Linn! Beidh fáilte romhat!

Beirt de shliocht Chonamara ar
thairseacha difriúla i mBostún 

Ar lean ó leathanach a haon

Muna dtarlóidh cor éigin sa
scéal beidh Richard M. McDo-
nough ag dul isteach i
bpríosún faoi cheann coicíse ó
inniu. Ciontaíodh é as
$300,000 a fháil go mí-
dhleathach ar an gcúlsráid.  

Ba as Roisín na Mainíoch i
gCarna a athair mór agus ba as
Inis Mór a mháthair mhór – de
mhuintir Sheoige. Is mac é le
Sonny McDonough, duine de
na polaiteoirí Éireannacha ba
mhó cáil i mBostún san aimsir
a caitheadh. Bhásaigh seisean
in 1980. 

Ba ghníomhaire (lobbyist) é
Richard M. McDonough, nó
Dickie McDonough mar ab

fearr aithne air, sa bParlaimint
Stáit i Massachusetts. Ceird
mhór í an ghníomhaireacht
seo i Meiriceá agus tá ceadú-
nais ag daoine lena aghaidh.  

Bhí go maith ag Richard M.
McDonough nó gur tugadh
chun cúirte é féin agus
Cathaoirleach na Parlaiminte
Stáit, Sal Di Masi, níos túisce i
mbliana.  

Ciontaíodh an bheirt as
caimiléireacht agus as
suimeanna airgid a fháil ar
chúla téarmaí mar luach
saothair. Bhain na cúiseanna
le conarthaí oibre a bhí tugtha
ag Stát Mhassachusetts do
chomhlacht ríomhaireachta
as Ceanada. Tá naoi mbliana
gearrtha ar Di Masi agus

seacht mbliana ar McDo-
nough.  

Ba chairde iad an bheirt
agus bhíodar ag gníomhú as
lámha a chéile. Tá croitheadh
mór bainte ag an gcás as an
gcóras polaitíochta agus
gníomhaireacht pholaitiúil i
Massachusetts.   

Tá McDonough 65 anois
agus tairseach an phríosúin
amach roimhe. 

Ar an taobh eile den scéal,
fear óg go maith é Michael F.
Flaherty atá ag coimhlint i
dtoghchán Chomhairle
Cathrach Bhostúin Dé Máirt;
tá sé roinnt blianta le cois an
dá scór agus é ag súil go
dtrasnóidh sé tairseach Halla
na Cathrach i mBostún aríst.  

€3.6 billiún 'aimsithe'
ag an Roinn Airgeadais!

Ar lean ó leathanach a haon

Ba cheart go mbeadh sé níos
éasca ar an rialtas spriocanna
na tarrthála a rinne an AE agus
an Ciste Idirnáisiúnta
Airgeadaíochta (IMF) a bhaint
amach anois. Faoin margadh

sin, caithfear an cóimheas
fiachas le OTI a ísliú go 8.6% in
2012. Tá sé beartaithe ag an
rialtas €3.6 billiún ar a laghad a
ghearradh sa cháinaisnéis an
mhí seo chugainn ach dúirt
urlabhraí ón Roinn Airgeadais
nach mbeadh impleachtaí ag

an mbotún cuntasaíochta do
na pleananna seo.

Foilseoidh an Roinn Ráiteas
Fioscach Meán-Téarma Dé
hAoine a shonróidh
réamhfhaisnéis fhioscach agus
mhacra-eacnamaíoch an rial-
tais.

€100 milliún costas na
dtuilte de réir bróicéirí
Colm Ó Broin

D'FHÉADFADH costas €100
milliún teacht as na tuilte a
bhuail oirthear na tíre an
tseachtain seo caite de réir
Chumann Bróicéirí na hÉire-
ann (IBA).

Maraíodh beirt agus rin-
neadh damáiste do na céadta
teach nuair a thit an méid
céanna báistí taobh istigh de 6
huaire a thiteann taobh istigh
de mhí iomlán de ghnáth.

Tá rabhadh tugtha ag an
gCumann Bróicéirí go bhféad-
fadh costais árachais ardú de
dheasca na dtuilte.

Dúirt an eagraíocht go
mbeadh cur chuige difriúil ag
gach árachasóir agus go
bhféadfadh úinéirí tí a bheith
thíos leis maidir le costas
préimheanna, clúdach lagh-
daithe nó clúdach ar bith.

Dúirt Brian McNeilis ón IBA:
“Is cinnte go ndéanfar éilimh
ar fiú na deicheanna milliún
iad. Bunaithe ar eachtraí eile,
d'fhéadfaí €100 milliún a
shroichint. Cé go bhféadfadh

préimheanna ardú sna míon-
na amach romhainn, ní mór
díriú i dtosach báire ar na
céimeanna atá le tógáil ag
daoine lena chinntiú go
ndéileálann siad leis an
nglanadh suas agus le héilimh
a dhéanamh i gceart.”

Mhol an eagraíocht d'úinéirí
tí atá buailte de dheasca na
dtuilte deisiúcháin éigeandála
a dhéanamh i dtosach báire
agus gach iarracht a
dhéanamh fianaise faoin
damáiste a choimeád, mar
shampla trí mharcáil a
dhéanamh ar leibhéal an uisce
ar bhallaí.

Má tá drochaimsir sa tír i rith
an gheimhridh cuirfidh sé seo
leis an gcosúlacht go n-ardóidh
préimheanna, de réir an IBA. 

“De ghnáth bheadh tionchar
diúltach ag mór-eachtra dá lei-
théid seo ar phréimheanna
árachais tomhaltóra, ach beidh
ardú ar rátaí ag brath go mór ar
líon na n-éileamh a bhaineann
le cúrsaí aimsire a dhéanfar
thar an ngeimhreadh,” arsa
McNeilis.

An damhsóir Emma Ní Shuilleabháin as Rinn Mhaoile i gCona-
mara a ghlacann páirt go rialta sa chomórtas damhsa ar an
sean-nós ag Oireachtas na Samhna. Beidh Oireachtas na bliana
seo ar siúl in Óstán Ghleann an Iolair i gCill Airne, Co. Chiarraí
as seo go Domhnach. Craolfar ‘Steip’ beo ar TG4.

Dea-scéal do Ghnólachtaí Beaga
Seosamh Ó Riain

TÁ scéal dearfach ann do
ghnólachtaí beaga an
tseachtain seo toisc go
bhfuil moilliú tagtha ar líon
na bpost atá á gcailliúint. 

Sin a thug Comhlachas na
nGnólachtaí Beaga le fios
tar éis an tsuirbhé is déanaí
dá gcuid i dtaca le sein-
timint a léirigh gnólachtaí i
leith post. 

Tá formhór na ngnólach-
taí ag súil go méadófar ar
líon na foirne atá acu nó go
bhfanfaidh sé mar atá ar a
laghad in 2012.

Dar leis an gcuid is mó de
ghnólachtaí beaga, beidh
siad i mbun earcaíochta sna
míonna beaga amach
romhainn chun cur lena
bhfoireann bhuan nó le tuil-
leadh comhaltaí sealadacha
foirne a thógáil ar bord.

Bhí, áfach, gnólacht
amháin as gach cúig cinn
den tuairim go gcaillfear
poist.

Is i mí Mheán Fómhair a
rinneadh an suirbhé ar 648
comhlacht sna hearnálacha
déantúsaíochta,
dáileacháin, miondíola agus
seirbhísí.

Leas Cheannasaí nua ar RnaG
TUIGTEAR do Gaelscéal go bhfuil leas
cheannasaí nua aimsithe ag RTÉ Raidió na
Gaeltachta. Sin é Rónán Mac an Iomaire as
an Cheathrú Rua i nGaeltacht Chonamara.
Bhí Mac an Iomaire ag obair mar iriseoir le
Nuacht TG4 le roinnt blianta anuas. Is mac
é Rónán le Tomás agus Mairéad Mhic an
Iomaire. Chaith a athair Tomás seal ina
cheannasaí ar RTÉ Raidió na Gaeltachta.

An-Ráchairt ar an
Bhunscolaíocht
Ghaeilge
TÁ ráchairt ar scolaíocht Ghaeilge ag leanúint leis ó thuaidh. De réir an Aire
Oideachais, John O’Dowd, tá 797 spás gan líonadh i mbunscoileanna
Gaeilge an Tuaiscirt.  Níl an scéal chomh maith sna hearnálacha eile. Tá
30,735 spás gan líonadh i mbunscoileanna rialaithe: is Protastúnaigh is mó
atá iontu seo. Tá 33,354 spás gan líonadh i mbunscoileanna faoi chothab-
háil: is Caitlicigh is mó atá iontu seo.

13% ag coimhéad ar BBC Alba
TÁ 13% de phobal na hAlban ag
amharc ar BBC Alba gach seachtain.
Is é BBC Alba an stáisiún teilifíse
Gaeilge in Albain. Is ionann an 13%
agus leath-mhilliún duine.

Tá a dhá oiread ag amharc ar an
stáisiún ó cuireadh ar fáil tríd an
chóras digiteach Freeview é.  

Ní bhaineann na figiúirí ach le
pobal na hAlban atá thar 16 bliain
d’aois. Ní thógann sé san áireamh
daoine óga a amharcann ar chláracha
do pháistí, ná daoine taobh amuigh
d’Albain.

Tá BBC Alba ann le trí bliana. Ón
tús, tá feachtas láidir ar siúl ag
nuachtáin Rupert Murdoch, agus ag
an Daily Mail, ina éadan.

Níl ach 0.46%
de leabhair na
leabharlann as
Gaeilge 
TÁ 7,709 leabhar
Gaeilge in learbhar-
lanna an Tuaiscirt. Is
ionann sin agus 0.46% den
iomlán de 1,671,534 leabhar atá iontu.
B’shin a dhearbhaigh Leabharlanna
Thuaisceart Éireann do Ghaelscéal. Tá
leabhair Ghaeilge le fáil i 116 ionad, as
an 120 leabharlann atá sa Tuaisceart.De
réir na bhfigiúirí is déanaí, tá Gaeilge
de chineál éigin ag 10.6% den phobal ó
thuaidh. 

Comhluadar
ag lorg vótaí
TÁ iontráil ag Comhluadar sa chomór-
tas ‘Better Together’. Bhí orthu físeán a
chur le chéile agus é a uaslódáil ar an
suíomh agus anois táthar ag lorg vótaí.
Is féidir an físeán a fheiceáil anseo:
www.bettertogether.ie/content/comh-
luadar agus má thaitníonn sé leat is
féidir vóta a chaitheamh gach lá idir
seo agus 11 Samhain ag 6in. Is é Comh-
luadar an t-aon eagraíocht Ghaeilge
amháin (go dtí seo) atá sa chomórtas.
Tá duais €3,000 ar fáil do gach ceann
de na trí fhíseán is fearr agus “D’fhéad-
fadh muid an-obair a dhéanamh leis,” a
deir Comhluadar.  Tá an feachtas ‘Bet-
ter Together’ ag iarraidh tacaíocht a
fháil do chumainn charthanachta,
eagraíochtaí agus clubanna timpeall na
tíre agus an obair a dhéanann siad a
chur i mbéal an phobail.

Antón Mac Cába

Ceardaithe le Gaeilge de
dhíth do thogra nua
Seosamh Ó Riain

NACH rud iontach praiticiúil é
go mbeadh deiseanna ann tab-
hairt faoi cheird trí mheán na
Gaeilge? Shamhlófá gur le fada
a bheadh a leithéid ar fáil sa tír
seo. Ach níl!

Sin an méid a thug Pádraig
Mac Fhearraigh, siúinéir, le
fios do Gaelscéal, agus tá sé ag
iarraidh teagmháil a
dhéanamh le ceardaithe eile a
bhfuil líofacht na Gaeilge acu
le plé a dhéanamh ar an dóigh
is fearr leis an nGaeilge a chur
chun cinn i gcúrsaí traenála
ceardaíochta.

Dúirt an tUasal Mac Fhear-
raigh le Gaelscéal, “Tá fadhb
mhór ag Gaeil óga, na fir óga go
háirithe, nach suim leo dul ar
aghaidh chuig institiúid
oideachais tríú leibhéal agus a
fhágann an córas oideachais,
ach gur mhaith leo ceird a
fhoghlaim ina dteanga féin. Níl
na deiseanna ann dóibh é sin a
dhéanamh óir níl institiúid oil-
iúna áit ar bith in Éirinn a
chuireann cúrsaí traenála cear-
daíochta ó bhunleibhéal go
ceardaí ar fáil do Ghaeil óga trí

mheán na Gaeilge. Séanadh
cirt atá anseo ar na daoine óga.

“Ins an lá atá inniu ann is
ceart bunúsach agus riach-
tanas bunúsach é faill a bheith
ag duine ar thraenáil a
chuideodh leis fostaíocht a
aimsiú i gcomhair a bheatha a
shaothrú. Bheadh sé an-nea-
martach ag pobal na Gaeilge
gan an ní seo a thógáil leis na
húdaráis chuí ar son a gcuid
daoine óga,” arsa sé.

Ag labhairt dó i dtaca leis an

mborradh faoin nGaeilge i
measc daoine óga, dúirt an
tUasal Mac Fhearraigh, “Ós
rud é go bhfuil i bhfad níos mó
d’aos óg na hÉireann ag rogh-
nú na Gaeilge mar ghnáth-
theanga laethúil, caithfear riar
dá n-éilimh ar thraenáil thion-
sclaíoch ina dteanga féin. Más
féidir le daoine óga a mbeatha
a shaothrú trí mheán na
Gaeilge is mór an seans é go
bhfanfaidís dílis don Ghaeilge
agus nach am agus fuinneamh

amú a bhí ann oideachas
Gaelach a chur orthu.” 

Agus daoine ina mílte ag
tabhairt an bháid bháin orthu
féin arís d’fhonn fostaíocht a
fháil thar lear ó bhuail an lagtrá
eacnamaíochta an tír go dona
ar fad, níl aon easpa
díospóireachta ann faoi na
bealaí is fearr chun dul i ngleic
leis an gcúlú. 

Tuigtear don Uasal Mac
Fhearraigh, áfach,  nach leor
ollscoileanna agus institiúidí
eile oideachais chun freastal ar
riachtanais traenála agus oibre
mhuintir na tíre seo. Tá bearna
mhór mhillteach ó thaobh cúr-
saí ceardaíochta trí Ghaeilge
de agus beidh Pádraig Mac
Fhearraigh ar thús
cadhnaíochta chun tabhairt
faoin dúshlán sin.

Siúinéir is ea Pádraig Mac
Fhearraigh. Theagasc sé an
tsiúinéireacht do phrintísigh in
Ionad Oiliúna AnCO i nGaoth
Dobhair ar feadh roinnt
blianta. Más maith leat a bhei-
th páirteach sa togra seo,  déan
teagmháil leis ag a sheoladh
ríomhphoist: padraig_macf-
hearraigh@live.co.uk   

Ceanadach mar Bhàrd ar an Mhòd
Anton Mac Cába

DEN chéad uair, d’ainmnigh
Mòd (Oireachtas) na hAlban
Ceanadach mar Bhàrd. Is é sin
an file agus ceoltóir Lodaidh
Mac Fhionghain as Ceap
Breatainn. Tá cónaí anois ar
Mhac Fhionghain lámh le Hali-
fax in Albain Nua. Bronnadh an
onóir air as an obair atá déanta
aige le Gaeilge na hAlban a
choinneáil beo.  Ceolann Mac
Fhionghain i nGaeilge na hÉire-
ann chomh maith le Gaeilge na
hAlban.  Cheoil sé ceithre bliana
ó shoin ag an Fhéile Amhrá-
naíochta i mBéal Feirste. Tá
dlúthdhiosca d’amhráin
Ghaeilge seolta aige. Leis, tá
leabhar filíochta i gcanúint
Cheap Breatainn scríofa aige,

‘Famhair agus dàin Ghàidhlig
eile’.

Tógadh le Béarla é. Ba chain-
teoir Gaeilge na hAlban é sean-
uncail leis. Labhraíodh sé
Gaeilge le Mac Fhionghain agus
é óg. Nuair a fuair an sean-
uncail bás, thiontaigh Mac
Fhionghain agus a athair ar
Ghaeilge a labhairt eatarthu
féin. Tá cónaí ar an cheoltóir
Éireannach Jimmy Sweeney in
Halifax, agus cheoil sé le Mac
Fhionnghain. Tá ard-mheas ag
Sweeney air. “Tá sé ag ceoil leis
na blianta,” arsa Sweeney. “Tá
an-dúil aige i gceol na hÉireann.
Ceolann sé amhráin de chuid
Joe Holmes. Thiocfadh leis stuif
de chuid na Clancy Brothers a
dhéanamh sa phub. I gceol-
choirm, dhéanfadh sé ábhar

Ag éirí níos fearr le mionlaigh 
eitneacha
Anton Mac Cába

TÁ ag éirí rud beag níos fearr
ag daltaí ó mhionlaigh eit-
neacha i scrúduithe ó thuaidh
ná daltaí eile sa tuaisceart. 

Dhearbhaigh an tAire
Oideachais, John O’Dowd, an
méid sin. Dúirt sé gurb amh-
laidh atá le cúig bliana anuas.
Anuraidh, fuair 72.6% d’iom-
lán na ndaltaí seo ar a laghad

cúig GCSE – le hais 71.9% den
mhuintir de bhunadh geal an
tuaiscirt. Le cúig bliana anuas,
tá méadú beagnach 50% ar
líon na ndaltaí ó mhionlaigh
eitneacha atá ag dul faoin
scrúdú.

Bhí O’Dowd ag tabhairt frea-
gra sa Tionól ar cheist a chuir
Stephen Agnew, Comhalta den
Tionól Reachtach ón
Chomhaontas Glas. 

Scéim na Príomhréimsí 2011  

 
Mar chuid de Straitéis Forbairt na nEalaíon sa Ghaeltacht beidh Ealaín na Gaeltachta 
Teo ag glacadh le h-iarratais ó dhaoine aonair agus ó ghrúpaí leasmhara ar suim leo 
tionscadail nó seirbhísí ealaíon a fhorbairt nó a sholáthar sa Ghaeltacht sna príomh 

réimsí forbartha seo a leanas 
 

• Forbairt/ cothú sraith imeachtaí ealaíon do lucht spéise na nEalaíon 
• Na hEalaíona a eascraíonn as Traidisiún Béil na Gaeltachta 

• Litríocht na Gaeilge 
• Ealaíon don Aosach 

• Drámaíocht na Gaeilge 
Fáilteofar roimh iarratas i rith Dé hAoine, 06 Bealtaine 2011 ach réamh phlé a bheith 

déanta leis an Áisitheoir Ealaíon i do cheantar roimh ré. 
 

Foláireamh 
Tá an scéim seo ag braith ar mhaoiniú a bheith ar fáil d’Ealaín (na Gaeltachta) Teo. don 

bhliain reatha 2011.. 
 

Breis eolais le fáil ó na hÁisitheoirí Ealaíon, Oifigí Údarás na Gaeltachta nó ó 
www.ealain.ie 

 
 

                                                                 
 

Ealaín na Gaeltachta Teo
Iarratais á lorg don scéim seo a leanas

Scéim Sparánachta sna hEalaíon: Scéim atá dírithe ar thacaíocht a
chur ar fáil d’Ealaíontóirí aonaracha i bhforbairt a gceird. 

Spriocdháta:  Dé hAoine 18 Samhain

Tuilleadh eolais maidir le foirm iarratais, critéar srl. ar fáil ó na hÁisitheoirí Ealaíon ag
na seoltaí thíos: 

Na Forbacha, Co. na Gaillimhe (091) 503 100  m.nidhroighneain@udaras.ie
An Daingean, Co. Chiarraí (066) 9150100 / (026) 45366 

e.depaor@udaras.ie 
Doirí Beaga, Co. Dhún na nGall (074)9560100  m.macaoidh@udaras.ie  

CLUAS SA CHEANNÁRAS
Lenár gcomhfhreagraí polaitiúil i dTeach Laighean, Colm Ó Broin

TAR éis na conspóide ar fad, toghadh
Michael D Higgins mar Uachtarán na
hÉireann Déardaoin seo caite.

Ba é an feachtas Uachtaránachta is
spleodraí agus is corraithí a bhí
againn riamh. Bhí David Norris mar
rogha na n-údar ag an tús, ach
d'éirigh sé as an rás nuair a eisíodh
litir a sheol sé ar son iarpháirtí dá
chuid a ciontaíodh in éigniú
reachtúil. 

Ní raibh a rás rite áfach agus
d'éirigh leis ainmniúchán a fháil
cúpla uair an chloig go díreach roimh
an spriocdháta. 

Idir an dá linn bhí ainmniúchán
faighte ag na hiarrthóirí neamh-
spleácha Dana, Mary Davis agus
Seán Gallagher (bhí an t-iarrthóir
deireanach neamhspleách, go
hoifigiúil). Ach ba é ainmniúchán
Martin McGuinness a chuir an lasóg
sa bharrach. Spreag sé tráchtaireacht
ollmhór sna meáin agus i measc an
phobail. 

Baineadh geit as Sinn Féin leis an
méid cáinte a rinneadh ar McGuin-
ness agus an díospóireacht faoi cé
chomh hoiriúnach a bheadh sé mar
Uachtarán na tíre. 

Bhí sé de cheart ag na meáin na
'ceisteanna crua' a chur air – ach
chuaigh roinnt tráchtairí thar fóir go
hiomlán ag cur 'Sinn Féineach rúnda'
i leith aon duine nár aontaigh leo. Fil-
leadh gránna ar shean-Mhac
Cárthachais na dTrioblóidí a bhí ann. 

In ainneoin gurb é an páirtí is mó
sa tír é, bhí an toghchán uafásach ag
Fine Gael. Bhí feachtas Gay Mitchell
ar cheann de na feachtais pholaitiúla
ba mheasa dá bhfaca muid riamh. 

Feachtas feargach, gruama a bhí
aige agus léiríodh é sin arís eile san
ionsaí aisteach fíochmhar a rinne sé
ar Pat Kenny ar an gclár Frontline.

Bhí tuilleadh corraí ann nuair a
chuaigh Seán Gallagher chun cinn

sna pobalbhreitheanna. Níor tugadh
seans ar bith dó ag tús an fheachtais
ach le seachtain go leith fágtha bhí
tacaíocht 40% den phobal aige. 

Le linn na seachtaine ina dhiaidh
sin tháinig go leor scéalta amach faoi
sna meáin – an íocaíocht mhór a fuair
sé ó Smart Homes nuair a bhí an
comhlacht ag cailleadh airgid; an
deontas €800,000 a fuair an comh-
lacht ó Fhiontraíocht Éireann; an

íocaíocht a bhí ag 'ligint a scíthe' ina
chuntas, agus an dinnéar tiomsaithe
airgid d'Fhianna Fáil a raibh baint
aige leis. 

Ina ainneoin seo ar fad bhí sé fós ar
40% an Domhnach deireanach
roimh an vóta. Ansin thit gach rud as
a chéile. Chuir Martin McGuinness i
leith Gallagher gur iarr sé íocaíocht ar
Hugh Morgan chun bualadh leis an
Taoiseach Brian Cowen ag an din-

néar d’Fhianna Fáil. 
Mhaígh sé go ndúirt Gallagher go

raibh an dinnéar i nDún Dealgan ag
teacht i gcomharbacht ar phuball
Fhianna Fáil ag Rásaí na Gaillimhe
agus gur thóg Gallagher seic ar luach
€5,000 ó Morgan.

Dealraíonn sé anois nach bhfuil
Morgan cinnte cé acu a d’iarr Gal-
lagher airgead air nó nár iarr agus
nach cuntas oifigiúil Shinn Féin a
chuir amach an tuít cáiliúil a spreag
tuilleadh ceisteanna faoi Gallagher ar
an gclár Frontline. Ach tá an
toghchán thart anois. 

Níor láimhseáil Gallagher na ceis-
teanna go maith ar Frontline, ar chlár
raidió Pat Kenny ná ar Six One an lá
dar gcionn. D’aistrigh 15% den
phobal ó Gallagher go Michael D sna
laethanta deireanacha de bharr imní
faoin ngaimbíneachas. An raibh na
méain bog ar Michael D i rith an
fheachais?

Is beag 'ceist chrua' a cuireadh air,
ach ní féidir é sin a chur i leith
Gaelscéal. D’fhiafraigh an nuachtán
seo de an raibh sé sásta cáineadh a
dhéanamh ar fheall a rinne teachtaí
parlaiminte Eorpacha de chuid an
Lucht Oibre ar an Sahára Thiar,
ceann de 'chúiseanna' Michael D. (Tá
muid fós ag feitheamh le freagra). I
ndiaidh an cur is an cúiteamh ní
bheidh éinne róbhuartha gurb eisean
a bheidh mar Uachtarán ar an tír,
áfach. Ar a laghad tá Gaeilge aige!

An feachtas Uachtaránachta is spleodraí riamh

Cuid de na hiarrthóirí nár éirigh leo in éineacht leis an Uachtarán Tofa, Michael D. Higgins agus a bhean chéile Sabi-
na. [PIC :LEON FARRELL/PHOTOCALL IRELAND]

BHÍ an lá le hiarrthóir eile de chuid
an Lucht Oibre Déardaoin seo caite
nuair a bhuaigh Patrick Nulty an
fothoghchán i mBaile Átha Cliath
Thiar.

Bua suntasach a bhí ann don
pháirtí, ach d'fhéadfach drochscéal
teacht as ar chúpla bealach amach
anseo. Tá Nulty ar an eite chlé den
Lucht Oibre agus chuir sé in éadan
an chomhrialtais le Fine Gael. Lab-
hair sé go láidir in éadan ciorruithe
ar Ospidéal James Connolly le linn

an fheachtais agus beidh le feiceáil
an ndéanfaidh sé aithris ar Denis
Naughton ó Fhine Gael ar baineadh
an ceangal aoireachta de nuair a
vótáil sé in aghaidh ciorruithe ar
Ospidéal Ros Comáin. Is cinnte go
mbeidh leathbhádóir nua ag Tommy
Broughan, teachta an Lucht Oibre a
cháin an rialtas i leith ciorruithe
cheana féin, sa Dáil anois. Cé go
raibh miongháire mór ar an Aire
Coimirce Sóisialaí Joan Burton nuair
a bhuaigh Nulty, seans nach mbeidh

ag an gcéad olltoghchán eile. Is beag
cosúlacht go mbeidh an Lucht Oibre
in ann dhá shuíochán a bhaint tar éis
sraithe de bhuiséid dhiana, agus
beidh deacrachtaí ag Burton toisc
gurb ise a bheas ag cur na gcior-
ruithe ar íocaíochtaí leasa
shóisialaigh i bhfeidhm. Seans, mar
sin, nach tubaist iomlán a bhí i dtais-
peántas Eithne Loftus d'Fhine Gael,
agus do Leo Varadkar ach go
háirithe, óir ní bheidh an fhadhb seo
acu.

Bua Pireach don Lucht Oibre i mBÁC Thiar

CEANN de na téamaí a bhí ag
Uachtaránacht Mháire Mhic
Róibín ná lámh a shíneadh chuig
diaspóra na hÉireann. Rinne
Máire Mhic Giolla Íosa iarracht
'droichid a thógáil' leis an bpobal
Aontachtach agus ise san Áras. An
bhfuil gá anois lena mhacasamhail
de ghníomh le dream eile sa tír,
Náisiúntóirí na sé chontae? 

Rinne an Phoblacht neamhaird
ar an bpobal náisiúnach le linn ré
Stormont agus is iomaí coir in
éadan an phobail a ndearnadh

beag is fiú di sna meáin le linn na
dTrioblóidí. Nochtaíodh tuairimí a
ghoill go mór ar Náisiúntóirí an
Tuaiscirt le linn an fheachtais
Uachtaránachta. Dúradh gur
'eachtrannach' a bhí in Martin
McGuinness a bhí ag teacht 'anuas
anseo'. 

Is cosúil gur i measc an 6% den
phobal a vótáil in éadan
Chomhaontú Aoine an Chéasta in
1998 a bhí na daoine seo, áfach. 

Deir an leagan nua d'Airteagal 2
den Bhunreacht a faomhadh an

bhliain sin: “Tá gach duine a shao-
laítear in oileán na hÉireann, ar a
n-áirítear a oileáin agus a fhar-
raigí, i dteideal, agus tá de cheart
oidhreachta aige nó aici, a bheith
páirteach i náisiún na hÉireann.” 

Ní fhéadfaí bheith níos soiléire
nach 'eachtrannaigh' atá i
Náisiúntóirí an Tuaiscirt. 

Mar sin b'fhéidir gur cheart do
Michael D Higgins 'lámh a
shíneadh' chuig an gcuid sin de
náisiún na hÉireann a maslaíodh i
rith an fheachtais.

Lámh a shíneadh chuig Náisiúntóirí an Tuaiscirt?

Cad é atá fágtha de  
Amharcann Katie McGreal ar Ghaeltachtaí Mhaigh Eo agus áit
dhúchais a muintire féin, Acaill agus ar chás na Gaeilge ann. 

Rugadh agus tógadh
m’athair i dTóin re
Gaoith i nGaeltacht
Mhaigh Eo i 1955. Cé go
bhfuil grá don teanga

aige agus gur chuir sé iachall ormsa
agus ar mo dheirfiúracha gach
samhradh a chaitheamh i
nGaeltachtaí na tíre ag foghlaim
Gaeilge ó bhíomar 12 bhliain d’aois,
níl Gaeilge ó dhúchas aige. 

Tá cónaí ar m’uncail fós sa teach
céanna. “Na meáin Ghaeilge? Céard
is fiú é sin?” a dúirt sé liom nuair a
chuala sé trácht ar m’agallamh le
Gaelscéal. 

An bhfuil m’uncail leis féin ina
thuairim? An bhfuil na Gaeltachtaí
ar fad sa tír ag fáil bháis nó an bhfuil
Gaeltachtaí Mhaigh Eo leo féin? 

Oibríonn Máirtín Mac Donnchad-
ha le Raidió na Gaeltachta i
gCaisleán an Bharraigh agus
labhraíonn sé le muintir na
Gaeltachta i Maigh Eo an t-am ar fad.
Tá an-chuid taithí aige sna háitean-
na seo mar d’oibrigh sé ann ar feadh
na mblianta. 

“Níl mórán Gaeilge san áit. Is beag
bídeach an dream atá ag labhairt na
Gaeilge go nádúrtha,” a deir sé.

Ceapann sé go bhfuil an rud céan-
na ag tarlú fud fad na nGaeltachtaí,
“fiú amháin sna Gaeltachtaí is láidre,
Tír Chonaill agus i gConamara.”

Ní rud nua é an easpa Gaeilge sna
ceantair seo.  Rugadh m’athair agus
a dheartháireacha agus deirfiúracha
sa tréimhse ó lár na 40í go dtí
deireadh na 50í, thart ar 60 bliain ó
shin agus ní raibh mórán Gaeilge le
cloisteáil san áit. 

Ach, chuaigh Margaret, seanbhean
ó Chorrán a bhfuil aithne agam uirthi,
go Sasana nuair a bhí sí 19 mbliana
d’aois, go luath sna 50í agus bhí uirthi
Béarla a fhoghlaim. 

“Bhí eagla orm mo bhéal a oscailt,”
a deir sí, “Thosaigh mé ag labhairt
Gaeilge le mo dheirfiúr agus gan a
fhios agam cén fáth, thosaigh sí ag
gáire. 

Níor thug mé faoi deara go raibh
Gaeilge á labhairt agam.”    

D’fhás mo sheanmháthair aníos
sna Sraithíní in Acaill sna 1920í agus
ní cainteoir Gaeilge ó dhúchas í. Deich
mbliana roimhe sin, rugadh mo
sheanathair níos lú ná 10 gciliméadar
síos an bóthar i Maigh Mhuilinn ar lei-
thinis an Chorráin agus tógadh le
Gaeilge é. 

‘Máthairtheanga’ a thugtar ar an
teanga a labhraítear ó dhúchas. Cial-
laíonn sé sin go bhfoghlaimímid tean-

ga ár máthar.  De réir an leabhair
‘Teaching the mother tongue in a
multilingual Europe’ le Witold
Tulasiewicz agus Anthony Adams:
“Is féidir glacadh leis, i sochaí na hEo-
rpa ar aon nós, gurb í an mháthair a
chuireann a teanga ar aghaidh chuig
na páistí.”

Toisc go raibh Béarla ag mo shean-
mháthair, d’fhoghlaim m’uncailí,
m’athair agus m’aintíní a teanga
dúchais siúd – Béarla - cé go raibh
cónaí orthu sa Ghaeltacht, agus mar
an gcéanna le m’uncail a bhfuil cónaí
air anois sa Ghaeltacht. Níl Gaeilge ó
dhúchas ag a bhean agus dá dheasca
sin, ní labhraíonn mo chol ceathrar
Gaeilge.  

Dúirt m’athair go raibh an-suim ag
gach duine sa teach sa Ghaeilge agus
bhí mothúcháin láidre ann ar son na
teanga, ach níor labhair siad le chéile
í.  Spreag m’athair an grá don teanga
ionam nuair a chuir sé iachall orm an
samhradh a chaitheamh ag foghlaim
na Gaeilge in atmaisféar tait-
neamhach - cé nach n-aontódh gach
duine a chaith am sa Ghaeltacht liom
maidir leis an bpointe sin.  Deir
m’athair, “Nuair a bhí mé ag fás aníos,
bhí deontais ar fáil do dhaoine sa
cheantar chun tithe a thógáil.”  

Bhí faitíos ann i gcónaí go dtiocfadh
fear an deontais go dtí an teach agus
muna raibh Gaeilge agat go dtabhar-
fadh sé “bóthar is bothóg” duit.

Canúint 
na Gaeilge
in Acaill
DEIR Tomás Mac Seáin
go bhfuil canúint na
Gaeilge in Acaill cosúil le
canúint Uladh. Deir sé, “I
rith na bplandálacha,
tháinig roinnt daoine
aduaidh go hAcaill,”
agus tá fianaise de sin
fós le feiceáil, dar leis.
Deir muintir na háite, ‘ar
an bhealach’, cosúil leis
na hUltaigh, in ionad ‘ar
an mbealach’.  

“Is féidir é a fhoghlaim
agus a chloisteáil chuile
lá ar Raidió na Gaeltach-
ta ag 7.30in nuair a
labhraím faoi imeachtaí
na háite,” a deir sé faoin
mbealach is fearr chun
an chanúint a fhoghlaim.

LE CAOINCHEAD GHAELSAOIRE.



NUACHT • 7GAELSCÉAL 
Dé Céadaoin, 2 Samhain, 2011

 Ghaeltacht Acla?
Fíricí ar Ghaeltachtaí Mhaigh Eo
TÁ trí cheantar ar leith i
nGaeltacht Mhaigh Eo – Iorras,
Acaill agus Túr Mhic Éadaigh. Is é
Béal an Mhuirthead príomhbhaile
Ghaeltacht Mhaigh Eo. 

De réir thorthaí Dhaonáireamh
2006, tá daonra iomlán de 10,868
i nGaeltacht Mhaigh Eo. Sin 11%
de mhuintir na Gaeltachta ar fad
sa tír. 

Bronnadh stádas Gaeltachta
oifigiúla ar an gceantar i 1956 agus
dá bharr sin tá roinnt deontas ann
gur féidir le muintir na háite iad a
fháil. Lonnaigh roinnt coláistí
samhraidh – Coláiste Uisce,
Coláiste Mhaigh Eo agus Gael
Linn san áireamh – sa cheantar
toisc gur Gaeltacht é agus tagann
roinnt airgid isteach dá mbarr.
Chomh maith leis sin, tá áit lár-
nach ag Roinn na Gaeltachta agus
Údarás na Gaeltachta sa cheantar.
Cuireann siad seirbhísí ar fáil do

mhuintir na háite. 
“Tá na ceantair sin chun

tosaigh ó thaobh cultúr na hÉire-
ann agus cultúr na Gaeilge,” a deir
Seán Ó Coisdealbha ó Údarás na
Gaeltachta i Maigh Eo. Cuireann
an tÚdarás tacaíocht ar fáil d’aon
duine atá ag iarraidh cabhrú leis
na cultúir sin a chur chun cinn.
Mar a deirtear ar shuíomh an
Údaráis, “Tá feasacht chultúr
agus oidhreacht na Gaeltachta ag
dul i méid i gcónaí. Bhí ról táb-
hachtach i gcónaí ag an nGaeilge i
leanúnachas chultúr agus
oidhreacht na Gaeltachta, agus tá
comhchuimhní ar phobal agus ar
shaol an phobail sin i gcónaí sa
teanga labhartha.”

Cuirtear tacaíocht airgeadais ar
fáil d’fhéilte, imeachtaí cultúrtha,
taispeántais agus oscailtí,
foilseacháin, imeachtaí litríochta,
imeachtaí drámaíochta,

seimineáir agus ceardlanna
oideachais.  

Tá roinnt deontas ar fáil do
dhaoine agus eagraíochtaí chun
gnólachtaí a bhunú san áit agus a
fhorbairt sa cheantar. Tá deontais
do threalamh, d’fhoirgníocht,
d’oiliúint agus do mhargaíocht ar
fáil. Tá deontais ann le haghaidh
staidéar féidearthachta, taighde
agus forbartha; tá deontais chaip-
itil ann, deontais fostaíochta,
deontais oiliúna, deontais
chothromas infheistíochta agus
scéimeanna margaíochta.
Cabhraíonn an tÚdarás le
hinfheisteoirí ionchasacha ag
gach céim agus iad ag cur gnó ar
bun, idir shuíomh a aimsiú agus
chabhair maidir le hearcú, le hoil-
iúint agus le riachtanais dhlíthiúla
agus cuirtear foirgnimh thion-
sclaíocha nua-aimseartha, oifigí
agus suímh ar fáil freisin. 

Ag obair ar son na
Gaeilge in Acaill
CÉ go bhfuil meath ar an nGaeilge
in Acaill le fada, táthar ann atá ag
obair ar son na Gaeilge.  Is as
Acaill Tomás Mac Seáin agus
oibríonn sé ar son na Gaeilge ar an
oileán. 

Deir sé go bhfuil sé ag obair le
hÚdarás na Gaeltachta faoi láthair
mar gur féidir leo an Ghaeilge a
chur chun cinn sa cheantar arís. 

I mí an Mhárta seo caite, scaip
sé 1500 ceistneoir sa cheantar ag
lorg eolais mar gheall ar thuair-
imí, smaointe agus dearcadh
mhuintir na háite i leith na
Gaeilge. Tháinig thart ar 1000
ceistneoir ar ais agus léirigh thart
ar 900 díobh go bhfuiltear ag iar-
raidh stádas Gaeltachta an chean-
tair a choimeád. 

Tá ranganna Gaeilge ar siúl sa
cheantar ach “ní leor é sin,” a deir
Tomás. “Tá go leor leor eile ag
teastáil...Is Gaeltacht lag í Acaill

agus tuigimid é sin.”
Cuireann sé an locht ar imircigh

san áit agus daoine nua ag bogadh
isteach sa cheantar. Tá naíonra
oifigiúil amháin sa cheantar agus
tá bunscoileanna Gaeltachta ann
freisin. Siar sna 70í, thosaigh na
meánscoileanna ar an oileán ag
feidhmiú trí Bhéarla. Deir Tomás
gur tharla sé mar gheall ar na
daoine nua a tháinig isteach sa
cheantar agus a bhí ag cur brú ar
na múinteoirí múineadh trí
Bhéarla. 

“Táimid ag iarraidh é sin a
athrú ar ais arís,” a deir sé. 

Tá Conradh na Gaeilge i Maigh
Eo ag eagrú ranganna Gaeilge
timpeall an chontae do dhaoine
fásta, daltaí bunscoile agus daltaí
meánscoile, agus thosaigh siad ar
na ranganna sin a chur ar fáil do
mhuintir an chontae na blianta ó
shin.  

Drochthaithí i mBéal an Mhuirthead
BHÍ Danny McAlinden ó na sé chon-
tae i nGaeltachtaí Mhaigh Eo le
déanaí agus níl scéal maith le hinsint
aige ar chor ar bith. 

“Fuair muid an méid sin caca
agus muid amuigh san oíche - gur
Brits muid, nach bhfuil muid ábalta
Gaeilge a labhairt agus gur chóir

dúinn dul ar ais chuig ár dtír féin,” a
deir sé, “uilig i mBéarla ar ndóigh.
Tá Gaeilge acu ach ní bhíonn cuid
mhór de mhuintir na háite sásta í a
labhairt leat. Níl siad cleachtaithe le
daoine ó na sé contae ar chor ar bith,
i bhfad difriúil ó Dhún na nGall.”

Deir Réamonn Ó Ciaráin,

stiúrthóir choláistí samhraidh Gael
Linn faoin gceantar Eachléim atá
lonnaithe i lár Ghaeltacht Mhaigh
Eo, “Tá mná tí iontacha againn atá
ag obair linn ar feadh na mblianta
ach tá gach Gaeltacht sa tír faoi bhrú
ón Bhéarla sa lá atá inniu ann. Tá an
Ghaeilge ag streachailt.”

Cén teanga a
úsáideanna
bunscoileanna
Acla?
• Múineann Achill Sound Con-
vent trí Bhéarla go hiomlán. Ní
scoil Ghaeltachta í cé go bhfuil
sí lonnaithe sa Ghaeltacht.
• Múineann an bhunscoil i
gCorrán trí mheascán de Bhéar-
la agus Gaeilge. De ghnáth
bíonn níos mó Gaeilge ann.
• Dar leis an bpríomhoide,
úsáideann an bhunscoil i dTóin
re Gaoith Gaeilge amháin chun
ábhair a mhúineadh do na dal-
taí 
• Ní raibh Valley National
School i nDumha Goirt (taobh
amuigh den Ghaeltacht) sásta a
rá cén teanga a úsáideann siad.  

An bhfuil muid ag caint faoin
aimsir i gcónaí sa tír seo? 

Síle Ní Bhraonáin

Rugadh agus tógadh mise in
Éirinn agus le hocht mbliana
fichead, is mó cainte atá déanta
agam ar chúrsaí aimsire ná tada
eile. 

Siúráilte, táim ag obair mar chailín aim-
sire le TG4, ach fós féin is í an aimsir an t-
ábhar cainte is mó a bhíonn ag muintir na
tíre seo. Smaoinigh ort féin: is í an aimsir
an chéad rud a luann daoine nuair a chas-
tar ar a chéile iad. 

“Drochaimsir!” an chéad rud a dúradh
liomsa inniu agus mé ag teacht isteach
chuig an obair. “D’fhéadfá a rá!” a deir mé
féin agus b’shin sin. Deireadh leis an
gcomhrá agus ar aghaidh linn lenár lá
oibre. 

Níor chuir sé iontas ar bith orm i
ndáiríre, mar go dtarlaíonn sé chomh
minic sin. Is mó suime atá ag muintir na
hÉireann i gcúrsaí aimsire ná in aon tír eile
agus is breá linn a bheith ag caint fúithi.
Rud é sin nach dtuigeann daoine as tíortha
eile.

Tuigim an tábhacht atá le cúrsaí aimsire
in Éirinn, mar gur oileán muid atá suite san
Aigéan Atlantach. Tá eolas faoi réamhais-
néis na haimsire ag teastáil ó chuile dhuine
mar gheall ar an méid a bhíonn ar bun acu
go laethúil. 

Mura bhfuil tú ach ag dul go dtí an siopa,
caithfidh tú súil a chaitheamh amach ar an
bhfuinneog go bhfeice tú cén cóta a theast-
aíonn uait a chur ort. Agus ansin chuirfinn
geall le duine ar bith go labhrófar faoin
aimsir uair nó dhó agus tú ag an siopa. 

Tá cáil i bhfad agus i ngearr ar an tír seo
mar gur minic na ceithre shéasúr le fáil
anseo in aon lá amháin. Nach “múraíl
bháistí agus paistí gréine” ceann de na línte
is mó a úsáidim féin ag an obair. Agus nach
orm a chuirtear an milleán freisin scaití
faoin drochaimsir, ach sin scéal eile.
D’fhéadfadh sé a bheith ag rilleadh bháistí
nóiméad amháin agus ag tabhairt ‘tan’ duit
deich nóiméad ina dhiaidh sin, cé nach
mórán den ‘tan’ céanna a bhí le fáil i
mbliana go deimhin.  

Baineann an giúmar ina bhfuil daoine le
cúrsaí aimsire freisin. Má bhíonn an ghrian
ag scalladh, bíonn chuile dhuine sásta. Sin
coicís i mí Aibreáin na bliana seo! Seans go
bhfuil baint ag cúrsaí aoise leis an tsuim
san aimsir freisin mar gur le gairid a tho-
saigh mé féin ag tabhairt suntais don
chaint seo uilig faoin aimsir! 

Ach is le gairid freisin a chonaic mé go
raibh #whatthefliuch ag trendáil ar an
laithreán sóisialta Twitter. Rinne mé gáire
liom féin. Nach cuma cé chomh minic a
labhraíonn muid faoin aimsir, is maith an
scéalaí í! 

Fadhbanna 
meabhairshláinte:
Éagumas nó 'rud eile'?

Alison Ní Dhorchaidhe

Ó
s rud é go raibh Lá Domhanda na
Meabhairshláinte ar an Luan (10ú
Deireadh Fómhair), braithim nach
de thaisme a cuireadh ag
smaoineamh mé ar an ábhar seo.

Tar éis dom bualadh le beirt chairde de mo
chuid i rith na seachtaine, rith sé liom go
bhfuil an-chuid le déanamh againn sa tír seo i
leith feasachta meabhairshláinte. 

Tarlaíonn sé go bhfuil cúpla cara agam, an
bheirt seo ina measc, ag a bhfuil deacrachtaí
meabhairshláinte. Is deas liom a rá go bhfuil
ag éirí go maith leo agus go bhfuileadar
rathúil ina saol laethúil, ach bhí (agus tá)
orthu tréan-iarracht a dhéanamh chun a
gcuid gnóthachtálacha a bhaint amach. Níl sé
éasca d'éinne a bheith ag déileáil leis na
héagumais a bhaineann le fadhbanna meab-
hairshláinte, in ainneoin na bhfeachtas chun
tuiscint níos fearr a spreagadh go forleathan. 

Is cuimhin liom féin nuair a bhí mé ar an
meánscoil go ndearna muid an cúrsa Mental
Health Matters san idirbhliain. Cúrsa maith a
bhí ann, más buan mo chuimhne, agus is
maith an rud é go bhfuil daoine óga ag plé leis
an ábhar seo ar scoil. Sin ráite, tá difear idir a
bheith ag caint ar ábhar chun feasacht a chur
chun cinn agus gníomhaíocht bhunúsach
chun sochaí níos tuisceanaí a chruthú.

Nílim chun labhairt ar na fadhbanna móra
a bhaineann leis an meabhairshláinte anseo,
óir tá cuid mhaith eolais le fáil ó Mental
Health Ireland (cé go bhfuil sé ar fáil as Béarla
amháin ar an suíomh idirlín s'acu); táim chun
díriú ar shamplaí de easpa cothroma atá an-
bhunúsach i saol an mhic léinn le fadhbanna
meabharshláinte. Samhlaigh go bhfuil tú ar tí
iarratas a chur isteach ar chúrsa ollscoile nó
coláiste éigin. Ar an bhfoirm iarratais, tagann
tú ar an gceist faoi éagumais – agus níl 'fad-
hbanna meabharshláinte' luaite ann. Tá 'rud
eile' ann mar rogha, ceart go leor. 

Thiocfadh éiginnteacht ort, agus bheifeá
amhrasach fút féin: an ceart dom fadhbanna
meabhairshláinte a lua anseo? An nglacann
siad leis na fadhbanna sin mar éagumas, fiú?
An fiú dom m'fhadhb a lua ar an líne faoi 'rud
eile'? Céard go baileach a chiallaíonn 'rud
eile'? Cén fáth nach bhfuil an fhadhb s'agam
luaite ann? 

Tá daoine ann a scríobhfadh síos go bhfuil
fadhbanna meabhairshláinte acu ar an líne
sin, ach tá daoine eile ann nach scríobhfadh,
agus cúpla fáth leis sin. B'fhéidir nach bhfuil
siad compordach a bhfadhbanna a admháil;
b'fhéidir nach bhfuil siad tar éis glacadh leis
go hiomlán fós go bhfuil meabhairghalar acu;
b'fhéidir go mbeadh siad cúthaileach toisc

nach bhfuil tacaíocht dá bhfadhb áirithe
léirithe ar an bhfoirm. 

An fáth a bhfuilim ag trácht ar rud chomh
bunúsach le foirm iarratais ná go ndúirt mo
chairde liom nach raibh 'fadhbanna meab-
hairshláinte' luaite ar a n-iarratais féin.
(Ollscoil mhór agus coláiste breisoideachais i
mBaile Átha Cliath a bhí i gceist acu.) 

D'fhéadfaí a rá go bhfuil an méid seo ag tab-
hairt le tuiscint nach rud coitianta é meab-
hairghalar, nach gceaptar gur éagumas é, nó
nach bhfuil tacaíocht ann don té ag a bhfuil
meabhairghalar. Tá sé deacair go leor do
shaol a chaitheamh le fadhbanna meabhair-
shláinte, ach tá sé níos deacra fós má
chuirtear faoin teideal 'rud eile' thú, rud a
chruthófaí mothúchán níos uaigní in aon
duine. 

Ba chóir go mbeadh an tuiscint ann gur
éagumas atá i meabhairghalar. Cuireann na
fadhbanna a bhaineann leis isteach ar rudaí
bunúsacha sa saol laethúil. Abair, mar sham-
pla, go bhfuil duine ag fulaingt le heasuan
mar chuid de bhuairt. Tá a chéad rang tea-
gaisc aige ag 9:00rn, agus níor thit sé ina
chodladh ach thart ar 5:00rn. Déanann sé a
sheacht ndícheall chun é féin a fháil réidh
agus a bheith ann in am, ach ní shroicheann
sé an coláiste go dtí 9:30. Tosaíonn an tea-
gascóir ag tabhairt amach dó, ag rá nach tús
maith é seo agus go bhfuil sé tábhachtach a
bheith in am chun freastal ar ranganna.
Déanann mo dhuine iarracht a chás a mhíniú
don teagascóir, agus tá an teagascóir tuis-
ceanach go pointe. As sin, bíonn an fear
déanach go minic, agus toisc nach féidir leis
déileáil le hachrann ná troid, tagann taom
scaoill air agus stopann sé ag freastal ar na
ranganna. 

Cúpla seachtain isteach sa seimeastar, agus
tá aiste le scríobh aige. Is dúshlán mhór é seo
dó, agus toisc nach bhfuil gnáthamh laethúil
ceart aige agus nach bhfuil an meon ceart aige
lena déanamh, téann sé thar an spriocdháta.
Déanann sé jab maith ag an deireadh, ach tá
pionós ag baint le haiste a chur isteach go
déanach. Tá air coinne a shocrú le léachtóir
chun labhairt ar na fadhbanna atá aige, agus
foirmeacha speisialta a líonadh amach.
Díreach agus an próiseas sin comhlíonta aige,
tá aiste eile le scríobh agus ranganna eile le
freastal orthu...

Bíonn sé deacair do mhic léinn bheith ‘suas
chun dáta’ lena gcuid oibre, ach má tá éagu-
mas mar gheall ar mheabhairghalar agat, tá sé
furasta titim amach go huile is go hiomlán as
córas nach dtugann aitheantas ceart don
éagumas s'agat. Is mithid dúinn an fhadhb
seo a léiriú sa gcóras oideachais, chun
deiseanna cothroma a thabhairt do gach
duine óg agus chun tacaíocht cheart a thab-
hairt dóibh siúd a bhfuil meabhairghalair acu.

Is blagadóir agus file í Alison, as Baile Átha
Cliath ó dhúchas í, ach a bhfuil cónaí uirthi
anois i dTearmann Feichín, Co. Lú. Bhain sí
amach a céim Mháistreachta sa Nua-
Ghaeilge le UCD anuraidh. Tá sé i gceist aici
Dochtúireacht a thosnú an bhliain seo
chugainn. Tabhair cuairt ar a blag ag an seo-
ladh seo:
http://alisonnidhorchaidhe.blogspot.com/ 

B’fhusa Éire a aontú ná an SDLP a aontú 

Eoghan Ó Néill

Cad é an rud a dhéanann an
SDLP nach ndéanann Sinn
Féin? Mura dtig le cean-
naire nua an SDLP an
cheist sin a fhreagairt go

sásúil ag comhdháil an tSathairn i
mBéal Feirste tá sé chomh maith ag
an pháirtí imeacht ón pháirc agus é a
fhágáil ag Sinn Féin.

Cad chuige arb ann don SDLP?
B’fhéidir nach gá dhá pháirtí

náisiúnacha a bheith ann a thuil-
leadh.

Níl an SDLP fiú sa rás le Sinn Féin
maidir le bheith ina bpáirtí uile-Éire-
annach.

Lena chois sin tá siad in áit na
leathphingine ag Stormont, áit a
bhfuil sé rí-shoiléir go bhfuil Sinn
Féin sa diallait. 

Níl ceannairí ag an SDLP anois atá
ar bhealach ar bith inchurtha le lei-
théidí Hume, Mallon is McGrady .

Agus is mó agus is mó atá an páirtí
scartha ón fhíorshaol. 

Bíonn siad ag caint faoin SDLP a
bheith ar an phríomhpháirtí náisiú-
nach arís eile am éigin amach anseo.

Fantasaíocht den scoth. 
I rith an ama tá siad ag troid na

seantroideanna ar an tseandóigh.
Ag ceistiú dhintiúir Shinn Féin le

bheith ina ‘ina bpolaiteoirí cearta.’
An tseachtain seo d’ionsaigh Alex

Attwood Martin McGuinness go
fíochmhar as gan a bheith ag freagairt
go sásúil ceisteanna faoina ról sna Tri-

oblóidí, ceisteanna a tógadh le linn an
fheachtais Uachtaránachta. 

Ní raibh bunús náisiúnach ag éis-
teacht le Alex Attwood áfach.

D’éistfeadh siad leis dá dtosódh
Alex agus an chuid eile den SDLP ag
ionsaí Martin McGuinness is Shinn
Féin go héifeachtach ar cheisteanna
aráin is ime.

Dá bhfillfeadh Páirtí Sóisialach
agus Daonlathach an Lucht Oibre ar a
bhfréamhacha ‘sóisalacha agus lucht
oibre’ agus dá dtroidfidís ar cheis-
teanna eacnamaíochta is sóisialta is
cultúrtha. 

Sin neadóg a thiocfadh leis an SDLP
a ghabháil chucu féin.

Ach ní dóigh liom go ndéanfaidh
siad sin.

Mar ní páirtí idé-eolaíochta é an
SDLP.

Is cónascadh é d’fhaicsin is de
phearsantachtaí láidre a bhíonn i
réim ina dtoghcheantar féin beag
beann ar lárcheannasaíocht an pháirtí
ná ar íde-eolaíocht.

Bhí a ríocht bheag ag John Hume,
ag Seamas Mallon, ag Eddie McGrady
, ag Sean Farren agus dá réir lena seal. 

Agus tá an leagan amach sin i réim
san SDLP go fóill. 

Is túisce a thig Éire a aontú ná an
SDLP. 

Cibé duine acu, Patsaí, Alex, Conall
nó Alasdair, a bheidh ina cheannaire
teacht an Luain seo chugainn beidh
míle fadhb acu.

Agus an fhadbh is mó acu ná páirtí
a dhéanamh den chónascadh atá
anois ann. 

Ach is leor sin faoin SDLP. 
Tagróidh mé anois d’ábhar atá i

bhfad níos spreagúla. 
‘Fáilte romhat a naíonáin uimhir 7

mbilliún!’
D’ól mé do shláinte aréir agus guím

gach rath ort, go mbeidh saol chomh
pléisiúrtha is fiúntach agat is a bhíonn
agam féin.

Agus lá éigin níos faide anonn go
bhfoghlaimeoidh tú Gaeilge, faoi mar
is dual do gach páiste maith! 

Tá mise i bhfách ní amháin le 7
mbilliún duine a bheith ar an fhód.
Ach a dhá oiread sin a bheith againn. 

Nó ní hé breith páistí is cúis le
bochtanas agus crá an domhain. 

Is é is cúis le huafáis an domhain ná

na polasaithe atá muidne san Iarthar
a bhrú, polasaithe de bheith ag
dúshaothrú phobail an Tríú Domhan. 

Ní hé scaipeadh coiscíní ar dhaoine
bochta a stopfaidh muidne de bheith
ag díol arm ar ardphraghas le tíortha
bochta. 

Ní stopfaidh coiscíní muidne de
bheith ag íoc praghas suarach as na
sócmhainní nádúrtha a thógaimid ó
thíortha bochta.

Ná de bheith ag maoiniú
deachtóirí.  Agus ní aon réiteach cois-
cíní ar sceitheadh carbóine. 

Is iad na tíortha forbartha a bhí
freagrach as 80% de dhé-ocsaíd char-
bóin san atmaisféar. 

Ta míle staitistic eile a chuireann i
gcuimhne dúinn gurb iad na pola-
saithe a leanann muidne, an mion-
lach san Iarthar, atá freagrach as cru-
achás an tromlaigh sa chuid eile den
domhan. 

Tá mé i bhfách le heolas a bheith
scaipthe oiread agus is féidir le mná
ar fud na cruinne maidir leis na
roghanna atá acu i dtaobh frithgh-
iniúna agus breithe. 

Tá mé i bhfách lena chois go
mbeadh gach duine againn freagrach
as an dóigh a bpléimid leis na ceis-
teanna seo inár saol féin. 

Agus thar rud ar bith eile tá mé i
bhfách le go mbeimis ag brú de ló is
d’oíche ar son athrú polasaí is meoin i
mBeirlín is in Washington, i Londain
is i bPáras, sa Bhruiséil agus, is ea, i
mBaile Átha Cliath. 

Níl an ghluaiseacht ‘Gabh Seilbh
Ar‘ ach ina thús. Ach b’fhéidir gur
ansin atá ábhar dóchais go dtig linn
domhan níos fearr a chruthú trí pho-
lasaithe níos cothroime a bheith
againn.  

Seachas a bheith ag lochtú na
mbochtán as a bheith bocht agus beo!

An tseachtain seo d’ionsaigh Alex Attwood Martin
McGuinness go fíochmhar as gan a bheith ag freagairt
go sásúil ceisteanna faoina ról sna Trioblóidí,
ceisteanna a tógadh le linn an fheachtais
Uachtaránachta. Ní raibh bunús náisiúnach ag éisteacht
le hAlex Attwood áfach. D’éistfeadh siad leis dá
dtosódh Alex agus an chuid eile den SDLP ag ionsaí
Martin McGuinness is Shinn Féin go héifeachtach ar
cheisteanna aráin is ime. Dá bhfillfeadh Páirtí Sóisialach
agus Daonlathach an Lucht Oibre ar a bhfréamhacha
‘sóisalacha agus lucht oibre’ agus dá dtroidfidís ar
cheisteanna eacnamaíochta is sóisialta is cultúrtha. 

Seo na fir atá sa rás chun ceannaireacht an SDLP a bhaint amach

Patsy McGlone BT Alex Attwood BT Alasdair McDonnell MP Conall McDevitt BT

Ceannaire reatha an SDLP, Margaret Ritchie BT / MP [PIC : MICHAEL COOPER]

“Tá bród orainn ós comhair an domhain    

Concubhar Ó Liatháin 

An lá céanna a thogh
vótairí na tíre Michael D.
Higgins le bheith ina
naoú hUachtarán, fear
dátheangach le tuiscint

dhoimhin ar ár gcultúr, tuairiscíodh
scéal eile a léiríonn go bhfuil na bar-
barthaigh fós i réim sa tír seo. 

De réir an scéil seo, tá Jedward
chun ionadaíocht a dhéanamh ar an

tír seo arís i gComórtas na hEoraifíse
in 2012.    Dhearbhaigh an banna
‘ceoil’ an méid seo ar an Satharn.  An
lá céanna a chonaic cuid mhór againn
an solas ag deireadh an tolláin le
toghchán fhear na Gaillimhe, mhúch
ár gcraoltóir náisiúnta an choinneal i
bhfuinneog ár gcultúir gan taise gan
trócaire – agus gan cogar ina n-éadan,
is cosúil. 

Anois níl aon chol agam le Jed-
ward.  Níl aon suim agam iontu go
deimhin.  Tá suim áirithe agam i
gComórtas na hEoraifíse mar gheall
ar an deis a thugann sé dúinn ár
gcultúr a chur i láthair lucht féachana
is éisteachta ollmhór idirnáisiúnta.
Cinnte níl ann ach oíche amháin agus
níor cheart d’fhear meánaosta mar

mé féin bheith buartha faoi ócáid atá
dírithe ar aos i bhfad níos óige ná mé
féin. 

Agus tá an ceart glan ag Bob Quinn
a dúirt faoin gcomórtas seo nach
raibh ann ach ‘a hymn to the banality
of non-music’.   Sa ráiteas céanna dúirt
an scannanóir gurb é a bhí i gceist ná
‘absurd insult  to the most important
expression of human culture’.  

Mar bharr ar an masla sin tá
craoltóir an stáit seo ag seoladh Jed-
ward chuig an Eoraifís, amhránaithe
nach féidir leo amhrán a cheol go
binn.  Tá níos mó ceoil agamsa ná mar
atá acu – agus is olc an scéal é sin!

Ar ndóigh an chiall atá le hinsealb-
hú Jedward mar amhránaithe
oifigiúla ag an bpointe seo nach

dóiche go mbuafadh amhrán i
nGaeilge an Comórtas Náisiúnta
agus, mar sin, nach féidir amhrán i
dteanga náisiúnta na tíre seo a chur
chun cinn go dtí an comórtas mór. 

Is ait liom i gcónaí nuair a bhíonn
meitheal mhaorlathaigh na nGael ag
casadh ar a chéile nach n-éiríonn siad
tógtha faoi seo.  B’fhearr leo is cosúil
go mbeadh cáipéisí ‘oifigiúla’ i
nGaeilge ar fáil don dornán a léann
iad ná brú a chur ar an gcraoltóir
náisiúnta beart a dhéanamh de réir an
Achta Teanga agus, lena chois sin, de
réir na reachtaíochta ar fad atá ann a
chuireann comaoin ar an gcraoltóir
náisiunta riar a dhéanamh ar an tean-
ga náisiúnta go cothrom.  Sin reach-
taíocht atá ‘more observed in the

Ní ceist stairiúil amháin é seo.
Tá go leor ábhar – idir nuacht
agus cúrsaí spóirt – á chur ar
fáil ag RTÉ ar an idirlíon – ach
is i mBéarla go mór mór atá an
t-ábhar seo.  Go deimhin ós
rud é go bhfuil cúram nuachta
TG4 ar Nuacht RTÉ agus nach
gcuireann RTÉ an nuacht seo
ar fáil i nGaeilge mar a
dheineann siad i mBéarla,
fágann sé sin TG4 gan seirb-
hís nuachta ceart ar líne. 

“Is oraibhse an lucht nár
roghnaigh sibh an duine
ceart sa toghchán”

Conall Ó Móráin

Níor theastaigh ó mhuintir
na hÉireann go mbeadh
Uachtarán agus Taoiseach
acu ón bpáirtí céanna!
Anois ní mise a scríobh an

méid sin. Sin iad focail dhíreacha Gay
Mitchell, iarrthóir Fhine Gael don
Uachtaránacht, agus é ag tabhairt míniú
ar cén fáth nach bhfuair sé ach vóta
suarach ó mhuintir na hÉireann – in
ainneoin gurbh é iarrthóir an pháirtí is
mó sa tír é. Níl aon lucht ar Mitchell féin
nach bhfuair sé tacaíocht, is léir. Is
orainne an lucht nár roghnaigh muid é
dar leis.  Nach spéisiúil é mar a oibríonn
an daonlathas? Tá sé go breá má oire-
ann sé do bhuaiteoirí ach is cúis
mhilleáin é mura ndéanann na
toghthóirí mar ba mhaith leis na hiar-
rthóirí go ndéanfadh siad. Agus nach
iad na toghthóirí a bhí an-chruinn faoi
Mitchell nuair a mhothaigh siad go
raibh rud éigin faoi nár thaitin leo?
Nach ait é go ndearna Mitchell ceap
náire de féin nuair nach raibh sé in ann
dul agus comhghairdeas a dhéanamh
leis an mbuaiteoir Michael D. ar lá a
thofa? Fear beag i ngach slí é Mitchell. Is
oraibhse, a thoghthóirí, an lucht nár
thuig sibh cé chomh tábhachtach agus
a bhí sé.

Ba ar chleasa Shinn Féin an lucht nár
roghnaigh sibh Seán Gallagher, dar leis
an bhfear maol fhéin agus a lucht
tacaíochta. Seo mar a mhínigh sé cén
fáth nach raibh an bua aige cé go raibh
sé chomh fada sin chun tosaigh roimh

an gclár ‘The Frontline’ ar RTÉ nuair a
rinne sé praiseach iomlán. Ní raibh aon
amhras in aon chor ar Gallagher, a bhí
sáite i bpáirtí Fhianna Fáil le fiche bliain
ar a laghad, gurbh iad Sinn Féin a rinne
an drochobair air. Ní raibh aon cheist
ina intinn go mb’fhéidir nach maith leis
na toghthóirí leantóirí Fhianna Fáil go
ginearálta faoi láthair, ach daoine nach
n-insíonn an fhírinne maidir le ceis-
teanna a chuirtear orthu faoi sheicean-
na, lón ar €5,000 an pláta, cuntais ghnó
agus cuntais bhainc go pointeáilte.
Nach náireach nach raibh muintir na
hÉireann sásta glacadh leis an méid a
dúirt Gallagher mar, in ainneoin a mha-

lairt fianaise, deir sé gurbh í an fhírinne
amháin a bhí dá hinsint aige. Ach
braitheann sé sin ar cén leagan dá chuid
fírinní gur theastaigh uaidh go nglac-
fadh muid leis. D’athraigh a scéal in
aghaidh an lae. Is fear amaideach é Gal-

lagher. Pé bealach é is oraibhse an lucht
nár thuig sibh cé chomh héirimiúil agus
a bhí sé .  Mo náire oraibh, a thoghthóirí
na Poblachta,  mar nár ghlac sibh le
Martin McGuinness cé go bhfuil, dar
leis, toghthóirí Thuaisceart Éireann tar
éis a ghléigile d’aithint agus tar éis an t-
aitheantais cuí a thabhairt dó agus é
anois ina LeasChéad-Aire. Dar le
McGuinness bhí na meáin iomlán ina
choinne. Cén fáth go raibh ar na meáin,
arb é an gnó acu a leithéid a dhéanamh,
ceisteanna achrannacha a chur air, ceis-
teanna nach raibh sé sásta freagra
díreach a thabhairt orthu? Bhí gach aon
duine a sheas sa toghchán oilte ag
dochtúirí cumarsáide go dtí pointe
amaideach nach bhféadfaí tochailt
cheart a dhéanamh ar a gcuid tuairimí.
Ní raibh cuma air go raibh tuairimí dá
gcuid féin acu. Is fear crua é McGuin-
ness ach tá na toghthóirí níos crua. Is
oraibhse an lucht nár imigh sibh bog air.

Mar a chéile le Dana bhocht agus an
chomhcheilg a bhí ina coinne,
comhcheilg a bhí chomh gránna gur
chuir, dar léi, duine éigin an stró
air/uirthi féin ceann amháin dá cuid
boinn chairr a stróiceadh (níl aon
mhíniú ar cén fáth nach ndearna siad
damáiste ar an dara ná an tríú bonn). Nó
b’fhéidir, mar a dúirt fear an AA, gur
thiomáin sí air agus é pollta. Is oraibhse
an lucht nach bhfaca sibh na
chomhcheilgeoirí dána a bhí i gcoinne
Dana agus cabhrú léi. 

Agus ansin bhí comhcheilg eile ann
mar gur labhair ochtar Ard-Aighne i
gcoinne ceann des na hathraithe ar an
mbunreacht, dar leis an Aire Dlí agus
Cirt, Alan Shatter, agus chuir an tAire
eile, Brendan Howlin, an lucht ar
Choimisinéir an Reifrinn, rud a bhí
chomh seafóideach sin go raibh air a
dhul, lena eireaball idir a chosa, agus
leithscéal glan a ghabháil leis. Nach dtu-

igeann sibh nach raibh sibh ag éisteacht
cúramach go leor lenár máistrí
polaitiúla nuair a dúirt siad libh conas
bhur nguthanna a chaitheamh. Ait go
leor bhí muintir na tíre in ann, arís, a n-
eagna féin a shocrú agus an uair seo dul
i gcoinne aon chomhairle a chuir atur-
naetha orthu faoin dochar uafásach a
thiocfadh as ísliú pá a thabhairt dár
mbreithiúna. Maith sibh mar an uair
seo rinne sibh an méid a bhí an rialtas ag
iarraidh go ndéanfadh sibh.

Nach bhfuil sé dochreidte nach ar na
hiarrthóirí an milleán go gcailleann siad
toghchán, dar leis na hiarrthóirí féin? Ní
ar dhaoine eile an milleán i gcónaí.  Cé
mhéad tuismitheoir a thriaileann an
ceacht simplí seo a mhúineadh do
pháistí na tíre – go gcaithfidh páistí frea-
gracht a ghlacadh dá gcuid
gníomhartha féin. Cén fáth nach féidir
le daoine a thugann orthu féin seasamh
i dtoghchán breathnú sa scáthán agus
fiafraí díobh féin conas mar a fheictear

iad?  Seo daoine gur féidir leo i gcónaí
bheith cinnte faoi conas gur chóir
dúinne, na gnáthdhaoine, maireachtáil.
Ach níl siad ábalta, ag an am céanna, a
gcuid laigí féin d’aithint.

Ba chóir daoibhse, a chosmhuintir na
tíre, bheith fíorbhródúil asaibh féin. Ba
sibhse, beagnach milliún agaibh, a
d’fhéach ar an gclár 'The Frontline’, ar
Vincent Browne agus ar TG4, a d’éist le
cláir raidió agus a léigh na nuachtáin go
díograiseach  agus ina dhiaidh a ghlac cin-
neadh ar bhur gcéad Uachtarán eile. An
buaiteoir mór sa toghchán ná an daon-
lathas. D’úsáid muintir na tíre a gcuid
intinní féin, rud go bhfuil an chuma air
nach maith le polaiteoirí go hiondúil é.
Níl sé de dhánacht agamsa a rá an ndear-
na muintir na tíre an cinneadh ceart – ní
hé sin mo phointe –  ach is soiléir go
ndearna siad cinneadh cinnte. Ach caith-
fidh mé a admháil go dtugann sé pléisiúr
beag dom nuair a thugtar dorn sa tsrón do
pholaiteoirí díomasacha.  

Mo náire oraibh, a thoghthóirí
na Poblachta,  mar nár ghlac
sibh le Martin McGuinness cé
go bhfuil, dar leis, toghthóirí
Thuaisceart Éireann tar éis a
ghléigile d’aithint agus tar éis
an t-aitheantais cuí a thabhairt
dó agus é anois ina
LeasChéad-Aire. Dar le
McGuinness bhí na meáin iom-
lán ina choinne. Cén fáth go
raibh ar na meáin, arb é an gnó
acu a leithéid a dhéanamh,
ceisteanna achrannacha a
chur air, ceisteanna nach raibh
sé sásta freagra díreach a
thabhairt orthu?

   faoi thoghchán an Uachtaráin Higgins”

Lucht Oibre 2 : Fine Gael 0

Páidí Ó Lionáird

Tá an scrúdú iar-bháis ar bun,
anailís á déanamh agus
ceisteanna á gcur.
Drochsheachtain a bhí ann
d’Fhine Gael. Ní hamháin

nár éirigh lena n-iarrthóir i dtoghchán
an Uachtaráin, níor tharla sé riamh
cheana gur chúlaigh tacaíocht an iar-
rthóra ó na déaga ísle faoin gcéad go
faoi bhun deich faoin gcéad ar
deireadh thiar thall. Le 6.4% den vóta,
níor éirigh chomh dona sin le haon iar-
rthóir dá bpáirtí riamh cheana i
dtoghchán Uachtaránachta. 

Is in olcas a rachadh an tseachtain
áfach. Theipfeadh glan ar Eithne Lof-
tus, iarrthóir Fhine Gael i
bhfothoghchán Bhaile Átha Cliath
Thiar, aon dul chun cinn a dhéanamh
agus tógaint ar an dtoradh buacach a
bhí ag an bpáirtí san olltoghchán in ear-
rach na bliana seo. Tuilleadh faoi seo i
gceann tamaill.

Idir an da linn bhí dhá reifreann le
freagairt agus bíodh a fhios go n-éire-
odh leis an 29ú leasú ar Bhunreacht na
hÉireann, reifreann a cheadódh pá na
mbreithiúna a laghdú, agus theipfeadh
ar an 30ú leasú a mhol cumhachtaí ar
leith fiosrúcháin a bhronnadh ar
choistí Oireachtais. 

Tá baint mhór ag torthaí na reifreann
agus na dtoghchán lena chéile mar níor
éirigh le Gay Mitchell ar an gcúis
chéanna nár éirigh le hEithne Loftus
agus ar an gcúis chéanna nár éirigh leis
an reifreann ar an 30ú leasú. Ceal
muiníne.

I ndeireadh mhí Iúil seo caite, bhíos
ag scríobh faoi conas gur tharla sé gur
roghnaigh Fine Gael Gay Mitchell nuair
go raibh rogha beirte eile os comhair an
pháirtí parlaiminte, an Feisire Eorpach
eile Mairéad McGuinness agus iar-
Uachtarán Pharlaimint na hEorpa agus
ball an iliomad páirtithe polaitíochta,

Pat Cox.  Tá freagra na ceiste sin ar
eolas anois go smior ag an dTaoiseach
Enda Kenny. Tuigeann sé go rímhaith
cén fáth nár oibrigh na roghanna a
dhein sé féin agus maorlathas a pháirtí.
I ngach páirtí polaitíochta bíonn scata
lucht leanta dílis. Daoine iad seo a
thugann a gcuid ama, a gcuid airgid
agus a gcuid tallainne d’fhonn an páirtí
agus polasaithe an pháirtí a chur chun
cinn. 

Ní fheidhmíonn an páirtí gan iad
agus nuair a bhíonn bua toghcháin, is
bua don eagraíocht ar fad a bhíonn
ann. Roinntear luach na creiche idir na
baill ar fad ar leibhéil éagsúla. Aisíoctar
luach na dílseachta ar shlite éagsúla; ó

dhearbhú rogha an pháirtí go deis fos-
taíochta mar rúnaí oifige dáilcheantair
nó tiománaí nó comhairleoir ar ag
dtaobh eile den scála. Mar sin nuair a
bhronn an Taoiseach suíocháin
Seanaid ar dhaoine ‘cáiliúla’ ar nós
Éamon Coughlan agus Martin
McAleese, bí cinnte de go raibh iliomad
gnáth-bhall d’Fhine Gael a raibh díomá
orthu nár tugadh na ‘seod-phostanna’
sin do bhaill dhílse an pháirtí. Iad féin
fiú. 

Mar sin, nuair a tháinig an deis
díoltais agus tagann i gcónaí, ní raibh
an páirtí paraliminte i bhfad ag cur na
saighde ar ais go daingean i gcliathán
mhaorlathas an pháirtí. In áit glacadh
le rogha na ceannasaíochta, ní
hamháin ná roghnódh siad Pat Cox, ní
roghnóidís an dara rogha, Mairéad
McGuinness, ach an oiread agus
thiomáinfidís a dteachtaireacht
míshástachta abhaile tré Gay Mitchell a

sheasamh sa toghchán.
Ceacht luachmhar agus láidir

múinte – ná glac cinntí thar ceann do
pháirtí muna bhfuil lán a dtacaíochta
faighte agat roimh ré ó na baill ach an
raibh an ceacht foghlamtha? Shílfeá go
mbeadh agus foghlamtha go maith ach
níl.  Dhéanfadh Fine Gael botún eile
nuair a roghnaíodar Eithne Loftus le
seasamh sa bhfothoghchán in áit Kier-
an Dennison a ghnóthaigh 3,190 vóta
céad rogha san olltoghchán i mí
Feabhra, cúig chéad níos mó ná líon na
vótaí a bhuaigh Patrick Nulty ó Pháirtí
an Lucht Oibre agus an té a bhuafadh
an fothoghchán an tseachtain seo
caite. 

Botún eile ó Enda. Is as Maigh Eó do
Loftus ó dhúchas agus bíodh is go
bhfuil cáil an-mhaith uirthi mar
Chomhairleoir Contae, níorbh í céad
rogha na mball páirtí í i mBaile Átha
Cliath Thiar mar sin ní éireodh léi ach
teacht sa cheathrú háit don aon
suíochán amháin a bhí ar fáil.

Cad mar gheall ar na reifrinn mar
sin? D’éirigh le ceann agus theip ar
cheann eile. Ní raibh aon ábhar iontais
ann dúinn gur chinn nach mór 80%
díobh siúd a chaith vóta ar son an 29ú
leasú, a cheadódh pá na mbreithiúna a
laghdú. Glacadh leis an leasú ar an
mbonn go bhfuil gach pingin de dhíth
go géar orainn agus gur fiú neamh-
spleáchas na mbreithiúna a ídiú.

Níor glacadh leis an 30ú leasú áfach.
Níor glacadh leis mar creideadh go rab-
hthas ag bronnadh an iomarca
cumhachta ar bhaill an Oireachtais.
Chuirfeadh an tAire Howlin an milleán
ar an gCoimisiún mar nár míníodh
tairbhe an leasaithe don bpobal. 

Ní dóigh liom áfach gurb shin an fáth
nár ghlac an pobal leis an leasú seo.
Táim den tuairim gur theip ar an gceist
leasaithe bunreachta seo ón uair a
chualamar an tAire Dlí agus Cirt agus
Comhionannais, Alan Shatter, ag tab-
hairt ‘raiméis’ ar ghearáin na n-ochtar
iar-ArdAighní faoin leasú. 

Beidh na crua-cheisteanna á gcur
agus freagraí á lorg ar na ceisteanna sin
ach ní mór d’Fhine Gael na ceachtanna
a eascraíonn astu a fhoghlaim agus a
fhoghlaim go maith.

Mar sin nuair a bhronn an
Taoiseach suíocháin Seanaid
ar dhaoine ‘cáiliúla’ ar nós
Éamon Coughlan agus Mar-
tin McAleese, bí cinnte de go
raibh iliomad gnáth-bhall
d’Fhine Gael a raibh díomá
orthu nár tugadh na ‘seod-
phostanna’ sin do bhaill
dhílse an pháirtí. Iad féin fiú. 

breach than the observance’ chomh
fada agus a bhaineann sé leis an
nGaeilge!

Is iontach go deo chomh fimíneach
a bhíonn RTÉ ar cheist na teanga.
Chuala mé Bryan Dobson, príomh-
léitheoir nuachta an stáisiúin, ag
fiafraí den Uachtarán nuathofa an
mbeadh sé ag tabhairt áit lárnach don
Ghaeilge ina réim faoi mar a rinne sé
le linn an fheachtais.  Ba cheart don
léitheoir agus dá shaoistí aird a thab-
hairt ar fhreagra an Uachtaráin Thofa.
Dúirt sé go mbeadh sé ag moladh do
dhaoine an dara seans a thabhairt
don Ghaeilge mar gur thuig sé – agus
tuigimse – nach raibh éispeireas
róthaitneamhach ag glúin áirithe
agus iad ag foghlaim na Gaeilge na

blianta fada ó shin. 
Tá an réimeas sin ag imeacht anois

– cé go mothaím go bhfuil sé rómhall
ar uairibh ag fágáil slán againn – ach
tá an chúngaigeantacht i leith na
teanga fós le sonrú i gcur chuige RTÉ
i leith na ceiste seo agus ceisteanna
eile a bhaineann léi. 

Sampla amháin ná an
díospóireacht  dhátheangach a
reáchtáil TG4 i measc na n-iarrthóirí
agus a mheall lucht féachana de
450,000 duine chuig an stáisiún sin.
Ón am go raibh an chéad
díospóireacht ann idir ceannairí
polaitiúla na tíre, tráth nach raibh
RTÉ ann, bhí sé de cheart ag RTÉ
bheith ag déanamh na hoibre sin, ag
soláthar an fhóraim i nGaeilge agus i

mBéarla chun ceisteanna móra an lae
a phlé idir ceannairí na bpáirtithe.   Cé
go raibh cláracha fónta cúrsaí reatha i
nGaeilge ag RTÉ, leithéidí Féach agus
Cúrsaí, bhí siad in áit na leathph-
ingine nuair a bhí seó mór le crao-
ladh.   Leis an gcaint ar fad a bhíonn ar
siúl faoi Gay Byrne, Pat Kenny, Miri-
am O’Callaghan agus a leithéid, bhí
craoltóirí Gaeilge RTÉ, daoine mar
Bhreandán Ó hEithir, Proinsias Mac
Aonghusa, Seán Ó Tuairisg agus Cyn-
thia Ní Mhurchú i bhfad Éireann níos
fearr, níos gairmiúla agus níos éirim-
iúla ná iad.   Ach sin scéal eile. 

Ní ceist stairiúil amháin é seo.  Tá
go leor ábhar – idir nuacht agus cúrsaí
spóirt – á chur ar fáil ag RTÉ ar an
idirlíon – ach is i mBéarla go mór mór

atá an t-ábhar seo.  Go deimhin ós rud
é go bhfuil cúram nuachta TG4 ar
Nuacht RTÉ agus nach gcuireann RTÉ
an nuacht seo ar fáil i nGaeilge mar a
dheineann siad i mBéarla, fágann sé
sin TG4 gan seirbhís nuachta ceart ar
líne.  Gan amhras is féidir leat faire ar
an gclár nuachta ón oíche aréir ar an
seinnteoir – ach ní féidir leat na scéal-
ta a léamh i nGaeilge mar is féidir leat
i mBéarla. Tráth go bhfuiltear ag
aithint tábhacht an idirlín mar ghléas
cumarsáide mhóramh na nÉirean-
nach ar fuaid an domhain, diúltaíonn
an craoltóir náisiúnta seirbhís a chur
ar fáil sa teanga náisiúnta atá ar
chomhchéim leis an tseirbhís atá ar
fáil i mBéarla.   Ní féidir leat nascanna
a dhéanamh le scéalta nuachta RTÉ i

nGaeilge  ar sheirbhísí ar nós Twitter
agus Facebook, tráth go bhfuil trách-
tairí ag titim thar a gcosa ag iarraidh
áibhéil a dhéanamh faoi thábhacht na
‘meán sóisialta’ i ngach corraíl a thar-
laíonn timpeall na cruinne.

Anois tá Jedward ag dul go dtí an
Eoraifís - arís.  A bhuíochas le heaspa
samhlaíochta agus cultúir ár
gcraoltóra náisiúnta.  Tá bród orainn
ós comhair an domhain faoi
thoghchán an Uachtaráin Higgins –
ach ba cheart náire bheith orainn faoi
‘roghnúchán’ Jedward don chúram
tábhachtach seo. Níorbh leor an
dochar a rinne an dís chágach seo dár
gcultúr an chéad uair, caithfear é a
dhéanamh arís.  Encore? Encore mo
thóin! 

An Coirnéal Joe Dowling taobh amuigh d’árasán an uachtaráin thofa,
Michael D. Higgins, i mBaile Átha Cliath chun cur in iúl dó gur toghadh é
mar Uachtarán na hÉireann. Sa phictiúr ón chlé, tá Kevin O'Driscoll,
gníomhaire toghcháin an Uasail Uí Uiginn, Michael D. Higgins é féin agus
Bean Uí Uiginn, Sabina Coyne [Pic : Sasko Lazarov/Photocall Ireland]

Brian Mac Aonghusa, Cathaoirleach Theilifís na Gaeilge ag an am, in
éineacht le Michael D. Higgins agus an tOllamh Farrel Corcoran, cathaoir-
leach Údarás RTÉ ag an am agus iad ar fad in Óstán Chósta Chonamara ar an
oíche a lainseáladh Teilifís na Gaeilge ar oíche Shamhna 1996. [PIC : PHOTOCALL]

LITIR ón tSín

Eachtra Ghruama chun Muintir na Síne
a chur i mbun Féinscrudú a Dhéanamh

Le hIan Lahiffe, sa tSín

Is é ‘Sochaí Chomhchuí’
príomh-mhana uachtarán na
Síne, Hu Jintao. Feictear an
mana seo ar na traenacha agus
ar na ballaí thart timpeall na

háite. Mínítear go minic an táb-
hacht a bhaineann le hurraim a
thabhairt do chearta sibhialta
daoine eile agus le hobair a
dhéanamh i gcomhar leis an rialtas
srl. Sa cheantar i mBéising a bhfuil
cónaí anois orm, tá an rialtas i
mbun feachtas mór millteach dar
teideal ‘Sochaí Shibhialta – Saol
níos fearr’ a chur ar siúl. Tá póstaeir
leis an mana seo le feiceáil ar gach
droichead agus ar gach clár fógraí ar
fud na háite. Ach níl polasaí sun-
tasach taobh thiar den fhógraíocht
seo. Léiríonn an eachtra thíos nach
bhfuil ag éirí leis an rialtas sochaí
chomhchuí a chothú. 

I bhfíseán gránna de chuid TCI,
nochtar an fhírinne faoin easpa
cúntachta agus easpa dea-
chomharsanachta atá ann i measc
an phobail sa tír. Tosaíonn an físeán
leis an gcailín darb ainm Yue Yue ag

siúl suas bóithrín i gcathair in Guan-
dong i ndeisceart na tíre. Buaileann
dhá veain an cailín óg agus leanann
siad ar aghaidh gan stopadh. Anuas
air sin, siúlann ocht nduine dhéag
thar an gcailín, agus í ag cur fola
agus ag caoineadh, gan bacadh léi.
Fágtar ansin í i mbéal báis go dtí go
dtagann seanbhean bruscair chun
cúnamh a thabhairt di. Déanann na
dochtúirí a seacht ndícheall ach
faraor faigheann an cailín bás
seacht lá i ndiaidh na timpiste. 

Scaipeadh an físeán ar luas las-
rach timpeall na Síne agus bhí plé
mór millteach ar an ábhar ar Weibo,
Twitter na Síneach. De réir thuair-
imí na ndaoine, tá formhór mhuin-
tir na Síne díreach mar an gcéanna
leis na daoine a shiúil thar an gcailín
agus go léiríonn an eachtra seo an
easpa daonnachta atá go forleathan
sa tsochaí. 

Mheas an chuid is mó de na
daoine go bhfuil an bhéim atá ann
ar dhul chun cinn eacnamaíochta
ag cur deiridh le dea-thoil agus dea-
thréithe a chothú i measc na
ndaoine. Ach caithfear scrúdú níos
doimhne a dhéanamh ar an gceist
sin chun tuiscint níos fearr a fháil.

Le blianta beaga anuas, tá leisce
ar dhaoine sa tSín cabhrú le daoine
mar tharla go ndearna seandaoine
caimiléireacht ar dhaoine soinean-
ta le déanaí. Lig na seandaoine seo
orthu féin gur thit siad i laige agus

tháinig daoine chun cabhrú leo.
Ansin, nuair a tháinig na gardaí,
mhaígh na seandaoine seo gur ion-
saigh na daoine eile iad. Bhí siad ag
iarraidh airgead a fháil de bharr
‘ionsaí’ a bheith déanta orthu. Mar
sin, is minic nach mbacann daoine
le cabhair a thabhairt do dhaoine i
gcruachás agus sa chaoi seo tig leo
trioblóid a sheachaint. 

Dá bharr sin is féidir tuiscint a
fháil ar chur chuige na ndaoine a

lean ar aghaidh gan stopadh i gcás
an chailín sin.

Ó thaobh polasaithe de, is cinnte
go luíonn cuid den locht leis an
gcóras oideachais. Cuirtear an-
bhéim ar fad ar fhoghlaim de ghlan-
mheabhair gan múineadh do na
mic léinn conas feidhmiú as a stu-
aim féin. Is ar thorthaí scoile a
bhíonn an bhéim agus dar ndóigh
ar rachmas. 

Bíonn rudaí saolta ar intinn na
ndaoine den chuid is mó. I ndaonra
chomh mór is atá anseo, bíonn
comórtas ann i ngach gné den saol ó
mhaidin go hoíche. Ní bhíonn
daoine sásta seasamh i scuaine
agus bíonn siad i gcónaí ag brú ar a
chéile, gan seasamh siar riamh. Is
cinnte gur drochrud é an brú a
bhaineann leis an daonra ollmhór
agus an easpa comhbhá a
chothaíonn sé. 

Ach tá fáth eile a bhaineann le
heaspa cearta daonna sa tír.
Cuirtear teorainn ar imeachtaí na
sochaí sibhialta agus ní dhéantar
forbairt shásúil ar an ngné tháb-
hachtach sin i bhforbairt iomlán an
duine. 

Mar sin féin, ní hé nach dtu-
igeann roinnt mhaith de na daoine
go bhfuil fadhbh ann sa tsochaí.
Ach, mar a chonaic mé sna freagraí
a tugadh ar fhógra báis Yue Yue (an
cailín óg), is cosúil go bhfuil siad ag
géilleadh don fhadhb agus go

nglacann siad nach bhfuil réiteach
le fáil uirthi. Dúirt duine amháin go
bhfuil an cailín sin níos fearr as
nach bhfuil uirthi fás aníos i dtír gan
ghrá gan chomhbhá. Léiríonn sé sin
an cineál mothúcháin a bhí le brath
sa díospóireacht.

Bhain an rialtas an-leas as an
eachtra seo chun béim a leagan ar
mhana an Uachtaráin agus ar an
bhfógra mór a bhaineann leis an
ráiteas. 

Ach, is léir nach bhfuil muinín ar
bith ag na daoine go bhfuil an rial-
tas in ann nósanna an phobail a
athrú nó fiú amháin iarracht a
dhéanamh iad a fheabhsú. Níl ann
ach caint, raiméis i ndáiríre. Is ar
mhaithe le lucht an rachmais agus
chun torthaí maithe GDP a bhaint
amach atá an rialtas ag feidhmiú
agus tá iad ag comhlíonadh na frea-
grachta seo go sásúil. 

Tá gluaiseacht shibhialta chun
daonnacht agus spiorad na meithle
a scaipeadh ar fud na tíre ag teastáil
go géar.  Is léir ón méid atá ar an
idirlíon go bhfuil daoine buartha
faoin gcuma atá ar an tsochaí. Tá
grúpaí beaga ar leith ag déanamh
rudaí maithe chun cur le daon-
nacht. Ach an ligfidh an rialtas don
ghluaiseacht dul faoi bhláth? !

‘Níl aon ghá é sin a dhéanamh,’ a
deir an rialtas, ‘nach bhfuil feachtas
maidir le ‘Sochaí Chomhchuí’  a
chruthú ar bun againn féin?!’ 

Yue Yue

Bua Micheal D. 
MAR pháipéar nuachtáin a ghlacann le hairgead
poiblí, ní bheadh sé ceart nó cóir aon iarrthóir a
mholadh mar uachtarán, mar sin féin, bímis
buíoch go bhfuil Gael tofa mar uachtarán.

Is féidir linn a bheith measartha cinnte gur
uachtarán fíormhaith a bheas ann mar Michael D.
Higgins.

Tá áit ar leith aige i stair na nGael cheana féin ar
ndóigh de bhrí gurb é an polaiteoir é a chuir TG4,
nó Teilifís na Gaeilge mar a bhí, ar an tsaol.

Mar sin féin, ba iad na gníomhairí ar fad, a rinne
éacht agus iad ag feachtasaíocht ar son stáisiún
teilifíse Gaeilge, a rinne an chuid is mó den obair. 

Is doiligh an saol a shamhlú gan TG4 anois ach
níorbh amhlaidh an scéal i gcónaí. 

Sheas an fear beag seo sa bhearna bhaoil agus
daoine sna meáin Bhéarla ag maslú an stáisiúin,
na Gaeilge, agus Michael D. féin mar chuid dá n-
iarrachtaí fanaiceacha deireanacha stop a chur le
bunú Theilifís na Gaeilge, iad eolach go maith ar
an mhaitheas a dhéanfadh sé don teanga.

Ach sheas Michael D. an fód, agus bunaíodh
Teilifís na Gaeilge, athbhaisteadh é mar TG4 agus
tá an stáisiún ag dul go tréan go fóill.  As sin
amháin, deirimis go bhfuil an Uachtaránacht
tuillte aige. 

Táthar ag súil, ní hamháin go mbeidh sé ina
uachtarán den scoth ar gach bealach, ach go
ndéanfaidh sé iarracht ar leith leis an teanga a chur
chun cinn go neamhbhalbh. 

A leithéid de shampla a bheadh ann!
Níorbh fhéidir leis na Gaeil fada ó shin a shamh-

lú go dtiocfadh an lá a bheadh an Taoiseach, an
Tánaiste agus an tUachtarán ina gcainteoirí líofa
Gaeilge.  Deir na daoine díomuacha “gur theip ar
athbheochan na Gaeilge”. Seans nach bhfuil sí ach
ina tús? Is maith an rud an t-athrú atá le mothú
anois ag barr an dréimire polaitíochta sa tír seo. 

Go maire sé mar sin. 

Forlíonadh oideachais agus suíomh oideachais do mheánscoileanna  ag
www.oideachas.gaelsceal.ie

Ábhar Gaelscéal ar Scoil
• Nótaí Gaeilge don Teastas Sóisearach agus don Ardteistiméireacht le Mícheál Ó Ruairc
• Nótaí le Comhar na Múinteoirí Gaeilge. Béim ar na hathruithe sa bhéaltriail.  
• Sraith phictiúr
• Bileoga oibre bunaithe ar mhíreanna idirlín Na Rúin.
• Ábhar físe agus nótaí le haghaidh OSSP agus OSPS.
• Comhairle Ghairmthreorach.

Ná bígí gan Gaelscéal ar Scoil an scoilbhliain seo!

Lascainí le fáil ar shíntiúis  do mhúinteoirí agus do dhaltaí!  

Téigh i dteagmháil leis an gcomhordaitheoir oideachais ag 
091-897766 nó scoil@gaelsceal.ie 

ar
scoil

34 • GAELSCÉAL 
Dé hAoine, 23 Meán Fómhair, 2011

ar
scoil

Le tacaíocht ó

www.oideachas.gaelsceal.ie

Ná bígí gan Gaelscéal ar Scoil! Tá Gaelscéal ar Scoil ar fáil do mhúinteoirí agus do dhaltaí ar phraghas íseal agus tá lascainí le fáil i gcomhair orduithe móra. Is féidir
foirm shíntiúis a íoslódáil ag www.gaelsceal.ie nó téigh i dteagmháil leis an gcomhordaitheoir oideachais ag 091-897766 / caroline.nichualain@gaelsceal.ie

Sraith phictiúir – Caitheamh Aimsire
Uair sa mhí beidh Gaelscéal ag cur sraith phictiúr ar fáil. Is é an aidhm atá leis an tsraith phictiúir aonarach, spreagúil agus dhathúil seo ná
go mbeidh daltaí in ann cleachtaí a dhéanamh ar conas comhrá a dhéanamh bunaithe ar shraith phictiúir ón chéad bhliain ar aghaidh.

OSPS - Oideachais Shóisialta Phearsanta agus slÁinte

www.oideachas.gaelsceal.ie

Tuilleadh ábhair do mhúinteoirí 
agus do dhaltaí le fáil ag
www.oideachas.gaelsceal.ie

Caithfidh muid déileáil le cáineadh
agus moladh ar bhonn laethúil.
Léann muid leabhair agus ailt a
mhaíonn nár cheart daoine a
cháineadh agus gur cheart dúinn iad
a mholadh. Is deacair déileáil le
cáineadh. Is féidir leis an cháineadh
goilliúint ar dhuine, go háirithe má
tá lagmheas agat ort féin. Tá
cineálacha difriúla cáinte ann:

Léirmheastóireacht chuiditheach
Is é aidhm na léirmheastóireachta

cuidithí ná cúnamh a thabhairt do
dhaoine. Sampla de cháineadh
cuiditheach ná nuair a dhéanann
múinteoir léirmheas ar d'obair
bhaile, obair ranga agus scrúduithe.
Tríd an cháineadh a dhéanann an
múinteoir is féidir leat feabhas a
chur ar do chuid oibre. Is ceart díriú

ar na pointí a luann sí, iad a fheabh-
sú agus tairbhe a bhaint as an méid a
dúirt sí. Déanann an múinteoir an
cáineadh mar tá sí ag iarraidh ort
torthaí maithe a fháil. 

Is féidir leis an léirmheastóireacht
chuiditheach bheith chun leasa
duine má úsáidtear i gceart é. Is
féidir le cairde agus leis an teagh-
lach léirmheastóireacht
chuiditheach a dhéanamh ort agus
is féidir leatsa léirmheastóireacht
chuiditheach a dhéanamh orthusan.

Léirmheastóireacht Dhiúltach
Is féidir leis an léirmheastóireacht

dhiúltach goilliúint ar dhaoine. Go
minic nuair a dhéanann daoine
léirmheastóireacht dhiúltach is
mian leo an duine eile a mhaslú
ionas go mothóidh siad go dona
fúthu féin. Sampla den léirmheast-
óireacht dhiúltach ná duine ag
insint do dhuine eile go bhfuil a
smideadh ag breathnú go
huafásach. Go hiondúil déanann
daoine léirmheastóireacht dhiúl-
tach mar go mothaíonn siad go dona
fúthu féin. Má dhéanann duine
léirmheastóireacht dhiúltach ort
cuimhnigh go bhfuil siad á déanamh

mar go mothaíonn siad go dona
fúthu féin. 

Moladh
Is rud simplí, cumhachtach é an

moladh. Mothaíonn daoine go maith

nuair a fhaigheann siad moladh. Tá
buntáistí go leor ag baint le moladh a
thabhairt, mar shampla ardmheas
ort féin agus féinmhuinín. Nuair a
bhíonn tú ag moladh duine tá sé táb-
hachtach a bheith macánta faoi. Níl

aon mhaith le moladh a thabhairt do
dhuine mura bhfuil tú macánta faoi.
Tá sé deacair ag daoine áirithe
glacadh le moladh. Má fhaigheann
tú moladh, bain taitneamh as agus
glac buíochas as.

Cáineadh agus Moladh

Gníomhaíocht 
Déan iarracht an ceithre abairt seo a leanas a athrú ó cháineadh go
moladh.

1. Cad a tharla do do ghruaig? Tá an chuma air gur búistéir a ghearr 
do ghruaig! 

_______________________________________________________________________________________

_______________________________________________________________________________________

2. Tusa ag casadh amhráin ag an cheolchoirm? Ní chasfaidh tú 
coirnéal! 

_______________________________________________________________________________________

_______________________________________________________________________________________

3. Tharraingeodh mo dheirfiúr trí bliana d’aois pictiúr níos fearr ná an 
pictiúr atá tarraingthe agatsa! 

_______________________________________________________________________________________

_______________________________________________________________________________________

4. Ní bhainfidh tú A amach ar an  tionscnamh sin. Níl sé sách maith.

_______________________________________________________________________________________

_______________________________________________________________________________________

Obair sa Rang
Déan liosta de shamplaí den
léirmheastóireacht
chuiditheach agus den
léirmheastóireacht dhiúltach. 

OSSP - Oideachas Saoránach Sóisialta Polaitiúil

Ná bígí gan Gaelscéal ar Scoil! Tá Gaelscéal ar Scoil ar fáil do mhúinteoirí agus do dhaltaí ar phraghas íseal agus tá lascainí le fáil i gcomhair orduithe móra. Is féidir
foirm shíntiúis a íoslódáil ag www.gaelsceal.ie nó téigh i dteagmháil leis an gcomhordaitheoir oideachais ag 091-897766 / caroline.nichualain@gaelsceal.ie

www.oideachas.gaelsceal.ie

Gníomhaíocht bunaithe ar
chúrsaí agus páirtithe polaitiúla

Gníomhaíocht 
1. Mar ghrúpa roghnaigh ceist 

thábhachtach. Tá cúig 
nóiméad agaibh chun 
cinneadh a dhéanamh. 
Is féidir an cheist a bheith 
bunaithe ar:

• Rud éigin a chuireann 
fearg oraibh

• Rud éigin a cheapann sibh 
atá míchothrom

• Rud éigin atá sibh in ann 
a athrú

• Rud éigin ba cheart a 

bheith athraithe
• Rud éigin a mothaíonn 

sibh láidir faoi.

Is féidir ceist a bhfuil taithí
agaibh féin air a roghnú. Seans go
mbainfeadh sé leis an scoil, leis

an bpobal nó leis an mbaile a
bhfuil sibh i bhur gcónaí ann.
B’fhéidir gur ceist chothro-
maíochta agus chomhionannais a
bheadh ann nó ceist a ardaíodh i
ranganna roimh ré. Bhur
gcomhairle féin.

3. Ar an mbileog oibre Forógra
Páirtí, caithfidh tú trí phointe a
scríobh síos faoin gceist tháb-
hachtach a roghnaigh sibh agus a
rá cén fáth gur roghnaigh sibh é.
Cén fáth gur cheart do dhaoine
tacú le bhur bpáirtí?

4. Anois go bhfuil ainm páirtí,
lógó agus ceist thábhachtach a
mothaíonn bhur bpáirtí láidir faoi
roghnaithe agaibh, cén chaoi a
ndéanfaidh sibh feachtas chun
poiblíocht a fháil le haghaidh
bhur gceiste agus chun daoine a
spreagadh le vótáil daoibh? Céard
iad bhur straitéisí feach-
tasaíochta?

5. Cén chaoi a gcuireann sibh
sibh féin i láthair i rith an fheach-
tais? Cuimhnigh go mbeidh
daoine ag vótáil DAOIBHSE agus
ar son bhur gceiste. Cad é an
íomhá atá sibh ag iarraidh a chur i
láthair nuair a bhreathnaíonn
daoine oraibh? 

Nuair atá an ceacht
críochnaithe ag na daltaí,
fiafraigh de cheannairí na bpáir-
tithe a gcuid oibre a ghreamú den
bhalla. Cuir i láthair an t-ábhar os
comhair an ranga agus labhair ar a
bhfuil déanta. 

(Gníomhaíocht cruthaithe ag 
Conor Harrison agus PDST) 

2. Nuair a roghnaíonn sibh an cheist tá sibh chun páirtí polaitíochta a bhunú in éineacht le daoine eile a
mhothaíonn láidir faoin gceist chéanna. Tá deich nóiméad ag an ngrúpa chun cinneadh a dhéanamh ar ainm
bhur bpáirtí polaitíochta agus chun lógó a dhearadh. Líonaigí isteach é ar bhileog oibre  Lógó Páirtí / Siombail.
Ainmnigh ceannaire páirtí taobh istigh den ghrúpa. Caithfidh sibh prionsabail agus sluán a bhunú. Tabharfaidh
na prionsabail le fios cé atá in ann a bheith páirteach sa pháirtí. An bhfuil polasaí agaibh ar chomhionannas? Cén
chaoi a ndéannann sibh cinneadh? Déan sluán atá feiliúnach do phrionsabail agus do pholasaithe an pháirtí.

Seo cuid de na siombailí / lógónna atá ag na príomhpháirtithe polaitíochta in Éirinn. Tá páirtithe ann freisin,
cosúil leis an gComhar Críostaí, an Páirtí Cumannach, Muintir na hÉireann, an Páirtí Sóisialach Náisiúnach,
Páirtí an Dlí Nádúrtha, Sinn Féin Poblachtach, Socialist Workers Party agus Páirtí na nOibrithe srl.

Úsáid an bosca thíos chun ainm do pháirtí agus an tsiombail a chur in iúl. Mínigh céard a chiallaíonn an 
tsiombail.

Lógó Páirtí / Siombail Roghnaigh muid an tsiombail / lógó seo mar: 

Nóta do mhúinteoirí

Tabharfaidh an ceacht seo
deis do dhaltaí tuiscint a fháil
ar conas a fhoirmítear páirtithe
polaitíochta. Cuirfear béim ar
chúrsaí atá tábhachtach do na
daltaí féin agus ar dhóigheanna
le daoine eile a chur ar an aird-
eall faoi na cúrsaí sin. Mar
chuid den cheacht smaoi-
neoidh na daltaí ar straitéis
feachtasaíochta le fógraíocht a
dhéanamh ar cheisteanna táb-
hachtacha agus le daoine a
spreagadh le vótáil dóibh. Cuir
teorainn chúig nóiméad le gach
tasc chun fócas a thabhairt do
na daltaí. Ba cheart gur leor
ama é sin le haghaidh aiseolais
ar an ngníomhaíocht. B’fhéidir
go dteastódh leidíocht ó chuid
de na grúpaí chun iad a chur ag
smaoineamh faoi céard a
chaithfidh siad a dhéanamh.
Tabhair cóip de lógó na bpáir-
tithe do gach grúpa agus
leathanach forógra.

SRAITH PICTIÚR 3 
FOCLÓIR
1. Aerfort Bhaile Átha Cliath
2. Lár na cathrach
3. Timpeall na cathrach 
4. Na Radhairc shuimiúla
5. An túr solais
6. An zú
7. Páirc an Fhionnuisce
8. Staid nua an Aviva
9. Béile i mbialann deas
10. Dráma 

CEISTEANNA
1. An gceapann tú gur bhain siad 

taitneamh as an lá?
2. An dtaitneodh turas mar seo 

leatsa?
3. Cá ndeachaigh tú ar laethanta 

saoire anuraidh?
4. An raibh tú riamh ag gairdín na

n-ainmhithe/an Zú?

NATHANNA BREISE 
• I dtosach báire
• Ina dhiaidh sin
• Tar éis tamaill
• Ag deireadh an lae
• Bhuel…
• De réir dealraimh 
• Bhí siad caite amach!
• Is léir gur bhain gach duine 

an-taitneamh as an lá!
• Bhí na cailíní stiúgtha leis an 

ocras

Múinteoirí féachaigí ar leathanach facebook Chomhar na Múinteoirí
Gaeilge chun cóip de bhileog oibre do dhaltaí atá oiriúnach do na sraith pic-
tiúr a fháil don rang

AN CÚLÚ EACNAMAÍOCHTA – ÉIRE 2012 –
CÉARD A THARLA?

Ailt chabhracha bunaithe ar ‘Ábhar
beagáinín níos deacra’ don Bhéaltriail 2012’
An cúlú eacnamaíochta
Ní féidir a shéanadh go bhfuil drochbhail ar chúrsaí eacnamaíochta na tíre seo faoi láthair. Bhí
airgead againn go flúirseach cúpla bliain ó shin, le linn ré an Tíogair Cheiltigh, ach tá an ré sin thart
anois agus an tíogar imithe uainn! Is fadhb mhór í an cúlú eacnamaíochta in Éirinn inniu dar liom
mar tá go leor daoine dífhostaithe agus míshásta. Rinne an rialtas go leor leor ciorruithe le cúpla
bliain anuas agus tá scata daoine ag fulaingt de bharr na gciorruithe sin. D’eascair a lán fadhbanna
as an gcúlú eacnamaíochta. Tá go leor daoine dífhostaithe anois. Tá a lán daoine óga ag dul ar
imirce anois chomh maith. Tá aithne agamsa ar chúpla duine ó mo cheantar féin a d’imigh chun na
hAstráile anuraidh. Tá súil agam nach mbeidh orm féin dul ar thóir oibre thar lear nuair a bheidh an
scoil fágtha agam. Lá i ndiaidh lae anois, cloistear scéalta sna meáin faoi mhonarchana ag dúnadh,
oibrithe á ligean chun bealaigh, rátaí dífhostaíochta ag ardú. Táim tinn tuirseach de na scéalta seo!

Na difríochtaí a thug mise faoi deara i mo shaol
Cinnte, chuir an cúlú eacnamaíochta isteach ormsa. Déarfainn go raibh éifeacht ag an gcúlú ar gach
duine in Éirinn, beagnach. I mo cheantar féin thug mé faoi deara gur dhún go leor siopaí áitiúla síos
an bhliain seo caite. Chomh maith leis sin, ní thugann mo thuismitheoirí airgead póca dom a thuil-
leadh. Ach tuigim nach féidir leo. Caithfimid a bheith níos cúramaí faoi chúrsaí airgid anois. An
samhradh seo caite, fuair mé post samhraidh chun roinnt airgid a shaothrú dom féin. Bhí an t-ádh
liom an post a fháil mar níor éirigh le go leor de mo chairde post a fháil, bhí cúrsaí chomh dona sin!
Tá an t-ádh dearg liom freisin mar tá mo thuismitheoirí
fós ag obair, buíochas le Dia.  

Cén réiteach atá ar na fadhbanna seo?
Bhuel, níl a fhios agam chun a bheith macánta. Caithfidh
mé a admháil, nach bhfuil mórán suime agam sna cúrsaí
seo agus nach dtuigim cúrsaí eacnamaíochta ró-mhaith
ach an oiread.  Ach is dócha go gcaithfimid a bheith
dóchasach faoi chúrsaí mar ní bhíonn in aon rud ach seal,
mar a deir an seanfhocal agus is dóigh liom gur fíor dó. 

CÚINNE NA TEICNEOLAÍOCHTA
Bain triail as an tasc seo le rang idirbhliana 

• Foghlaimeoidh na daltaí conas íomhánna a aimsiú/úsáid ón idirlíon
• Cuirfidh siad snas ar a gcuid scileanna ríomhaireachta trí mheán na Gaeilge
• Is modh maith é seo chun dul siar a dhéanamh ar thopaic atá déanta cheana féin 
• Ag deireadh na bliana beidh fillteán deas acu don Ghaeilge

Roghnaigh topaic éigin atá clúdaithe agat sa rang don seisiún m. sh: ‘An Caitheamh Aimsire is
Fearr Liom’, ‘ An Clár Teilifíse is Fearr Liom’. 

Bí cinnte tascanna agus treoracha soiléire a thabhairt don rang, mar shampla:

Chun lán-mharc a ghnóthú don tasc seo caithfidh tú;
1. Alt a scríobh ar an topaic  [150 focal ar a laghad]
2. Úsáid a bhaint as 4 íomhá
3. clónna difriúla [fonts] a úsáid 
4. Leas a bhaint as Wordart don teideal
5. Bheith fíor-chúramach faoi litriú agus rialacha gramadaí na Gaeilge sa phíosa

CONAS ÍOMHÁ A AIMSIÚ & A ÚSÁID
1. Téigh chuig www.google.ie

2. Osclóidh leathanach mar seo
• Cliceáil ar ‘Gaeilge’
• Cliceáil ar Íomhánna
• Cuardaigh an íomhá atá uait

3. Déan deas-chliceáil ar an
Íomhá agus roghnaigh ‘Save as’
nó ‘ Copy’ 

4. Má roghnaíonn tú ‘copy’ beidh 
tú ábalta ‘paste’ a dhéanamh sa doiciméid.
Nó má roghnaíonn tú ‘Save as’ téigh chuig ‘insert’ pictiúr chun an íomhá a chur 
isteach i do dhoiciméid.  

Nathanna deasa le foghlaim
Ní bhíonn in aon rud ach seal
Tá an t-ádh dearg liom
Caithfidh mé a admháil
Ní féidir a shéanadh 

Forlíonadh na Múinteoirí ó Chomhar na Múinteoirí Gaeilge

Foclóir
Athrú ollmhór
Ré an Tíogair Cheiltigh thart
An tír i sáinn 
Géarchéim eacnamaíochta/
lag trá eacnamaíochta
Easpa airgid
Easpa dóchais
Easpa muiníne

Na fadhbanna a d’eascair ón gCúlú 
Eacnamaíochta
Comhlachtaí / Siopaí ag dúnadh síos
Eastáit tithíochta folamh
Fadhb na bochtaineachta ar leac an dorais arís
Dífhostaíocht & duairceas i réim 
Imirce agus an bád bán ag mealladh na n-óg

Cé atá freagrach?
An rialtas / Na polaiteoirí?
Pobal na hÉireann?

Na Forainmneacha Réamhfhoclacha
Is cumasc é an forainm réamhfhocal de ‘réamhfhocal’ + ‘forainm’, mar shampla: 
‘ar’ + ‘mé’ = orm; ‘chuig’ + ‘sé’ = chuige; ‘do’ + ‘tú’ = duit.

R. 1ú 2ú 3ú f 3ú b 1ú Iol 2ú Iol 3ú  Iol.
ar orm ort air uirthi orainn oraibh orthu
ag agam agat aige aici againn agaibh acu
as asam asat as aisti asainn asaibh astu
chuig chugam chugat chuige chuici chugainn chugaibh chucu
de díom díot de di dínn díbh díobh
do dom duit dó di dúinn daoibh dóibh
faoi fúm fút faoi fúithi fúinn fúibh fúthu
i ionam ionat ann inti ionainn ionaibh iontu
le liom leat leis léi linn libh leo
ó uaim uait uaidh uaithi uainn uaibh uathu
roimh romham romhat roimhe roimpi romhainn romhaibh rompu
thar tharam tharat thairis thairsti tharainn tharaibh tharstu

Samplaí:
Is féidir linn an doras a oscailt.
Níl suim dá laghad aici sa spórt.
Bhain an madra geit asam.
Má bhrostaimid beimid sa bhaile rompu.
Chuaigh an carr tharainn faoi luas ard.

Freagraí ar CnG 5!
(i)bhus  (ii)mheánlae  (iii)gcruachás  (iv)mhaidin . . . go hoíche  (v)dhoras  (vi)fhreagra
(vii)fhuinneog.

Cúinne na gramadaí 6

Filíocht Chomónta Ainmnithe:
An tEarrach Thiar  le  Máirtín Ó Direáin

Ná bígí gan Gaelscéal ar Scoil! Tá Gaelscéal ar Scoil ar fáil do mhúinteoirí agus do dhaltaí ar phraghas íseal agus tá lascainí le fáil i gcomhair orduithe móra. Is féidir
foirm shíntiúis a íoslódáil ag www.gaelsceal.ie nó téigh i dteagmháil leis an gcomhordaitheoir oideachais ag 091-897766 / caroline.nichualain@gaelsceal.ie

Prós Comónta Ainmnithe:
Dís  le  Siobhán Ní Shúilleabháin

Cúlra an dáin:
Seo ceann de na dánta is fearr atá

cumtha ag Máirtín Ó Direáin. Bhí Ó
Direáin den tuairim gurbh iad na focail,
an friotal agus an teanga na rudaí ba
thábhachtaí i ndán. Ba chuma, ar
bhealach, dar leis, faoi na smaointe agus
faoin tsamhlaíocht fiú. Seo mar a labhair
sé sa Réamhrá a bhí aige leis an gcnu-
asach Ó Mórna agus Dánta Eile (1957):

‘B’éigean dom rithim mo chuid
filíochta a bhunú ar rithim nádúrtha na
teanga féin mar a chuala mé í, gan a
malairt á cloisteáil agam ar feadh seacht
mbliana déag de mo shaol. . . Is dualgas
don fhile focal a chur ag rince os ár
gcomhair . . .’

Baineann sé úsáid as an bhfealsúnacht
seo sa dán An tEarrach Thiar. Ligeann sé
do na focail an pictiúr a dhathú, an scéal
a insint, an ceol a chumadh. Cruthaíonn
sé pictiúr de shlí bheatha mhuintir Árann
agus ar áilleacht an oileáin le linn an ear-
raigh sa dán. Ba mhaith a thuig sé, is léir,
go raibh meath ag teacht ar an saol trai-
disiúnta, primitíbheach sin in Árainn
agus go raibh deireadh ré an oileáin ag
teannadh leis go gasta.

Sraith de cheithre phictiúr atá sa dán,
gach ceann acu níos deise ná a chéile. Tá
radharc faoi leith i ngach véarsa. Anuas
ar na radharcanna tá fuaimeanna agus
dathanna a chruthaíonn an t-earrach san
anallód ina steilibheatha dúinn.

Déan cur síos gairid ar an gcaidreamh atá,
dar leat, idir an bhean agus an fear sa
ghearrscéal Dís.

Is beag caidreamh atá eatarthu i ndáiríre! Is
lánúin phósta iad agus tá leanbh acu. Sa
ghearrscéal seo dírítear aird an léitheora ar an
gcaidreamh atá eatarthu. Ní fhaighimid ach
sracfhéachaint bheag bhídeach ar an
gcaidreamh sin, áfach. Buailimid leo um
thráthnóna ina dteach cónaithe. Tá an fear ina
shuí cois na tine ag léamh an nuachtáin.Tá an
bhean suite trasna uaidh. Tá an leanbh ina
chodladh sa phram in aice láimhe.

Níl fonn cainte ar an bhfear. Tá a chloigeann
sáite sa nuachtán aige agus é an-soiléir nach
dteastaíonn uaidh a bheith ag comhrá lena
bhean chéile. Ar an dtaobh eile den scéal, tá sé
soiléir go dteastaíonn go géar ón mbean babhta
cainte a bheith aici lena fear céile. Tá sé soiléir
go bhfuil deighilt mhór eatarthu mar lánúin. Tá
sé soiléir freisin gur beag an meas atá ag an
bhfear seo – Seán – ar a bhean chéile. Tá sí
curtha ina háit – ina bosca – aige. Is fúithi siúd
cúramaí an tí ar fad agus aire a thabhairt don
leanbh ina dteannta. Ní theastaíonn uaidh aon
rud a chlos uaithi a chuirfeadh a háit sin i

mbaol.
Bíonn ionadh agus alltacht air a chloisteáil

uaithi go bhfuil sí míshona nó go bhfuil saoirse
de chineál ar bith de dhíth uirthi. Ní theast-
aíonn uaidh aon rud a chloisteáil faoi bhean an
tsuirbhé ach oiread. Ní theastaíonn uaidh an
socrú atá eatarthu a athrú ar ór nó ar airgead.
Ní úsáideann sé a hainm riamh nuair a
labhrann sé léi. Is fear céile ar an tseandóigh é.
Ní theastaíonn uaidh éisteacht léi agus titeann
sé ina chodladh faoin bpáipéar agus í fós ag
rámhaille léi, dar leis, faoi shaol na mban!

Níl ach drochchaidreamh eatarthu. Níl
tuiscint dá laghad ag an bhfear ar fhadhbanna,
ar thnútháin nó ar mhíshonas a mhná céile. Níl
uaidh ach an saol socair, síochánta, eagraithe
atá á chaitheamh aige a choinneáil sa tsiúl.

Cleachtaí:
(i) An mbeidh cupán tae (ag:tú), a Mháire?
(ii) Bhain sé (de:sé) a chóta.
(iii) Cad atá ag teastáil (ó:siad)?
(iv) Tá aithne (ag:sé) (ar:sinn).
(v) Níl maitheas ar bith (i: sí).
(vi) Tá talamh bhog (faoi:tú).
(vii) Tháinig na héin (chuig:sinn).

Gluais
caidreamh – relationship
deighilt – division
ag rámhaille – droning on
tnútháin – expectations.

I véarsa a haon tá fear ag obair sa ghort:
Fear ag glanadh cré
De ghímseán spáide . . .
Binn an fhuaim . . .

Sa darna véarsa tá fear eile ag baint feamainne ar an trá:
Fear ag caitheadh
Cliabh dá dhroim . . .
Ar dhuirling bháin . . .

I véarsa a trí feicimid go bhfuil na mná ag obair i dteannta na
bhfear ar an trá:

A gcótaí craptha,
Scáilí thíos fúthu:
Támh-radharc síothach . . .

Agus sa véarsa deiridh is ar an bhfarraige atá
siad ag saothrú:

Currach lán éisc
Ag teacht chun cladaigh
Ar ór-mhuir mhall . . .

Is cumasach agus is iontach na
pictiúir a chruthaíonn an file

dúinn sa dán. Seo ceann de na
dánta is fearr agus is snoite de

chuid an Direánaigh. 
Pictiúr lom, ealaíonta.

COMHSHAOL

Athchur na gCrann 
Thug an pau brasil (‘adhmad rua’) a hainm do thír ollmhór, ach níl mórán de na crainn seo fágtha. Bánaíodh an chuid is mó den
mata Atlântica (‘dufair an Atlantaigh’), limistéar fáis an chrainn, na céadta bliain ó shin. Scéal difriúil atá ann inniu.  Ní amháin go
bhfuil tréaniarracht á déanamh a bhfuil fágtha den mata Atlântica a chosaint, ach tá crainn á gcur arís ar thailte a bánaíodh. Thug
Alex Hijmans cuairt ar dhá thogra athfhoraoisithe sa stát Bahia, ar chósta thoir na Brasaíle.

“BHAIN mé féin go leor crann. An t-
uafás acu. Inniu, nílim ar mo
shuaimhneas faoi sin. Ach thiar san
am, sna seascaidí agus sna seachtóidí,
ní chloisfeá caint ar chaomhnú tim-
peallachta. Ba é an rud ba nádúrtha sa
saol é crainn a leagan agus eallach a
chur ina n-áit,” a deir Osvaldo Olím-
pio de Oliveira (69), agus togra
athfhoraoisithe na heagraíochta
carthanachta AMEI á thaispeáint aige
dom.

Tá an togra, a bhfuil Osvaldo mar
bhainisteoir air, lonnaithe ar
sheanfheirm ocht n-acra gar don
bhaile beag tuaithe Coração de Maria
i réigiún an Recôncavo – ‘Machaire na
Mumhan’ oirthuaisceart na Brasaíle.
Talamh mhéith feirmeoireachta atá
anseo: fástar cuid mhór cána siúcra
agus tobac ann, agus bíonn beithígh
ag innilt idir na cnoic. Ach dufair a bhí
sa réigiún ar fad nuair a tháinig na
Portaingéiligh i dtír, níos mó ná cúig
chéad bliain ó shin.

As an dúiche seo a fáisceadh Osval-
do – fear lách gealgháireach a
meabhródh an fháilte chroíúil a
chuireann sé roimh chuairteoirí
feirmeoir Éireannach do dhuine. “Tá
dearcadh difriúil agam ar chúrsaí
anois. Ní féidir teacht i dtír ar athchur
crann – go fóill – ach murach na
crainn atá againn ní bheadh uisce ar
bith againn do na feirmeacha.”
Síneann sé a lámh i dtreo gleanna
bhig, míle nó mar sin ón togra athfho-
raoisithe. “Loch a bhí ansin tráth.
Nuair ba ghasúr mé ba ghnách linn
snámh ann.”

Níl an obair athfhoraoisithe ar thal-
amh AMEI – eagraíocht charthanach-
ta a bhfuil tograí timpeallachta agus
oideachais ar bun acu i stáit éagsúla
de chuid na Brasaíle – ach ina tús. Níl
airde duine bainte amach fós ag
ceann ar bith de na crainn a cuireadh
go dtí seo. 

“Tá sé fíoréasca crann a leagan,” a
deir Osvaldo, “ach tógann sé an t-
uafás cúraim ceann a fhás. Caithfidh
tú an féar timpeall ar na crainn óga a
choinneáil íseal nó plúchfar iad.
Caithfear uisce a thabhairt dóibh ina
gceann is ina gceann. Caithfear barraí
eile a fhás eatarthu chun an ruaig a
chur ar sheangáin foraoise, ar féidir
leo crann iomlán a ithe laistigh
d’oíche amháin.”

Níl ach trí acra talún i gceist, agus tá
dhá acra le cur fós. Cén mhaith togra
athfhoraoisithe beag bídeach mar seo
más rud é go bhfuil dufair na

hAmasóine, ar an taobh eile den tír, á
baint ina céadta ciliméadar cearnach
in aghaidh na bliana?

“Smaoinigh muid air sin. Go dtí seo

chosain sé 80,000 Reais (€33,000)
orainn an togra seo a chur ar bun –
airgead mór d’eagraíocht bheag. Le go
mbeidh luach ar ár saothar agus le go

mbeidh an tionchar is mó agus is
féidir ag an limistéar beag talún atá
againn, beimid ag díriú ar fhás síoló-
ga ach go háirithe. Díolfaidh muid na
crainn óga sin le tograí athfho-
raoisithe eile. Faoi láthair tá thart ar
nócha cineál éagsúil crann againn,
ach tá súil againn cur leis an
éagsúlacht sin sna blianta atá
romhainn.”

Níl ceann de na tograí athfho-
raoisithe a bhfuil suim acu síológa
AMEI a cheannacht ach síos an
bóthar, in Muritiba. Togra dhá chéad
acra atá i gceist, ar thalamh de chuid
an chomhlachta tobac Eilvéisigh Dan-
nemann, an fostóir is mó sa cheantar.
Ó cuireadh an togra ar bun sa bhliain
2001, tá deich míle crann in aghaidh
na bliana á gcur ann, rud a fhágann go
bhfuil coill de chéad míle crann ann
inniu (tá crainn na bliana seo le cur
fós.) Tar éis aon bhliain déag, tá tion-
char an togra ar an timpeallacht áitiúil
soiléir. Tá éanacha nach bhfacthas
san áit le cuimhne na ndaoine tar éis
filleadh. 

Is féidir le cuairteoirí ar ionad
cultúrtha atá ag Dannemann in São
Félix, gar do Muritiba, crainn a uchtú
saor in aisce. “Sa lá atá inniu ann, tá
comhlachtaí tobac thar a bheith teo-
ranta ó thaobh margaíochta de,” a
mhíníonn Hans Leusen, uachtarán
oinigh an chomhlachta.

Taitníodh sé le duine nó ná tait-
níodh, ach tá todhchaí tograí athfho-
raoisithe den chineál seo ag brath ar
dhomhan an airgid mhóir. Tá talamh
daor, caithfear na hoibrithe a thugann
aire do na crainn a íoc, agus ós rud é
nach mbainfear na crainn, ní
tháirgeann siad aon teacht isteach.
Ach d’fhéadfadh sin athrú go
sciobtha má chuirtear reachtaíocht
atá á plé sa Bhrasaíl faoi láthair i
bhfeidhm. 

Faoin reachtaíocht sin, d’fhéadfadh
comhlachtaí tionsclaíochta crainn a
cheannacht ar thograí cosúil leis na
cinn ar thug mise cuairt orthu, mar
chúiteamh ar an truailliú a
chothaíonn siad. Le cúig bliana
anuas, tá titim de 75% ar an líon crann
atá á mbaint sa Bhrasaíl. Titim
shuntasach, ach mar sin féin, bain-
tear limistéar de nach mór 35,000 cil-
iméadar cearnach – leath de
Phoblacht na hÉireann – gach bliain.

Síológa: Tá todhchaí thogra AMEI ag brath ar dhíolachán
síológa le tograí athfhoraoisithe eile.

Muritiba: Radharc ar thogra athfhoraoisithe Danco in
Muritiba – tá na crainn seo deich mbliana d'aois.

Alex Hijmans : Crann Castanha do Maranhão á chur ag údar an ailt seo ag togra AMEI.

Is le linn a chuid laethanta ag
traenáil i gColáiste Phádraig ó
1963-65 a d’fhreastail Maidhc
P. Ó Conaola ar an Oireachtas
ar dtús. 

“Is thart ar an gCastle Hotel a
bhíodh daoine ag cruinniú an t-am
sin. Bhíodh muintir na nGaeltachtaí
ar fad ag fanacht ann agus b’shin an
lár-ionad. Bhí sé buailte ar Choláiste
Mhuire agus is ansin is cuimhin
liom a bheith ag éisteacht leis an
sean-nós ar dtús.”

Bhí baint mhór ag an Oireachtas
le muintir na nGaeltachtaí ar fad a
cheangal le chéile. “Ní raibh an
raidió ann an t-am sin, an dtuigeann
tú,” a deir Maidhc. “Thagadh siad ar
fad le chéile agus bhíodh seachtain
mhór mhaith acu agus b’fhada leo
go dtagadh an tOireachtas thart arís
an bhliain dar gcionn. ”

Ach ní chuirfeadh sé an tOireach-
tas san am sin i gcomparáid le
hOireachtas an lae inniu. “Bhíodh
seisiún go maidin sa gCastle – ceol
agus amhráin. Ach ní raibh an slua
chomh mór bhfuil fhios agat. Ar
bhealach is dóigh go raibh sé níos
deise mar bhí fhios ag chuile dhuine
go díreach cén áit a mbeadh an
chraic.”

Bhí suim ag Maidhc ins na
hamhráin i gcónaí agus ghlac sé

páirt sa chomórtas sean-nóis bliain
amháin. Thaitin an t-amhrán
‘Brídín Bhéasach’ go mór leis riamh
agus d’fhoghlaim sé cúpla ceathrú
de óna chomharsa, Tom Pháidín
Tom Ó Coisdealbha.

“Caithfidh sé go raibh an-
mhuineál a’m ag an am,” a deir
Maidhc ag gáire. Ní raibh sé “i
bhfoisceacht scread asail de dhuais
a fháil” mar a deir sé féin. “Is
cuimhin liom Tomás Mac Eoin agus
Peadar Tommie Mac Donncha as an
gCeathrú Rua. Sílim gurbh é Tomás
a bhuaigh an bhliain sin. Ba mhór i
gceist an bheirt acu ag an am i
gColáiste Mhuire agus ar ndóigh bhí
siad thar barr.”

Is iad na pearsana móra a bhíodh
ag an Oireachtas an t-am sin is mó a
sheasann amach i gcuimhne Uí
Chonaola. Leithéidí Sheáin Uí
Chonaire as Ros Muc, Johnny Chóil
Mhaidhc agus Tom Pheaidí Mhic
Dhiarmada as Cois Fharraige. Is aige
a bhíodh an spraoi ina gcomhlu-
adar. 

“Bhíodh an seomra lán agus Tom
Phaidí ag insint scéil,” a deir Maid-
hc. “Bhí sé ina ‘phrime’ an uair sin,
bhfuil fhios agat... sin é an chaoi ar
chuir mé féin suim ins na scéalta...
b’iontach an spreagadh a bhí ann
mar a déarfá.”

Ba i dtús na seachtóidí a thosaigh
méadú ag teacht ar an Oireachtas
agus b’éigean aistriú go dtí an RDS.
B’shin an uair a thosaigh an
tOireachtas ag leathnú amach i
ndáiríre, dar le Maidhc. Tá cuimhne
mhaith aige ar an oíche a bhuaigh
Seán de hÓra as Corca Dhuibhne
Príomh-Chomórtas Amhránaíochta
an tSean-Nóis, mar a tugadh air ag
an am. 

“B’shin san RDS in 1970,” a d’inis
sé dom. “Tháinig sé ar ais sa gCastle
ina dhiaidh agus bhí oíche go maid-
in ann. Bhí coimhlint mhór ann an
oíche sin, idir Seán de hÓra agus
Seán Ó Conaire. Is dóigh go raibh
beagáinín éada ar Sheán go raibh an
duais faighte ag de hÓra! An
nóiméad a chríochnódh Seán de
hÓra amhrán, thosódh Seán Ó
Conaire, agus gan briseadh ar bith,
thosódh Seán de hÓra arís. Lean sé
seo ar aghaidh go maidin!”

Bhíodh an scríbhneoir Máirtín Ó
Cadhain thart an t-am sin freisin.
“Is cuimhin liom a bheith san RDS
oíche amháin agus bhí slua aisteach
ann... Tháinig an Cadhnach isteach
ag deireadh na hoíche agus d’iarr sé
deoch... “Tabhair dom deoch!” a
deir sé, ach ní thabharfadh aon
duine deoch dó. Spréach sé! Bhuel,
thosaigh sé thuas ag ceann an

chuntair agus ní dhearna sé ach a
dhul síos lena láimh agus chuir sé in
aer chuile ghloine dá raibh ann!”

I dtús na seachtóidí, tháinig athrú
ar an scéal. Reáchtáladh picéad
taobh amuigh den RDS. Mheas
tromlach na Gaeltachta go raibh an
iomarca de dhlúthcheangal idir an
tOireachtas agus Baile Átha Cliath.
Cheapadar gur cheart é a scaipeadh
amach agus ‘speáint go bhféadfaí
Oireachtas a eagrú sa nGaeltacht ina
mbeadh chuile dhuine páirteach.
Ba as sin a tháinig Oireachtas na
nGael, a reáchtáladh i Ros Muc, Cill
Chiaráin, Tír an Fhia, Corr na Móna
agus Ciarraí.

“Bhí sé difriúil den Oireachtas
foirmeálta i mBaile Átha Cliath,” a
deir Maidhc. “Bhí an ceann seo
neamhfhoirmeálta agus ní raibh
aon bhéim mhór curtha ar chomór-
tais. Bhí béim ar dhaoine a thab-
hairt le chéile – le haghaidh spraoi,
craic, ceoil agus óil.”

Duine eile a sheasann amach go
láidir ina intinn ná Cóilín Cliseam,
an t-amhránaí breá as an gCaisleán
in Indreabhán a thug leis Comórtas
Sean-Nóis na bhFear faoi dhó.
“Bhínn ag déanamh amach uair
amháin go raibh mé mar ‘agent’ ag
Cóilín,” arsa Maidhc ag gáire. “Is
minic a thug mé suas ag an Oireach-
tas é... Bhí Cóilín go maith... Dá n-
ólfadh sé b’fhéidir dhá phionta nó
trí, bhí sé iontach uilig, cumasach ar
fad... Ach dá rachadh sé go dtí an
cúigiú nó séú pionta, thosódh sé ag
baint faid as na nótaí agus na
véarsaí, agus chaillfeadh sé an rud
speisialta sin a bhí aige. Chuaigh sé
an-ghar dó ach chinn air Corn Uí
Riada a thabhairt leis.” Is cosúil go
raibh tallann eile ag Cóilín freisin –
‘Damhsa na gCoiníní’. D’inis Maid-

hc dom go dtéadh sé sin síos ion-
tach uilig ag an Oireachtas!

Tá athrú aisteach mór ar an
Oireachtas ón am sin, dar le Maidhc.
“Tá sé níos mó anois ar chuile
bhealach. Ní bhíodh damhsa ar an
sean-nós ar bith ann fadó. Sin rud

nua ar fad agus caithfidh mé a rá
gur chuir sé go mór leis.”

Samhlaíonn an Conaolach go
leanfaidh an tOireachtas ar aghaidh
go láidir sa todhchaí ach go gcaith-
fidh sé bheith ag forbairt an t-am ar
fad. “Caithfear na bunchomórtais a
choinneáil ach caithfear roinnt
athruithe a dhéanamh a chuirfeas
beocht agus spleodar ann. Muna
bhfeabhsóidh tú rudaí, tosóidh
rudaí ag dul i léig arís.”

Tá glúin óg eile ag teacht aníos
agus tá Maidhc P. Ó Conaola
dóchasach go gcoinneoidh siadsan
an teanga ag imeacht. “Ach is duine
cineál dóchasach mé ar aon nós,
mar a déarfá... ”

Is léiritheoir raidió agus teilifíse as
an Spidéal i nGaeltacht Chonamara é
Maidhc P. Ó Conaola. Aisteoir agus
Oide Scoile, a chaith na blianta ag
obair le RTÉ agus Raidió na Gaeltach-
ta is ea é. Bronnadh Gradam Jacobs
air in 1973.

“Níl áit ar bith i gConamara
in ann an tOireachtas a
thógáil anois agus is bocht
an scéal é. Caithfear rud
éigin a dhéanamh faoi sin.”

Tá Oireachtas na Gaeilge linn arís agus beidh na sluaite ag tarraingt ar
Chill Airne. Ach ar athraigh an tOireachtas thar na blianta?
Labhraíonn Áine Ní Chuaig le roinnt Gaeilgeoirí le fáil amach.

Maidhc P. Ó Conaola

Cóilín Cliseam. Grianghraif le
caoinchead ó CIC.

Seán Chóilín Ó Conaire. PIC: © ERICH HARTMANN

An Daingean 1992: Micheál Ó Muircheartaigh, Máire Ní Dhomhnaill, Meaití
Jó Shéamuis Ó Fatharta, Bríd de Brúin, Micheál Mháire Ghabha Ó Ceannab-
háin agus Páidí Mharthainn Mac Gearailt. Grianghraif le caoinchead ó
Oireachtas na Gaeilge.

Lillis Ó Laoire Nell Ní
Chróinín

“IS de thoradh an Oireachtais gur tugadh
an deis domsa casadh le cuid de na
hamhránaithe, rinceoirí, filí, cumadóirí
agus carachtair mhóra atá imithe uainn
anois ar shlí na fírinne,” a d’inis Nell Ní
Chróinín dom. “Daoine mar Dhónal Ó
Liatháin, Ciarán Ó Concheanainn agus
Johnny Sheáin Jeaic Mac Donncha.”

As Béal Átha an Ghaorthaidh i gContae
Chorcaí ó dhúchas, tá Nell ag freastal ar an
Oireachtas ó bhí sí deich mbliana d’aois.
Bhain sí amach an dara háit sa Chomórtas
Amhránaíochta ar an Sean-Nós faoi 35 bli-
ain dhá bhliain ó shin. Anuraidh, d’éirigh
léi an chéad áit a bhaint amach sa chomór-
tas céanna agus Comórtas na mBan a
thabhairt léi freisin.

Creideann sí go bhfuil tábhacht thar na
bearta leis an Oireachtas agus go gcuire-
ann sé go mór lenár gcultúr agus lenár n-
oidhreacht. 

“Tugann an tOireachtas deiseanna ion-
tacha do dhaoine óga tuiscint a fháil ar na
nósanna éagsúla agus na stíleanna ar leith
a bhíonn le fáil sna Gaeltachtaí.”

Tá Nell dóchasach go mbeidh an oiread
céanna nó níos mó daoine óga ag glacadh
páirte in imeachtaí an Oireachtais sa tod-
hchaí. 

“Tá súil agam go mbeidh flúirse ceoil,
amhránaíochta agus rince le clos ag an
Oireachtas sna blianta atá le teacht agus go
mbeidh an fhéile iontach seo fós ag dul ó
neart go neart i bhfad i ndiaidh ár linne.”

Beidh Nell ag glacadh páirte i gcomórtas
Chorn Uí Riada ar an Satharn.

Mairéad Ní
Fhlatharta

Máire Ní
Choilm

“TÁ sé galánta nuair a éiríonn leat duais a
fháil,” a deir Máire Ní Choilm, atá ag freast-
al ar an Oireachtas ó 1989 i nGleann Cholm
Cille. Bhain sí amach Comórtas na mBan
in 1997 agus 2010. “Is maith liom cairde
maithe bheith cruinnithe ag baint suilt as
cuideachta a chéile, na hamhráin, an spio-
rad a bhíonn i láthair agus cúpla pionta
breá leanna!”

Baineann Máire sult ‘millteanach’ as na
comórtais, go háirithe na cinn nach
mbíonn sí féin páirteach iontu. “Bíonn tú
ábalta suí siar, éisteacht agus a bheith go
hiomlán ar do shuaimhneas.”

B’ócáid fhíorspeisialta di an oíche a
bhuaigh a cara dil Ciarán Ó Con Cheanainn
Corn Uí Riada i gCorcaigh sa bhliain 2008.
Ba é Ciarán an duine ab óige riamh a bhain
amach an gradam agus ba mhór an chail-
liúint a bhás cúpla mí ghairid ina dhiaidh
sin agus gan é ach i mbláth na hóige.

Tá sé soiléir go bhfuil níos mó daoine ag
tarraingt ar an Oireachtas chuile bhliain
ach tá Máire Ní Choilm den tuairim go
bhfuil sé ag éirí ‘rud beag ró-mhór’. “Is
fearr liom féin na féilte beaga, cosúil le
hÉigse Joe Éinniú i gCarna agus Éigse
Dhiarmuidín i gCúil Aodha, nuair nach
gcaitheann tú leath na hoíche ag lorg
daoine.” Beidh Máire ag glacadh páirte i
gcomórtas Chorn Uí Riada ar an Satharn.

Ticéid le buachan don Chomórtas
Damhsa ar an Sean-Nós!

BA ar RTÉ Raidió na Gaeltachta a bhíodh
Lillis Ó Laoire ag éisteacht le comórtais an
Oireachtais sular fhreastail sé den chéad
uair in 1985 i gCorcaigh. Agus tá sé ag dul
ann ó shin. D’éirigh leis Corn Uí Riada a
thabhairt leis in 1991 agus 1994.

“Buaicphointí a bhí sa dá oíche sin ar
ndóigh ach bhí oícheanta eile ann freisin,”
a deir Lillis. “Bua Mhairéad Ní Oistín sa
bhliain 1995 agus gabháil Eilís Uí Shúil-
leabháin ar Aisling Gheal an oíche chéan-
na sa Shelbourne i mBaile Átha Cliath.”

Deir Ó Laoire go dtugann an tOireachtas
ardán don Ghaeilge nach mbaineann le
hoideachas – an cultúr, caitheamh aimsire
agus spraoi. “Tugann sé gradam don
Sean-Nós freisin, ar leibhéal náisiúnta
agus idirnáisiúnta, agus do na healaíona
dúchasacha eile.” Creideann sé go mair-
fidh an tOireachtas ach go dtiocfaidh
athrú air. “Is mar sin is ceart d'aon fhéile a
bheith.” 

Tá Lillis ina léachtóir le Gaeilge, agus
Ceann Scoil na dTeangacha, na Litríochtaí
agus na gCultúr, in Ollscoil na hÉireann,
Gaillimh. Níos luaithe i mbliana, foilsíodh
‘Bright Star of the West: Joe Heaney, Irish
Song Man’. Fiontar comhscríbh-
neoireachta leis an Ollamh Sean Williams
ó Ollscoil Evergreen i Washington atá ann,
a thugann léargas cuimsitheach ar shaol,
saothar agus tionchar an amhránaí
Seosamh Ó hÉanaí.

Beidh Ó Laoire i mbun moltóireachta ar
chomórtas Chorn Uí Riada ar an Satharn,
in éindí le hEilís Uí Shúilleabháin agus
Séamus Ó Dubhthaigh.

“SEO í ócáid mhór na Gaeilge, áit a gcastar
daoine ort ó chuile Ghaeltacht nach bhfe-
ictear ó cheann ceann na bliana agus
téann chuile dhuine craiceáilte ag damh-
sa!”

Tá Mairéad Ní Fhlatharta, as Baile an
tSléibhe ar an Spidéal ó dhúchas, ag freast-
al ar an Oireachtas ó 1993, an t-aon bhliain
a reáchtáladh an fhéile i gCathair na Gail-
limhe. Tá go leor duaiseanna bainte
amach aici ag an Oireachtas don Amhrá-
naíocht ar an Sean-Nós, ina measc Corn na
mBan in 2007 agus an dara háit i gcomór-
tas Chorn Uí Riada in 1998. Ag cuimh-
neamh ar a cara mór Ciarán Ó Con
Cheanainn, tá cuimhne amháin ar leith a
sheasann amach ina hintinn . . . 

“Thíos i nDún Garbhán a bhí muid in
1999 agus diabhail lóistín a bhí le fáil san
óstán agam féin agus mo chairde, Mairéad
agus Michelle as Cill Chiaráin. Bhí seomra
ag Ciarán Ó Con Cheanainn san óstán agus
ní raibh aon chuimhne aige dul a chod-
ladh, cé go raibh sé ina mhaidin. Ní nach
ionadh dó mar bhí an dara háit faighte aige
i gCorn Uí Riada an oíche úd! Fuair muid
an eochair uaidh. Diabhail leaba a bhí ag
Ciarán bocht nuair a laindeáil sé ar ais sa
seomra. Nach muid a rinne an gháire an
oíche sin!”  

Deir Mairéad nach gcaillfeadh sí an
tOireachtas go deo. “Saol fada don
Oireachtas agus gura fada buan é!” Beidh
Mairéad ag glacadh páirte i gcomórtas
Chorn Uí Riada ar an Satharn.

Tá dhá thicéad le bronnadh againn don Phríomhchomórtas Damhsa ar an  
Sean-Nós a reáchtálfar ar an Satharn ag 2.00in. Chun d’ainm a chur sa mhála
mór, téigh chomh fada le foireann GAELSCÉAL in Ionad na Seastán (Ionad A) 

áit nach mbeidh le déanamh agat ach clárú le GAELSCÉAL saor in aisce! 
Fógrófar an buaiteoir ar an Aoine @ 5.00in.

Muna bhfuil deis agat a bheith i gCill Airne i mbliana, déan cinnte súil a choinneáil ar ‘Otv’,
cainéal nua teilifíse atá le fáil ar líne don Oireachtas. Cuirfear físeáin ghearra suas ar an suíomh

agus gheobhfaidh tú léargas ar na himeachtaí ar fad atá ar siúl in Óstán Ghleann an Iolair. 
Cuirfidh lucht freastail an Oireachtais síos ar fhéile na bliana seo agus tabharfar eolas faoin 
traidisiún a bhaineann leis an ócáid Ghaeilge is mó ar an bhféilire. Beidh léirmheasanna ar 

fáil den cheol, amhránaíocht, damhsa agus go deimhin an chraic ar fad i gCill Airne! 

Tá Otv ar fáil anois ag an dá nasc seo: 
www.gaelsceal.ie      www.antoireachtas.ie



Cathair na Gaillimhe 
Féile 
Teicneolaíochta
agus Eolaíochta
na Gaillimhe
Katie McGreal 

BEIDH Féile Teicneolaíochta agus
Eolaíochta na Gaillimhe 2011 ar siúl
14 – 27 Samhain. Beidh níos mó ná
35 imeacht agus seó ar siúl do dhal-
taí bunscoile agus meánscoile. 

I measc na n-imeachtaí, beidh
ceardlann ar theicneolaíocht
rothair agus conas é a chothú,
beidh léacht do mhúinteoirí agus
do thuismitheoirí ar chibearbhu-
laíocht, beidh turais san iars-
malann zó-eolaíochta agus geo-
laíochta, agus beidh an t-aon
iarsmalann ríomhaireachta agus
cumarsáide in Éirinn ar oscailt
freisin. Beidh taispeántas ceimice
agus réalteolaíochta ar siúl chomh
maith le seó faoi chluichí
ríomhaireachta.

Aidhm na féile ná an eolaíocht,
an teicneolaíocht, an
innealtóireacht agus an mhata a
chur chun cinn agus an tábhacht a
bhaineann leo a chur i mbéal an
phobail. Táthar ag súil go múscló-
far suim daoine óga sna hábhair
sin.   Ar an lá deireanach den fhéile,
beidh tóraíocht taisce fhíorúil ‘Ape
Run’ ar siúl chun airgead a bhailiú
do charthanais áitiúla. Caithfidh tú
a bheith thar 18 mbliana d’aois
chun páirt a ghlacadh ann agus
gheobhaidh na buaiteoirí duais le
haghaidh a rogha scoile. Chun
clárú don rás téigh i dteagmháil le
Chris Duke ar 091 492689 nó
Christopher.duke@nuigalway.ie. 

Tá liosta de na himeachtaí ar fad
ar fáil ó www.galwayscience.ie 

Maigh Eo

Gaeilgeoirí 
de dhíth! 
Katie McGreal

BEIDH margadh na Nollag, ‘Shop ‘n
Spraoi na Nollag’, ar siúl i gCathair
na Mart i mbliana ar an 9 – 11 Nollaig
agus, faoi láthair, tá Gnó Mhaigh Eo
ag lorg Gaeilgeoirí chun ceardlanna,
imeachtaí agus seónna Gaeilge a
chur ar siúl. 

Táthar ag súil le hoíche Ghaeilge ar
an Satharn, 10 Nollaig le himeachtaí
a thabharfaidh deis do dhaoine
Gaeilge a labhairt. Tá fear an tí á lorg
acu chomh maith le smaointe atá ag
aon duine chun oíche idirgh-
níomhach trí Ghaeilge a chur ar siúl.

Chomh maith leis sin, ba mhaith
leo grúpa aisteoirí a fháil chun ceard-
lann aisteoireachta trí Ghaeilge a
chur ar siúl do dhéagóirí agus beidh
grúpa ag canadh amhrán i rith an
mhargaidh agus ba mhaith le Gnó
Mhaigh Eo grúpa ceoltóirí a fháil
chun amhrán nó dhó a chasadh i
nGaeilge nó go dátheangach.    

Tá neart imeachtaí eagraithe acu
cheana. Beidh seastán Gaeilge ann
do pháistí agus beidh siad in ann éis-
teacht le scéalta Gaeilge, beidh
ceardlann drumadóireachta á cur ar
siúl ag fear ó Chonamara agus tá
ceardlann puipéadóra trí Ghaeilge
eagraithe.

Tá Anna in oifig Ghaeilge Mhaigh
Eo ag cur fáilte roimh smaointe ar

Seoltar scéalta chuig:

Daoine atá ag iarraidh tithe ón
gComhairle Contae fágtha ar
an trá fholamh 
Máirtín Ó Catháin 

D’FHÉADFADH sé nach mbeadh
aon rogha ag na céadta daoine i
gConamara atá ar chlár tithíochta
na Comhairle Contae ach a gceantar
féin a fhágáil – sin má tá siad ag iar-
raidh áit bhuan chónaithe.  

Tá os cionn 200 iarratas, idir
theaghlaigh agus daoine aonair, sa
tóir ar thithe Comhairle Contae i
sráidbhailte i gConamara.  

Ach is cosúil nach bhfuil de
sheans ag daoine atá ag faire ar
theach údaráis áitiúil anois ach
teach a fháil ar cheann de na heast-
áit phríobháideacha atá fágtha gan
chríochnú ar fud na tíre.  

Tá plé dá dhéanamh ar bhealaí a
bhféadfadh Comhairlí Contae leas a
bhaint as na heastáit seo amach
anseo.  Ach ní fiú trácht ar a bhfuil
de “scáileastáit” (ghost estates) i
gConamara.  

Dá bharr sin is beag seans atá ag
daoine atá ar an gclár tithíochta ar
áit bhuan chónaithe ina bpobail

féin i gConamara.  Deimhníodh
aríst ag an gcruinniú is deireanaí de
Chomhairle Chontae na Gaillimhe
nach mbeidh siadsan ag tógáil tithe
aonaracha faoin tuath; níl aon
chiste ann le haghaidh scéimeanna
tithe i sráidbhailte agus ceaptar go
mbeidh sé scaitheamh maith sula
mbeidh aon athrú air sin.  

Cé gur mhéadaigh an líon daoine
a bhí ar chlár tithíochta Chomhair-
le Chontae na Gaillimhe go mór le
fiche bliain bhí seans i bhfad ní b’f-
hearr ann go bhfaigheadh daoine
áit chónaithe nuair a bhí roinnt
scéimeanna tithe dá dtógáil.  

Mar shampla tógadh scéimeanna
tithe Comhairle Contae ar an
gCeathrú Rua, i Ros Muc agus i
gCarna le blianta beaga anuas.
Bhítí ag tógáil roinnt tithe aonair
freisin; b’iondúil gur ar shuíomh a
bheadh ar fáil ar thalamh an teagh-
laigh a thárlaíodh sin.  

Ach níl na roghanna sin ann
anois.  Buille mór é seo do chuimse
daoine i gConamara…agus do

phobail atá ag súil go bhfanfadh na
daoine sin ina measc.   

Tá sé ráite ar fhoirmeacha iar-
ratais ag 53 teaghlach/duine aonair
go bhfuil teach uathu ar an
gCeathrú Rua; sin é an chéad rogha
a bhí acu.  Ina iomláine dúradh i 126
iarratas go nglacfaidís le teach ar an
gCeathrú Rua – fiú agus go mba é an
dara agus tríú rogha ag cuid acu é.  

Tá 11 iarrthóir ar thithe ag iar-
raidh gur i Ros Muc a bheadh siad
lonnaithe agus, ina iomláine,
dúradh i 24 iarratas go mbeidís
sásta glacadh le teach ar eastáit i
Ros Muc.  Tugadh Carna mar chéad
rogha i 12 cás agus  bheadh 25 iar-
rthóir uilig sásta le Carna, fiú agus
gur dara agus tríú rogha é i gcásan-
na áirithe. 

Amach ó thuaidh, tá an Clochán
luaite i 47 iarratas mar an “chéad
rogha” ach bheadh 126 uilig sásta
lonnú ann. Níl aon ábhar dóchais
ag formhór na ndaoine seo anois go
bhfaighidh siad teach Comhairle
Contae i gConamara. 

Daoine ó Bhaile an Átha, Bhéal an Róba agus Caisléan an Bharraigh i Maigh Eo ag siúl ar Inis Toirc mar chuid de dheireadh seachtaine ar chaith siad ann le déanaí. 

Gaillimh

imeachtaí, ceardlanna, seónna agus
aon sórt siamsaíocht Ghaeilge. Is
féidir dul i dteagmháil léi ar 098
26555 nó eolas@gnomhaigheo.ie. 

Le roinnt blianta anuas, tá Gnó
Mhaigh Eo i ndiaidh poiblíocht a
dhéanamh ar an nGaeilge i rith an
mhargaidh seo ach i mbliana tá siad
ag díriú isteach ar imeachtaí Gaeilge
agus táthar ag obair ar chláir imeach-
taí faoi láthair.

Féile Leabhar
‘The Rolling
Sun’
Katie McGreal

BEIDH an Fhéile Leabhar ‘The
Rolling Sun’ ar siúl i gCathair na Mart
i Maigh Eo ar an 12 – 13 Samhain agus
beidh neart imeachtaí ar siúl ar
feadh an deireadh seachtaine.

Osclóidh an staraí áitiúil, Harry
Hughes, an fhéile ar an Aoine ag
9.30in san Óstán Clew Bay. Tá cead
isteach saor in aisce agus beidh ceol
agus filíocht ó Ger agus Tony Reidy
ann freisin. Beidh taispeántas
ealaíne ar siúl san óstán ar feadh an
deireadh seachtaine freisin.

Ar an Satharn, léifidh an scríbh-
neoir Claire Keegan a cuid oibre
amach agus beidh deis ag an lucht
féachana roinnt ceisteanna a chur
uirthi. Beidh sí san Óstán Plaza ó
10.30rn – 12in agus tá costas €10 ar
an ócáid seo. Cuirfidh an maisitheoir
leabhar PJ Lynch ceardlann ar siúl i
Leabharlann Chathair na Mart ag 2in
agus tá an ócáid seo saor in aisce. 

Cuirfear deireadh leis an bhféile ar
an Domhnach le plé ar acmhainní
inbhuanaithe san Óstán Carlton
Atlantic ag 12.30in. Labhróidh
painéal de Lorna Siggins, an
Dochtúir Ken Whelan agus James
Ryan agus beidh an t-iriseoir Áine
Ryan ina cathaoirleach air. 

Tá tuilleadh eolais faoin bhféile ar
fáil ó 098 28088.   

Ceatharlach

‘Gaeilge le
Chéile’ 
BEIDH Gaeilge le Chéile, an teacht le
chéile míosúil de chuid Ghlór
Cheatharlach, ar siúl ar an Déar-
daoin, 3 Samhain ag 9.00in i dteach
tábhairne Reddys. Tagann daoine, a
bhfuil suim sa Ghaeilge acu, le chéile
ar an gcéad Déardaoin de gach mí i
rith na bliana chun an Ghaeilge a lab-
hairt go sóisialta. Beidh fáilte roimh
chainteoirí agus roimh fhogh-
laimeoirí na teanga. Idir an dá linn tá
sé ráite ag Glór Cheatharlach gur
éirigh go hiontach leis an gcéad
Chiorcal Comhrá do mhic léinn iar-
bhunscoile a bhí ar siúl sa chontae ó
thús na scoilbhliana reatha go dtí an
briseadh lárthéarma. 

D’fhreastail mic léinn sa chúigiú
agus sa séú bliain ó cheithre scoil
éagsúla ar na seisiúin cainte sheach-
tainiúla. Cuirfear tús le sraith nua
den chiorcal comhrá iarscoile tar éis
an tsosa. Díríonn an ciorcal ar mhic
léinn atá ag lorg deiseanna breise
chun Gaeilge a labhairt go
neamhfhoirmiúil lasmuigh den
seomra ranga. 

Beidh an Ciorcal Comhrá Iarscoile
ar siúl in Ionad Pobail Dharach Úir
gach Luan ó 4.30 go 5.30in, ag tosú
ar an Luan, 7 Samhain. Leanfaidh an
ciorcal ar aghaidh ar feadh sé seach-
tainí go laethanta saoire na Nollag.
An táille don tréimhse ná €15. Ní
foláir áiteanna a chur in áirithe agus
tabharfar tús áite don chéad fiche
iarratas. Chun clárú is féidir dul i
dteagmháil le Glór Cheatharlach ar
085 1340047.

Baile Átha Cliath

Radharc 
Chluain Tarbh
‘le bheith
scriosta’
Katie McGreal

TÁ eagla ar na daoine áitiúla i gClu-
ain Tarbh i mBaile Átha Cliath go

Tagann Michael D. slán as na portaigh 
Máirtín Ó Catháin

IS beag aird a tugadh ar Choiste
Limistéar 2, atá ag cosaint chearta
bainte móna mhuintir Chonamara,
san toghchán Uachtaránachta.  

Níor thug 75% den phobal in
iarthar Chonamara aon aird ar an
bhfeachtas in aghaidh iarrthóirí a
bhí bainteach leis an Lucht Oibre,
Fine Gael…nó le Fianna Fáil san
aimsir a caitheadh…nuair a chait-
headar a gcuid bhótaí.  Is é Micheál
D. Ó hUiginn, an tUachtarán
nuathofa, is mó a fuair bhótaí sa
gceantar fiú agus gurb é a shínigh –
in 1997 – an Treoir ar a bhfuil go leor
caomhnú talúna agus sléibhe
bunaithe.  

Bhí Coiste Limistéar 2, atá ag
gníomhú i gceantar Iorras Aith-
neach agus Ros Muc, ag iarraidh
nach gcaithfeadh an pobal bhóta

d’iarrthóir an Lucht Oibre Micheál
D. Ó hUiginn ná d’iarrthóir Fhine
Gael Gay Mitchell mar go rabhadar
bainteach leis an rialtas a bhí ag cur
rialacha áirithe caomhnaithe i
bhfeidhm.  

Bhí an coiste sin freisin ag iar-
raidh nach dtabharfaí bhóta do
Sheán Gallagher ná do Mary Davis
ar an gcúis go raibh siadsan bain-
teach go díreach nó go hindíreach le
Fianna Fáil.  

Tá an coiste ag leagan milleáin
freisin ar Fhianna Fáil faoin
gcaomhnú.  Is é an córas SPA – córas
a thugann cosaint d’éanacha áirithe
– an chnámh spairne atá ag an
gcoiste seo agus ag roinnt grúpaí
eile i gConamara atá bainteach leo.
Imní go stopfar, nó go gcuirfear sri-
anta de réir a chéile ar bhaint móna
agus úsáid an chriathraigh, atá ar na
grúpaí seo.  

D’fhreastail na céadta daoine ar
chruinnithe a bhain leis an ábhar ar
fud Chonamara. 

Shocraigh Coiste Limistéar 2 roin-
nt seachtainí ó shin go dtarraingeo-
dh siad aird ar cheist na bportach i
dtoghchán na hUachtaránachta.
Dúradar gur cheart go dtréigfí
Michael D., Gay Mitchell, Seán Gal-
lagher agus Mary Davis nuair a
ghabhfadh daoine in iarthar Chona-
mara chuig an mboth bhótála; is é a
mhalairt a tharla. 

Caitheadh 1,000 bhóta …sin de
réir ‘tally’ neamhoifigiúil sna both-
áin bhótála i gceantracha Chill
Chiaráin, Charna, Ros Muc agus an
Chaisil.  Tugadh (figiúirí ‘thart ar’)
42% do Michael D. Higgins; 30% do
Sheán Gallagher; 1.4% do Gay
Mitchell agus 2.6% do Mary Davis.
Fágann sin go bhfuair iarrthóirí a
bhain le páirtithe rialtais 75% den

bhóta.   (Seo iad na céadatáin eile sa
gceantar…thart ar…):  Martin
McGuinness 19%, Dana 2.6% agus
David Norris 1.4%.  Tá na figiúirí seo
bunaithe ar ‘tally’ neamhoifigiúil. 

Dúirt oifigeach i gCoiste Limistéar
a 2 gur léir nár thug an pobal aird ar
an moladh a rinneadar féin.  Ní
raibh tada eile le rá faoi láthair a deir
sé ach beidh cruinniú acu as seo go
ceann scaithimh le gnóthaí an
choiste a phlé.  Idir an dá linn tá
litreacha ag dul amach ón Roinn
Comhshaoil chuig daoine atá ina
gcónaí cois cósta in iarthar Chona-
mara ag inseacht dóibh go bhfuil
leathnú ar an gcaomhnú. 

Tá sé ráite leo go mbeidh cead ag
teastáil le haghaidh go leor
cineálacha oibre agus
gníomhaíochtaí eile; ní bheifear in
ann crainnte a chur gan chead in
aice an chósta, mar shampla. 

An Dochtúir Mike Hartnett ó Institiúid Ryan in Ollscoil na hÉireann, Gaillimh
atá i gceannas ar an gcóras radair cósta atá curtha i gCuan na Gaillimhe.   

Uachtarán tofa na hÉireann, Michael D Higgins agus a bhean, Sabina ar ais i
nGaillimh, Dé Domhnaigh i ndiaidh gur bhuaigh sé an toghchán. 

gcaillfear an radharc atá acu ar an
bpromanáid sa cheantar agus go
mbeadh ardú ar iompar aimhleasta
sa cheantar má éiríonn leis an
gComhairle Cathrach cosaint tuilte a
thógáil agus príomhphíobán uisce a
chur idir an phromanáid agus an
fharraige. 

Fuair an Chomhairle Cathrach
cead pleanála in 2008 agus in 2011
thosaigh Cumann Áitritheoirí Chlu-
ain Tarbh agus an Cumann Gnóthaí
ag agóid ina choinne.

“D’admhaigh an Chomhairle
Cathrach nár lean siad an próiseas
ceart mar gheall ar an gcead
pleanála,” a deir Honor Clynes,
áitritheoir amháin atá i gcoinne an
phlean, “Ní raibh aon chomhartha
curtha suas sa cheantar.”

Tá an obair réidh le tosú ach i ndi-
aidh agóide a bhí ag muintir na háite,
tá an Chomhairle Cathrach ag
déanamh athbhreithniú ar an
bplean. Beidh cruinniú acu ar 7
Samhain chun an plean nua a phlé.
Tógfaidh an obair ar fad dhá bhliain
agus beidh costas €7.1 milliún air.  

Ainmníodh Cluain Tarbh mar
cheann de na háiteanna i mBaile

Átha Cliath a bhfuil cosaint tuilte ag
teastáil in 2005. Deir Honor, “Tá an
lucht d’an-chuid de na tuilte ar na
draenacha, ní bhaineann siad leis an
bhfarraige ar chor ar bith.”

Tá comórtas do pháistí an chean-
tair eagraithe ag Cumann na
nÁitritheoirí chomh maith chun aird
a tharraingt ar an bhfadhb. Tá tuil-
leadh eolais ar fáil ar www.clontar-
fresidents.com. 

Tacaíocht ag 
teastáil chun an
Ghaeilge a chur
chun cinn in
Amharclann na 
Mainistreach
Katie McGreal

FUAIR an comhlacht drámaíochta
Gaeilge, Fíbín, cuireadh ó Amhar-
clann na Mainistreach i mBaile

Átha Cliath an dráma ‘Sétanta’ le
Paul Mercier a léiriú i gcomh-
pháirtíocht leo ach, tá an-chuid
tacaíochta ag teastáil chun é a
dhéanamh.

“Cé go bhfuilimid á dhéanamh i
gcomhpháirtíocht le hAmharclann
na Mainistreach, níl siad in ann aon
airgead a chur isteach ann,” a deir
Darach Ó Tuairisg ó Fhíbín.   

Tá cuntas acu ar Fundit
www.fundit.ie/project/stanta agus
tá €5000 á lorg acu ach muna
bhfaighidh siad an €5000 uilig, ní
bhfaighidh siad aon chuid den
airgead. Is ar chostais léiriúcháin a
chaithfear an t-airgead ar fad.

“Is rud neamhghnách do chomh-
lacht beag é seo,” a deir Darach
faoin léiriú. 

Is seó ollmhór é agus faoi láthair
tá 20 duine ag obair air, idir
stiúrthóirí, léiritheoirí, aisteoirí,
lucht fuaime agus mar sin de. 

Tá 5 lá fágtha ar an gcuntas Fun-
dit agus tá fáilte roimh aon mhéid
is féidir le daoine a thabhairt. 

Is dráma faoi shuaitheadh sib-
hialta atá ag tarlú ar fud an

domhain é seo. Léireoidh Fíbín an
scéal trí mhaisc agus puipéid.
Beidh sé ar an gcéad dráma i
nGaeilge  in Amharclann na Main-
istreach le roinnt mhaith blianta
agus beidh sé ar siúl i Seanscoil

Sailearna, Indreabhán 28ú Samhain
– 2ú Nollaig agus sa Phéacóg, Baile
Átha Cliath 6ú – 10ú Nollaig. Beidh
5 aisteoir páirteach sa seó: Seán T
O’Meallaigh agus Maighréad Ní
Chonghaile ina measc. 

Drugaí agus gunnaí
gafa i gCluain Dolcáin
Colm Ó Broin

GHABH na Gardaí drugaí agus
gunnaí in árasán i gCluain Docláin
Dé Domhnaigh. Tháinig na Gardaí
ar chócaon ar luach €100,000,
eacstais ar luach €11,500 agus
cannabas ar luach €6,000 le linn
an chuardaigh i gCearnóg Thorn-
field.

Gabhadh dhá ghránghunna
(shotgun), lámhghunna (hand-
gun), meaisínphiostal (machine
pistol) agus armlón freisin. Ghabh
na Gardaí fear agus bean sna
fichidí. Tá siad á gcoinneáil faoin

Acht um Cheartas Coiriúil (Gáin-
neáil ar Dhrugaí), 1996 i Stáisiún
na nGardaí i gCluain Dolcáin.

Idir an dá linn tá tagtha ag na
Gardaí ar earraí góchumtha i
gCnoc Lín ar luach €40,000.

I measc na n-earraí bhí roinnt
Apple iPod, Apple iPhone, cluichí
Nintento DS agus bogearraí
Microsoft Office Excel agus Nor-
ton Security. 

Dúirt na Gardaí i Ráth Éanaigh
go bhfuil an fiosrú bainteach le
díolachán earraí góchumtha ar an
idirlíon. Gabhadh fear 33 bliain
d'aois le linn an chuardaigh.

'Sceimhle' ar
Chúramóirí Uíbh Fhailí
faoin gCáinaisnéis
Colm Ó Broin 

TÁ Cumann na gCúramóirí Uíbh
Fhailí ag impí ar an rialtas gan
tuilleadh ciorruithe a dhéanamh
ar sheirbhísí agus íocaíochtaí
leasa shóisialaigh sa cháinaisnéis
i mbliana.

Tá aighneacht réamh-bhuiséid
seolta ag an eagraíocht a deir go
bhfuil ciorruithe suntasacha
déanta ar an earnáil ó 2009.

Tá na ciorruithe seo ag dul i
bhfeidhm ar dhaoine a thugann
aire dá ngaolta, go háirithe leis an
ardú atá tagtha ar chostais
sláinte, iompair agus bhia le
blianta beaga anuas.

“Oibríonn cúramóirí teagh-
laigh uaireanta fada agus sáb-
hálann siad na billiúin don Stát,”
arsa Sheila Kinsella, Bainisteoir
Ionad Chumann na gCúramóirí i
dTulach Mhór.

“Cuireann cúramóirí teagh-
laigh glaonna orainn agus
sceimhle orthu faoin méid a
bheas sa cháinaisnéis agus ag
impí ar an rialtas gan tuilleadh
ciorruithe a dhéanamh ar sheirb-
hísí agus íocaíochtaí na
gcúramóirí.”

Tá “géarchéim” in earnáil na
gcúramóirí in Éirinn faoi láthair,
dar leis an eagraíocht.

“Caithfidh cúramóirí íobairtí
ollmhóra a dhéanamh, gearradh
siar ar bhunriachtanais, agus i
gcásanna áirithe, dul gan bhéilte,
chun an tsnáithe a choimeád

faoin bhfiacail,” arsa Sheila Kin-
sella, Bainisteoir Ionad Chumann
na gCúramóirí i dTulach Mhór.

“Dá gcuirfeadh cúramóirí stop
leis an gcúram ar maidin chos-
nódh sé €4 bhilliún ar an Stát in
aghaidh na bliana ach ní íocann
sé ach thart ar €540 milliún trí
Liúntas na gCúramóirí.”

Má leanann an rialtas leis na
ciorruithe ní bheidh obair na
gcúramóirí inmharthana agus tit-
fidh an costas iomlán ar an Stát,
de réir Kinsella.

Molann an aighneacht réamh-
cháinaisnéise don rialtas gan an
íocaíocht chúramóra a ghearradh
agus an Straitéis Náisiúnta
Cúramóirí a fhoilsiú roimh
dheireadh 2012, mar a gealladh i
gClár an Rialtais.

De réir na haighneachta, ní mór
don rialtas céimeanna réalaíocha
a leagan amach chun beatha na
gcúramóirí teaghlaigh a fheabhsú
ó thaobh tacaíochtaí ioncaim,
cúram sláinte, traenála, an mhar-
gaidh shaothair, iompair,
tithíochta agus seirbhísí faisnéise.

“Is féidir le teaghlaigh Uíbh
Fhailí polasaí an rialtais i leith
cúram a láidriú sa bhaile a chur i
bhfeidhm. Lucht saothair as rad-
harc na hÉireann atá iontu, agus
cuireann go leor acu cúram lán-
aimseartha ar fáil ainneoin go
bhfuil fadhbanna sláinte acu féin,
idir shláinte fhisiciúil agus mhe-
abhairshláinte, agus an easpa
tacaíochta stáit,” arsa Kinsella.

An grianghrafadóir Con Kelleher agus an boscadóir Richard Lucey ag an oscailt de thaispeántas grianghrafadóireach-
ta de chuid Uí Chéileachair san Ionad Cultúrtha i mBaile Bhúirne. Leanfaidh an taispeántas go dtí deireadh mhí na
Samhna. PIC: Ó LOINGSIGH 

Rilla Conlon, Marian Smyth agus Emily Davey ag léamh Gaelscéal le linn an deireadh seachtaine Gaeilge agus
Cultúrtha a d’eagraigh Gael Linn i nGaeltacht Ráth Chairn le déanaí. 



Scéalta Chorca 
Dhuibhne 
Breandán Mac Gearailt 

‘Féile Bheag
Filíochta’
MÁ tá gruaim ag baint leis an aimsir is
iontach mar scéal go bhfuil ócáid nó
ócáidí sa taobh seo tíre seachtain ar
seachtain. 

Mheas daoine níos luaithe go
mbainfeadh an dubhluachar an bhrí
agus an misneach astu. Bhí breall fós
orthu mar beidh ‘Féile Bheag
Filíochta’ na bliana seo ar bun i
mBaile an Fhirtéaraigh arís i mbliana,
ar feadh trí lá, 11-13 Samhain.

Níl a fhios agam cé chomh beag a
bheidh sé ach ní beag a bhí sé
anuiridh an chéad uair don bhféile. 

Beidh ceardlanna ar bun as Gao-
lainn agus go dátheangach ag an
bhfile Louis de Paor agus cloisim go
mbeidh an file aitheanta Nuala Ní
Dhomhnaill ar an láthair chomh
maith.  Dar le hurlabhraí gur iarracht
é seo le cur leis an líon filí agus is
dócha cabhrú le filí atá coitianta ag
foghlaim, gan trácht ar fhilí caocha
agus falsa, a chur ar chonair an eolais. 

Deirtear liom go bhfuil sé ana-
dheacair labhairt nó aon mheast-
óireacht a dhéanamh ar fhilí thar a
chéile. 

Meastar iad a bheith ana-
thógálach, nó go measann scata
daoine gur gaigí gangaideacha iad. Ní
déarfainn san mar is dócha go bhfuil
ábhar molta agus cáinte in aon ghnó
nó ceird.  Pé maith olc tú, beidh fáilte
romhat a deirtear liom, bheith ann
agus má tá dánta cumtha agat, seo é
do stáitse. Baineann cuid againn ana-
shásamh as a leithéid. 

Ag Réiteach
don  
Oireachtas
CINNTE beidh slua mór ó Chorca
Dhuibhne ag ardú seoil an tseach-
tain seo le sásamh a bhaint as an

Oireachtas i gCill Airne.
Tá líon maith idir óg agus aosta ag

glacadh páirte sna comórtaisí arís i
mbliana. Is fada ó bhuaigh Corca
Dhuibhne an mórchomórtas amhrá-
naíochta Corn Uí Riada ach meastar
gur anois nó riamh é. Cinnte tá na
hamhránaithe ann agus an sean-nós
cruinn ceart acu, ach is iad na
moltóirí a dhéanfaidh an cinneadh.
Tá mo chuid airgid, ar chailín óg. 

Is é an Dr Pádraig Ó hÉalaía sheol
an Fhéile Scéalaíochta agus Amhrá-
naíochta ar an mBuailtín an tseach-
tain seo caite.  Dar le Pádraig gur
nasc iad na scéalta idir an saol atá
agus an saol a bhí. Is iad Oidhreacht
Chorca Dhuibhne le cabhair ó
‘Deis’, scéim de chuid na Comhairle
Ealaíon, a chabhraigh leis an
bhféile. Chuaigh scéalaithe éagsúla
go dtí bunscoileanna an cheantair
agus scaipeadar mórán scéalta i
measc na ndaltaí. Tá gach cuma go
mbeidh buaiteoirí óga na Féile sin
san iomaíocht i gcomórtaisí
Oireachtais an tseachtain seo. Bhí
oíche eile ag na hamhránaithe óga
agus is dócha gur beartas é sin leis
le misneach a chur orthu siúd atá
meáite bheith páirteach i gcomór-
taisí amhránaíochta agus
scéalaíochta an Oireachtais.

Bhí Máire Uí Shíthigh ana-
bhuíoch de gach duine a bhí bain-
teach leis an bhFéile, iad siúd a thug
cuaird ar na scoileanna áitiúla agus
múinteoirí na scoileanna. Tá Máire
agus scata eile ag súil go gcruthóidh
amhránaithe agus scéalaithe óga na
Gaeltachta ar fheabhas i gcomór-
taisí an Oireachtais an tseachtain
seo.

Cruinniú 
Chumann
LCG na
Gaeltachta
BEIDH cruinniú bliantúil chumann
LCG na Gaeltachta ar bun ar an
nDomhnach an 18ú lá den mí seo. Níl
a fhios agam an mbeidh aon
athruithe móra i mbliana mar a bhí
anuiridh, nuair a d’éirigh roinnt den
gcoiste as tar éis blianta fada tairb-
heacha a chaitheamh ag saothrú don
gcumann. Tar éis an chruinnithe
buailfear anonn go Tigh ‘n Chuinnigh
i gCeann Trá mar a mbeidh oíche
shóisialta ag cách. Ainmneofar
Imreoir na Bliana agus Imreoir Óg na
Bliana agus bronnfar boinn ar fhoirne
buacacha na bliana.

Fear óg ón
gCam 
Curtha
BHÍ slua ollmhór i láthair ag sochraid
an pheileadóra Bhreandáin Uí
Dhrisceoil ón gCam, ar an Sathairn
seo caite. Cuireadh cosc ar an dtrácht
idir an Cam agus Abha na Scáil ar

feadh dhá uair an chloig. Bhí rogha ag
daoine An Chonair nó  Bóthar
Chaisleán na Mainge a thabhairt
orthu féin. Ardpheileadóir ba ea Bre-
andán a bhí 28 bliain d’aois. Bhuail
scéith fola inchinne é go luath sa dara
leath tar éis dó 1-1 a ghnóthú dá
fhoireann in aghaidh fhoireann Lios
Póil, seachtain agus an Domhnach
seo caite. Aistríodh go hÓispidéal
Ginearálta Thrá Lí é agus as san go
hÓispidéal Ollscoile Chorcaí. Bhí sé
gan aithne gan urlabhra. Fuair sé bás
ar an nDéardaoin seo caite. Bhí
dúchas na peile i mBreandán óir
d’imir beirt uncail leis, Gene agus
Seosamh, do Chiarraí, agus gaolta
eile freisin. D’imir Breandán beagán
sacair leis an gCam, le Fánaithe Lio-
seiltín agus le sóisir na hÉireann. 

Chuir Bord CLG Chiarraí Thiar
cluichí an ndeireadh seachtaine seo
caite ar fad ar ceal in ómós do Bhre-
andán. 

Cowen i 
gCorca 
Dhuibhne
BHÍ an t-iarThaoiseach Brian Cowen i
gCorca Dhuibhne an tseachtain seo.
“Thána mar go bhfuil sean-aithne
agam ar an gceantar,” ar sé, ‘’tá ana-
chuid cairde agam anso agus bainim
ana-shásamh as aon turas a thugaim.”
Ní ag stocaireacht d’Fhianna Fáil a bhí
sé ach bhain cuid dá chairde amach é i
dtigh tábhairne Pháidí Uí Shé in Ard ‘n
Bhóthair oíche Dé Luain seo caite. Ba
léir go bhfuil ana-chur amach aige ar
chúrsaí caide agus iománaíochta rud a
d’oir do scata acu siúd a bhí i láthair,
mar an saineolaí caide Seosamh Ó Sé,
ó Chill ’n Ruith. Ní raibh aon teora leis
an líon scéalta seoighe agus leibhéil a

bhí le clos agus ní raibh Páidí chun
deiridh lena scéalta grinn ná lena
chuid leibhéil. Cinnte mura mbeadh
aon teacht isteach ag Cowen bheadh
sé go diail ar an stáitse ag déanamh
aithrise ar dhaoine aitheanta agus é go
léir lán de ghreann. Rud aisteach níor
chás duit páiste a bheith leat mar go
raibh na scéalta, an aithris agus an
leibhéal saor ó aon droch-chaint nó
maslaí.   An mothaíonn Brian uaidh
saol na polaitíochta? “Go macánta,” ar
sé, “braithim uaim go mór gach a
mbain leis an saol sin. Mheasas ná
déanfainn, ach is dócha go raibh galar
na polaitíochta chomh mór go
smúsach ionam ná fágfaidh sé go deo
mé.” Measaim go raibh sé dáiríre. Gan
dabht tá canúint Ghaolainne na
Mumhan ar a thoil aige agus bhain sé
go leor úsáide aisti an oíche chéanna.
Ní raibh an chuideachta teoranta
d’Fhianna Fáiligh mar bhí roinnt
dathanna i láthair agus iad siúd ná

Plean ionad Chnoc
na Gaoithe faoi lán
seoil sa Tulach
Seán Ó Loingsigh

TÁ pleananna faoi lán seoil ag
Comhaltas Ceoltóirí Éireann chun
ionad cultúir, bunaithe ar thraidis-
iún an Chláir a fhorbairt ar an dTu-
lach in oirthear an chontae.

Céim mhór chun cinn sa tion-
scadal dar teideal Cnoc na Gaoithe,
ná go bhfuil foirgnimh de chuid
Chlochar na Trócaire sa Tulach
bronnta saor in aisce ag siúracha an
oird ar Chomhaltas Ceoltóirí Éire-
ann chun an t-ionad d’fhorbairt.

Ba í an tSiúr Anne Doyle ó Lár-
chúige an Deiscirt d’ord Shiúracha
na Trócaire a bhronn an sealúchas
ar Ard-Stiúrthóir CCÉ, an Seanadóir
Labhrás Ó Murchú, ag searmanas
oifigiúil ar an dTulach.

Tá Clochar na Trócaire agus an
bhunscoil a bhíodh ann dúnta ó
1998. Ba in 1883 a bhunaigh
ceathrar ban rialta an Clochar ar an
dTulach, agus san lá atá inniu ann
tá ceathrar de chuid an oird lon-
naithe i dtigh príobháideach sa
cheantar.

Tá sé i gceist ag CCÉ lárionad
oideachais maidir le traidisiún, stair
agus béaloideas Oirthear an Chláir
d’fhorbairt in áras an Chlochair agus
tá plean ann chun iar-bhunscoil na
gcailíní in aice leis d’athchóiriú le
haghaidh halla do choirmeacha
ceoil.

Thug cathaoirleach choiste
stiúrtha an tionscadail, Breda
McNamara ó Chraobh Chomhaltas
na Tulaí, le fios go mbeidh iarratas á
dhéanamh le haghaidh maoinithe
ón gClár Leader d’athchóiriú áras an
Chlochair, forbairt go meastar a
chosnóidh €200,000.

Tá plean gnó le cur faoi bhráid na
heagraíochta forbartha Shannon
Developmnent i mí na Nollag maid-
ir leis an bhforbairt halla atá le
déanamh i sean-fhoirgneamh na
scoile.

Tá cáil ar cheantar na Tulaí ó
thaobh ceoil de – ba e an veidleadóir
clúiteach ón gceantar, PJ Hayes, a
bhunaigh Banna Céilí na Tulaí, agus
tá ceol Oirthear an Chláir seinnte ag
a mhac Martin Hayes ar fud an
domhain.

Tá sé i gceist chomh maith go
mbeidh an Ghaeilge chun cinn i
dtionscadal Chnoc na Gaoithe – “is
láthair oiriúnach é chun an ceol, an
rince, an amhránaíocht agus an
teanga a chur chun cinn,” a dúirt
Breda McNamara.

Tá deirfiúr Bhreda – Geraldine –
pósta leis an gceoltóir Peadar Ó
Riada, agus ghlac Peadar agus an
cór go bhfuil sé mar stiúrthóir air i
gCúil Aodha páirt in Aifreann
speisialta i Séipéal Naomh Peadar
agus Pól ar an dTulach chun ócáid
sheoladh an tionscadail agus
bhronnadh an Chlochair a cheil-
iúradh. Deis chomh maith ab ea é
do mhuintir na Tulaí chun
comóradh dá gcuid féin a
dhéanamh i mbliana ar an
gcumadóir Seán Ó Riada.

Ba é an Teachta Dála Éamonn Ó
Cuív a nocht leacht ag an gClochar i
gcuimhne na hócáide agus thug sé
léacht i Meánscoil Naomh Iósaif
níos déanaí ar a sheanathair – iar-
Uachtarán na hÉireann Éamon de
Valera – a thugadh cuairt ar an
gClochar chuile bhliain ar an 15
Lúnasa agus é ar a shlí go Taispeán-
tas Talmhaíochta an Chláir i rith a

thréimhse mar Theachta Dála sa
chontae.

Maidir leis an ainm ‘Cnoc na
Gaoithe’ tháinig sé chun cinn i ndán
– ‘Lament for Dr Tommy Daly’ - a
chum an scríbhneoir Ciarraíoch
Bryan McMahon i gcuimhe iar-
iománaí an Chláir, an dochtúir
leighis Tommy Daly ón dTulach, a
d’imir le foireann an chontae ó 1914
go 1933. Bhuaigh sé ceithre bhonn
uile-Éireann le foireann Bhaile Átha
Cliath tar éis dó bogadh ann chun
staidéar a dhéanamh ar an leigheas.

Bhain Craobh Chomhaltas na
Tulaí feidhm as an ócáid chun
comóradh a dhéanamh ar an
nDálach a cailleadh i dtimpiste
ghluaisteáin agus é 42 bliain d’aois
75 bliain ó shin, agus chun
comóradh 60 bliain CCÉ a cheil-
iúradh – bunaíodh an eagraíocht i
mí Dheireadh Fómhair 1951.

Tá sé i gceist go gcuirfear cartlann
agus ionad eolais ar bun mar chuid
de thionscadal Chnoc na Gaoithe
agus go mbeidh fíorachaí ann maid-
ir leis an nDálach agus clanna eile in
Oirthear an Chláir, áis a bheidh mar
láthair oidhreachta do thurasóirí
amach anso.

Is iad na baill áitiúla de Choiste
Cultúrtha Chomhaltas na Tulaí atá
ag cur thionscadal ionad cultúir
Chnoc na Gaoithe chun cinn ná – an
Cathaoirleach Breda McNamara, an
Rúnaí Anne Lyons, an Cisteoir Kier-
an Burns agus an tOifigeach
Caidrimh Phoiblí Angela Keogh.

Beidh an t-ionad cultúir sa
Tulach ar an 17ú ceann dá leithéid
ag Comhaltas Ceoltóirí Éireann ar
fud na tíre nuair a chuirfear an tion-
scadal i gcrích.

Béal Feirste

Léacht ar
shaol
Mháirtín Uí
Chadhain
Katie McGreal

TAbharfaidh Aindrias Ó Cathasaigh
léacht dar teideal ‘Máirtín Ó Cadhain:
A Life in Struggle’ ar an Aoine, 11
Samhain ag 7in mar chuid d’Fhéile
Gaeilge le Bród i gclub CLG Ghlór na
Móna  i mBéal Feirste.

Rugadh Máirtín Ó Cadhain i gCona-
mara sa bhliain 1906 agus fuair sé bás i
1970. Tá cáil mhór air mar scríbhneoir.
Scríobh sé meascán de leabhair ficsin,
‘Cré na Cille’ ina measc, agus
gearrscéalta. Scríobh sé ailt
iriseoireachta freisin. Ba shóisialaí
agus poblachtánach é agus chaill sé a
phost mar mhúinteoir toisc gur ball
den IRA a bhí ann. 

Tá ainm Mháirtín Uí Chadhain ar
halla léachta i gColáiste na Tríonóide i
mBaile Átha Cliath toisc go raibh sé ina
léachtóir Gaeilge ann.   Is scríbhneoir é
Aindrias Ó Cathasaigh freisin agus tá
dhá leabhar scríofa aige faoin gCad-
hanach.  Beidh an léacht i mBéarla
agus beidh ceol ann ina diaidh. 

Breifne 

Canáil Uladh
le hatógáil? 
Anton Mac Cába

TÁ iarratas pleanála istigh don chéad
chuid d’atógáil Chanáil Uladh. 

Beidh sin idir an Éirne agus Cluain
Eois. Chuir Uiscebhealaí Éireann an
t-iarratas pleanála chuig Comhairle
Contae an Chabháin.  Baineann an t-
iarratas le cuid d’Abhainn na Finne
ag Caisleán Shandarsan, ag an áit a
dtagann an Cabhán, Muineachán
agus Fear Manach lena gcéile. Tá
Uiscebhealaí Éireann ag iarraidh
ceada le dreidireacht a dhéanamh ar
725 méadar den abhainn. Ní raibh
urlabhraí thar ceann Uiscebhealaí
Éireann ar fáil.

bíonn baint acu le haon pháirtí. Ba léir
gur bhaineadar ana-shólás as an
ócáid. 

Comhluadar
‘Camphill’ i
nDún Sian
TÁ ag éirí go seoigh leis an gcomhlu-
adar atá bunaithe ag an eagraíocht
‘Camphill’ lastoir den nDaingean i
nDún Sian. Tá ana-chaireadas
nascaithe idir iad agus an pobal
áitiúil. An lá cheana dúirt urlabhraí go
raibh sé i gceist ag scata mór daoine
ós na comhluadair Camphill atá ar
fuaid na hÉireann sciuird a thabhairt
ar an gceantar seo. “Beidh scata
daoine anso mar a bheadh i lár an
tsamhraidh,” arsa urlabhraí. Ceann
des na hócaidí is mó go bhfuil siad ag
tnúth léi ná Coirm Cheoil in Ionad an
Bhlascaoid ar an 11ú lá den mí seo ar
8in. “Beidh sé go hiontach,” ar sí.
“Measaim go mbeidh breis agus céad
duine ar stáitse againn an oíche sin.” 

Féile Scannán
Chiarraí
TÁ Féile Scannán Chiarraí fé lán tseoil
an tseachtain seo. Beidh scannán
áitiúil, scríte agus léirithe ag Brenda
Ní Shúileabháin dár teideal ‘Fearaibh
Fionntrá’, le feiscint oíche amárach,
Déardaoin, ar 8 a chlog, i bpictúrlann
an Phoenix sa Daingean. 

Scéalta Mhúscraí 
Cúis 
cheiliúrtha i
gCúil Aodha
ar thoghadh
Michael D.
Seán Ó Loingsigh

Tá cúis cheiliúrtha i gCúil Aodha
toisc go bhfuil Michael D. Higgins tofa
mar Uachtarán na hÉireann do na
seacht mbliana seo romhainn.

Bhí an file a rugadh i Luimneach
agus a tógadh i gCo. an Chláir ar
dhuine des na laochra ealaíne a bhí ar
stáitse ag Féile na Laoch le déanaí.

D’aithris Michael D. roinnt dá
dhánta i dteannta Nuala Ní Dhomh-
naill agus Paul Muldoon mar bhaill
den seachtar laoch filíochta a bhí ar
stáitse ag an Aeríocht i rith dhor-
chadas na hoíche an 1 Lúnasa i bPáirc
Peile Chúil Aodha chun breithlá 80
bliain Sheáin Uí Riada a cheiliúradh.

Tá léiritheoir agus stiúrthóir na
hAeríochta úd, an cumadóir Peadar Ó
Riada, ag súil cheana féin go mbeidh
an file tofa ag filleadh mar Uachtarán
nuair a reachtálfar Féile na Laoch arís
i gceann seacht mbliana.

“Beidh míle fáilte roimis i gcónaí
gan dabht agus beimid ag cur
cuireadh chuige chun filleadh thar n-
ais chugainn in 2018,” a dúirt Peadar.

Mhínigh an Riadach gur thug sé
cuireadh do Michael D. a dhánta a
chur i láthair ag an bhféile chomórtha

toisc go raibh sé “dána agus fad-rad-
harcach ina chuid filíochta”, agus
thagair sé d’obair Uí Uiginn chun aird
a tharraingt ar an ngrinneas i dtíortha
gan daonlathas.

“Tá a fhios aige an chos ar bolg a
bhíonn ar siúl agus seasann sé go
láidir i gcoinnibh na héagóra.”

Is iondúil d’fhear na Gaillimhe a
bheith ag aithris filíochta ag ócáidí
cultúrtha. Oíche go raibh sé ag
déanamh amhlaidh ag ceolchoirm i
mBaile Átha Cliath 20 bliain ó shin,
thug sé le fios don dtuairisceoir so go
raibh sé ar an 11 duine gur tugadh
cuireadh ar leith dóibh freastal ar
shocraid an aisteora Richard Burton
in 1984. 

Chuir Michael D. aithne ar Burton
nuair a bhí sé ina mhac léinn i Sasana,
tráth go mbíodh sé ag obair go seal-
adach i mbeár óstáin thall. Thugtaí
síob abhaile dó agus an t-aisteoir cáil-
iúil agus a bhean, an réalta scannán
Elizabeth Taylor, á dtabhairt abhaile
ina ngluaisteán. Bhí ard-mheas ag
Burton ar Higgins as ucht na haithrise
a dhéanadh sé ar dhánta Dylan
Thomas.

“An aidiacht a chuirfinn ina dhi-
aidh ná uasal,” a dúirt Peadar Ó Riada
– “file, agus ní bhaineann sé le filíocht
Séamus Heaney amháin.”

Pictiúir Bheo
san Ionad
Cultúrtha
Seán Ó Loingsigh

BEO san Ionad Cultúrtha is ea teide-

al taispeántais de chuid an ghri-
anghrafadóra aitheanta Con Kelle-
her atá ar siúl i mBaile Bhúirne faoi
láthair. 

Tá Con i mbun
grianghrafadóireachta san Ionad
Cultúrtha le cúig bliana anuas agus
portráidí á ndéanamh aige des na
hamhránaithe agus des na ceoltóirí
go léir a bhíonn ar stáitse in amhar-
clann an Ionaid.

Ag na taispeántais a bhí ag Con
cheana san Ionad Cultúrtha dhírigh
sé ar phearsantachtaí na n-ealaíon-
tóirí agus iad ag féachaint ar an
gceamara, ach an babhta so is é atá
le feiscint sa chuid is mó ná mach-
namh na n-aíonna agus iad i mbun
ceoil.

Orthu san atá sa taispeántas tá na
hamhránaithe Ger Wolfe agus Fiona
Kelleher, chomh maith leis na
ceoltóirí David Power, Jim Murray,
Dónal Lunny, Matt Molloy, Richard
Lucey agus Steve Cooney.

Tugann portráid amháin an
ceoltóir Séamus Creagh chun
cuimhne – fuair Séamus bás dhá
bhliain ó shin ag tráth go raibh Con i
mbun staidéar gri-
anghrafadóireachta air agus ar a
leathbhádóir Jackie Daly atá le
feiscint sa taispeántas so chomh
maith.

Ba í Príomh-Fheidhmeannach
Choiste Gairmoideachais Chontae
Chorcaí, Joan Russell, a d’oscail an
taispeántas go hoifigiúil. 

Thagair sí don spiorad agus don
anam atá le feiscint sna pictiúir
agus don dea-obair i gcoitinne a
dhéantar san Ionad atá faoi
choimirce an Choiste Gair-
moideachais. Leanfaidh taispeántas
Con Kelleher ‘Beo san Ionad
Cultúrtha’ go dtí an 28 Samhain.

Daoine ag glacadh páirte sa chéad ‘Bra Tug-of-War’ in Éirinn ar an bpríomhshráid i Sciobairín ar son Chumann Ailse na hÉireann chun feachtas ailse chíche a
chur chun cinn. PIC: NEIL DANTON   

Na Beanna Boirche

Dianchúrsa
Gaeilge sa
Dún
Katie McGreal

BEIDH dianchúrsa Gaeilge ar siúl i
gConradh na Gaeilge, Boirche
Íochtar in Áth na Long sa Dún. Beidh
sé ar siúl san Ionad Pobail ar an
Satharn, 26 Samhain ó 10rn – 4in.
Tiocfaidh múinteoirí ó Chumann
Chluain Ard, Béal Feirste agus ó
áiteanna eile. Tá costas £20 ar an
gcúrsa.  Chomh maith leis an rang
Gaeilge, beidh ceardlann damhsa
seite agus seisiún ceoil sa Halfway
House sa tráthnóna.  Chun clárú nó
chun tuilleadh eolais a fháil, téigh i
dteagmháil le Rónán ar 028 4376
8784 nó anbodach@gmail.com. 

Deisceart Thír
Chonaill
Féile Ealaíne
Allingham
Katie McGreal

BEIDH Féile Ealaíon Allingham ar siúl
i mBéal Átha Seanaidh i nDún na nGall
an deireadh seachtain seo, 4-6
Samhain. Beidh roinnt taispeántas ar
siúl mar chuid den fhéile. Beidh tais-
peántas fótagrafaíochta ar siúl san
Ionad Ealaíne agus Cultúrtha ar Shráid
Thír Chonaill chomh maith le tais-
peántas deartha bunaithe ar fhilíocht
a chum mic léinn in Ollscoil Uladh san

áit chéanna. Beidh taispeántas ealaíne
do pháistí agus do dhaoine fásta ar
siúl i gCúirt Samier freisin.  Oíche Dé
hAoine, cuirfidh an cumann drá-
maíochta ón gceantar an dráma
aonghnímh ‘Behind Every Man’ le Bill
Greaves ar siúl san Ionad Ealaíne agus
Cultúrtha ar Sráid Thír Chonaill ag
9.30in. Tá costas €5 air.

Beidh ceardlanna filíochta do
pháistí agus do dhaoine fásta ar siúl
freisin maidin Dé Sathairn ó 11-1in.
Beidh an cheardlann do pháistí ar siúl
in Ionad Tírhugh agus an ceann do
dhaoine fásta ar siúl in Óstán Dorrian.
Tá costas €5 orthu.  Cuirfidh Catherine
Dunne ceardlann scríbhneoireachta ar
siúl do dhaoine fásta in Óstán Dorrian
tráthnóna Dé Sathairn, 2-4in.  Dé
Domhnaigh, beidh railí le carranna ón
tseanré ar siúl agus seinnfidh an
banna ceoil práis roinnt ceoil ó 3in ar
aghaidh i gCúirt Samier. Tá tuilleadh
eolais ar fáil ó www.allinghamartsfes-
tival.com. 

Béal Feirste

Féile Gaeilge le Bród
Seosamh Ó Riain

AGUS na hoícheanta fada agus laethanta gearra
buailte linn arís, is cinnte go gcuirfear fáilte is
fiche roimh aon spraoi, sólás agus suáilceas chun
muid a fhuascailt ó dhúrantacht dhorcha na
dúluachra. Bhuel, is gaire cabhair Dé ná an
doras, toisc go mbeidh an seachtú Féile Gaeilge
le Bród ag teacht aníos i mBéal Feirste ó 7-13
Samhain. Fearacht fíona mhaith, tá an fhéile ag
dul ó neart go neart bliain i ndiaidh bliana agus
beidh imeachtaí ar bun a dhéanfaidh freastal ar
achan ghné den phobal idir óg agus aosta. Beidh
blaiseadh den oideachas, den fhéiniúlacht agus

den chraic cheiliúrtha ar fáil do chách i rith na
seachtaine. Tá an clár lán go béal le himeachtaí
iontacha, ina measc ceardlanna spóirt, ceoil,
agus ealaíne, agus comórtais CLG do pháistí.

I mbliana tabharfaidh an staraí iomráiteach,
Aindrias Ó Cathasaigh, léacht Harry Holland
agus is é an laoch réabhlóideach Gaelach Máirtín
Ó Cadhain a bheas faoi chaibidil aige. 

Lena chois sin, cuirfear fáilte mhór
Fheirsteach roimh an gCorcaíoch ceolmhar John
Spillane a bheas ag airneáil na féile oíche
Shathairn! Dúirt Feargal Mac Ionnrachtaigh,
Cathaoirleach ar an bhféile, 

“Tá lúcháir mhór orainn Féile Gaeilge le Bród

a sholáthar do Phobal Uachtar Chluanaí agus na
ceantair máguaird! Ó thosaigh Féile Gaeilge le
Bród in 2005, tá sí ag gabháil ó neart go neart
achan bhliain.”

Agus dúirt Oifigeach Forbartha na Féile, Seán
Ó Corráin, an méid seo a leanas, “Tá dul chun
cinn maith déanta sa cheantar le blianta fada
anuas i dtaca leis an Ghaeilge, agus tá súil agam
go gcuideoidh obair s’againne leis an Ghaeilge a
spreagadh sa cheantar. Spreagaimid gach duine
sa cheantar an deis seo a thapú le cibé Gaeilge atá
acu a úsáid go bródúil le linn na féile agus chun
ár gcultúr Gaelach a cheiliúradh le chéile, le
bród.”

Tír Chonaill

Ócáid chuimhneacháin
ar Phádraig Ó Domhnaill
i nGaoth Dobhair
Tomás Ó Cuireáin

IS é leascheannaire Fhianna Fáil,
Éamonn Ó Cuív TD, a bheas mar
aoi speisialta ag Cumann Ógra Fhi-
anna Fáil Ghaoth Dobhair, ag ócáid
cuimhneacháin ar Phádraig
Mhícheáil Airt Ó Domhnaill i
nDoirí Beaga, ar an Domhnach, 13ú
Samhain ag 1in.

Rinne Cumann Fhianna Fáil
Ghaoth Dobhair leacht cuimh-
neacháin a nochtadh ag Halla
Dhoirí Beaga, Domhnach na Cásca
1954.  Rugadh Pádraig Mhícheáil
Airt i nGaoth Dobhair, agus
crochadh é i bpríosún Newgate i
Sasana ar 17ú Nollaig 1883 in aois a
44 bliain as dúnmharú James
Carey.

Beidh roinnt de choiste 1954 a
thiomnaigh an leacht cuimh-
neacháin, i láthair ag an ócáid agus

leagfaidh said bláthfhleascanna ag
an leacht. Tá cuireadh oscailte á
thabhairt ag Cumann Ógra Fhian-
na Fáil Ghaoth Dobhair don phobal
a bheith i láthair ag an ócáid seo.

Dúirt Cathaoirleach Ógra Fhi-
anna Fáil Ghaoth Dobhair, Aodhán
Ó Gallchóir, “Is onóir mhór dúinn
go bhfuil an Teachta Ó Cuív le
bheith anseo don ócáid.  Mar Aire
Gaeltachta le blianta, rinne sé
infheistíocht mhór sa cheantar,
agus tá a lorg le feiceáil inniu ar fud
na Gaeltachta.  Mar pháirtí
poblachtánach, tá sé tábhachtach
aitheantas agus ómós a thaispeáint
dár sinsir a throid ar son na saoirse
agus na tíre.  B’iad baill Fhianna
Fáil Ghaoth Dobhair a thóg an
leacht seo sa bhliain 1954, agus tá
lúcháir orainn go mbeidh cuid acu
sin linn ag an ócáid chuimh-
neacháin atá beartaithe.”

Grúpa ag seoladh an leabhair nua ‘That Unearthly Valley’ le Patrick McGinley ar an Máirt seo caite in Oideas Gael,
Gleann Cholm Cille i nDún na nGall. PIC: CONAL MCGINLEY 

Caitríona Ruane, CTR don Dún Theas, Síne Nic an Ailí, Feidhmeannach Forbartha le Conradh na Gaeilge agus Ciarán
Mac Fhearghusa, Comhordaitheoir Margaíochta le Gaelscéal ag Óstán Stormont, Béal Feirste ag an lá eolais do
Chomhaltaí an Tionóil a d’eagraigh Comhaltas Uladh, Conradh na Gaeilge agus Guth na Gaeltachta ar an Máirt, 25
Deireadh Fómhair. 

Éamonn Mac Niallais ó Ghuth na
Gaeltachta, Peadar de Blúit,
Oifigeach Gaeilge, Aontas na Mac
Léinn in Éirinn, Cóilín Ó 
Cearbhaill, Tánaiste Chonradh
na Gaeilge, Carál Ní Chuilinn,
CTR  an tAire Cultúir, Ealaíon
agus Fóillíochta, agus Pádraig
Mac Fhearraigh ó POBAL, ag
Óstán Stormont, Béal Feirste ag
an lá eolais do Chomhaltaí an
Tionóil a d’eagraigh Comhaltas
Uladh, Conradh na Gaeilge agus
Guth na Gaeltachta ar an Máirt,
25 Deireadh Fómhair.

An t-amhránaí Ger Wolfe atá le
feiscint i dtaispeántas 'Beo le
Con Kelleher' san Ionad
Cultúrtha i mBaile Bhúirne, 
Contae Chorcaí.
PIC: Ó LOINGSIGH 

Simon Talbot a bhí mar chuid de ghrúpa as Béal an Átha, Baile an Róba agus Caisleán an Bharraigh i Maigh Eo a thug cuairt
deireadh seachtaine ar Inis Toirc le déanaí.  

Elaine Maree ag glacadh páirte i seó faisin a d’eagraigh Coiste
Cultúir Teanga agus Forbartha Thuar Mhic Éadaigh i Halla
Thuar Mhic Éadaigh i Maigh Eo le déanaí chun airgead a bhailiú
don Halla Pobail agus d'Ionad Cúram Ailse Mhaigh Eo.  

An t-údar, Patrick McGinley ag seoladh a leabhar nua ‘That
Unearthly Valley’ in Oideas Gael, Gleann Cholm Cille i nDún na
nGall le déanaí.  PIC: CONAL MCGINLEY

An Seanadóir Labhrás Ó Murchú agus Éamon Ó Cuív T.D. leis na ‘Sisters of Mercy’ agus baill den choiste
cultúrtha de Chomhaltas i dTulach i gContae an Chláir.

Ba bhreá linn pictiúir leatsa in Gaelscéal agus ar ár suíomh idirlín. Má tá ócáid 
nó imeacht pobail nó sóisialta ar siúl agat, is féidir grianghraif de a sheoladh
chugainn ag pic@gaelsceal.ie Ní mór go mbeadh caighdeán réasúnta ins na 
pictiúir agus cead faighte agat chun iad a fhoilsiú ó na daoine atá le feiceáil
iontu. Cuirfidh muid na cinn is fearr i gcló anseo agus ar www.gaelsceal.ie

Sir James Galway agus Lady Jeanne Galway le príomhfheidhmeannach Cheoláras Náisiúnta
na hÉireann, Simon Taylor i Nua Eabhrac ag lainseáil an chláir dhaonchairdiúil atá ag an gCe-
oláras Náisiúnta. Sheinn Sir James san Ionad Lincoln i Nua Eabhrac aréir lena bhean, Lady
Jeanne agus an pianadóir Éireannach, Michael Mc Hale. PIC: ERIN BAIANO

An tOnórach Mary Laffoy, Breitheamh den Ardchúirt,ag tréaslú a mbua ag
Bréagchúirt Uí Dhálaigh Gael Linn 2010 le Rónán Ó Condúin agus Maria Nic Annraoi
ó Óstaí an Rí le déanaí.

Tracey Bhreathnach agus Irene Ní Chualáin ag baint
sult mór as Cóisir na Samhna i dTigh Mheaic, Carna,
Conamara ag an deireadh seachtaine.

Na deirfiúrcha Stephanie agus Anna Nic Dhonnchadha
ó Chill Chiaráin ag ceiliúradh Oíche Shamhna i dTigh
Chadhain i gCill Chiaráin, Conamara.

An Seandóir Trevor Ó Clochartaigh (spreagchainteoir), Sally Ní Dhroighneáin (Coiste eagar), Aoife Ní
Churraoin (Ateangaire) & Micheál Ó Conghaile (Cló Iar-Chonnachta), ag an gcomhdháil in Ottawa, 
Ceanada - 'An 20 Bliain atá Romhainn: Taighde & Teagasc na Gaeilge i Meiriceá Thuaidh' ag deireadh na
seachtaine seo caite.



BINJÍ,
Madra ar
Strae 
Scríofa ag Patricia Forde
Maisithe ag Brian Fitzgerald
Futa Fata
€9.50

Is pictiúrleabhar álainn nua é
Binjí, Madra ar Strae, ón
gcomhlacht foilsitheoireachta
Futa Fata, atá lonnaithe sa
Spidéal. Is í Patricia Forde a

scríobh an scéal agus Brian Fitzger-
ald a mhaisigh an leabhar gleoite
seo. Tá an leabhar dírithe ar pháistí

cúig go hocht nó naoi mbliana
d’aois, déarfainn. Insítear scéal Binjí,
madra bocht atá imithe ar strae.
Ritheann Binjí ar fud na cathrach
agus gan a fhios aige cén treo ina
bhfuil an margadh, áit a bhfuil a
mháistir ag fanacht leis.  An éireoidh
lena chara nua, Cloigín Cat, an
bealach abhaile a thaispeáint do
Bhinjí bocht?

Tá an-chuid samhlaíochta le brath
sa leabhar spraíúil seo agus tait-
níonn na dathanna agus na léaráidí
go mór liom. Tá clúdach crua ar an
leabhar agus cuma iontach
proifisiúnta ar fad ar an gclúdach
agus ar na leathanaigh sa leabhar
féin chomh maith.

Seo é an dara leabhar de chuid
Bhrian agus Patricia do Futa Fata –
d’éirigh go hiontach le Cití Cearc le
Patricia Forde anuraidh agus
cuireadh fáilte chomh mór céanna

leis an maisiú álainn a rinne Brian
Fitzgerald ar Cócó an Colgán
Cairdiúil. 

Sheoil Leo Moran (The Saw Doc-
tors) an leabhar nua seo le déanaí
agus bhí slua mór i láthair ag an
ócáid. Níl mórán páistí ná tui-
smitheoirí ann nach mbainfeadh
sult as an scéal seo faoin gcairdeas
idir madra beag atá imithe amú agus
cat cliste a bhfuil gach rud ar eolas
aici (bhuel, beagnach gach rud!). Tá
costas €9.50 ar an leabhar agus is
féidir é a cheannach i bhformhór de
na siopaí leabhar nó é a ordú ó
www.futafata.ie. Is féidir cóip den
leabhar a bhuachan ó Ghaelscéal an
tseachtain seo freisin má chuireann
tú isteach ar an gcomórtas ar an
leathanach seo. Go n-éirí libh!

An Dragan
Feasa
Rhiannon Watson
Cois Life
€10.00
46 lch

Tá cuma ghalánta ar fad ar
an scéal fantaisíochta seo
do dhaoine óga idir 9-12
bhliain d’aois. In ainneoin
gur ar an aoisghrúpa sin

atá an leabhar dírithe, creidim féin go
mbainfidh daoine d’aois ar bith sult
as an leabhar agus as an scéal cor-
raitheach seo. Tá dragain go
flúirseach anseo, cuid acu maith agus

cuid acu olc. Tá triúr páistí óga sa
scéal freisin a chaitheann dul i ngleic
leis na dragain agus, níos tábhachtaí
fós, leis an saol. Tharraing an leabhar
seo m’aird láithreach mar gheall ar an
dearadh atá ar an gclúdach agus de
bharr cruth an leabhair fosta. Tá dath
dubh agus órga ar an gclúdach agus
tá ardmholadh tuillte ag an
maisitheoir, Olivia Golden, as an
obair a rinne sí ar an leabhar seo. Is é
seo an chéad saothar le Rhiannon
Watson (scríbhneoir) atá foilsithe go
dtí seo. Rugadh i mBaile Átha Cliath í
agus tá sí ina cónaí ann lena fear, Cor-
mac, agus lena dtriúr mac. Ar cheann
de na gnéithe is suntasaí faoin leab-
har seo tá an méid scríbhneoireachta
agus téacs atá le léamh ann. Tá go
leor ábhar léitheoireachta ann, rud
nach mbíonn fíor i gcónaí faoi leab-
hair don aoisghrúpa seo. Is cinnte go
bhfaighidh tú luach do chuid airgid ar
an leabhar. Tá dearadh ar leith ar na
leathanaigh sa leabhar le cuma
sheanfhaiseanta a chur orthu, rud a
chuireann leis an mothú fan-
taisíochta agus leis an mistéir. Tá
léaráidí iontacha ann freisin agus fiú
mura mbíonn morán spéise agat sna
scéalta fantaisíochta, rachaidh an
foilseachán seo i bhfeidhm ort. Tá
costas €10 ar an leabhar agus tá sé ar
fáil sna siopaí leabhar ar fud na tíre
nó ó www.coislife.ie.

Is Mise do
Chara
Esther Göbl Uí Nualláin
Móinín €8.00

Sa leabhar nua seo ón teach
foilsitheoireachta Móinín,
insítear scéal Oisín,
buachaill óga a ghortaíonn
a chosa i gcluiche

leathcheannais peile. Tá an-dúil ar
fad ag Oisín sa spórt ach anois tá imní
air nach mbeidh sé in ann imirt sa
chluiche ceannais. Tá an misneach,
an faitíos, an fhéinmhuinín agus an
tuiscint fite fuaite ina chéile síos tríd
an saothar íogair seo. Ní hamháin go

gcaithfidh Oisín déileáil lena ghortu
fisiciúil, caithfidh sé cur suas leis an
mbeag is fiú a dhéanann a dheirfiúr,
Ciara, den ghortú céanna. Taitneoidh
an scéal seo le daoine óga a bhfuil
spéis sa spórt acu, ach ní faoi chúrsaí
spóirt amháin atá an leabhar, agus
beidh léitheoirí in ann léargas a fháil
ar shaol Oisín agus ar na coimhlintí
éagsúla ina shaol, coimhlintí atá mar
chuid de shaol gach duine ag am
amháin nó am eile. Is í Esther Göbl Uí
Nualláin a scríobh an scéal seo, an
bhean chéanna a scríobh Ruball Tri-
oball (Leabhar na Bliana don
Léitheoir Óg, 2010), agus an cnuasach
gearrscéalta ‘Eachtraí Uchtaigh’
(2009). Is í Emily Colenso a mhaisigh
an leabhar agus tá neart léaráidí le
feiceáil síos tríd an leabhar, le
dathanna éagsúla iontu. Cé go bhfuil
an scéal seo suite sa ghnáthshaol, an
teaghlach agus an fhoireann spóirt
mar chuid lárnach den scéal, éiríonn
leis an údar beocht agus nuálacht a
chur sa leabhar agus tá neart comhrá
sa scéal, rud a chiallaíonn go bhfuil
an scéal bríomhar agus spéisiúil ag an
am céanna. Beidh léitheoirí óga in
ann scéal Oisín a thuiscint agus a
bheith báúil leis in amanna. Feicfidh
siad cosúlachtaí idir a saol féin agus
saol an bhuachalla óig agus níl aon
amhras ach go mbeidh siad ag iar-
raidh an scéal a chríochnú lena fháil
amach céard a tharlaíonn sa
deireadh. Tá costas €8.00 ar an leab-
har seo agus tá sé ar fáil sna siopaí
leabhar nó ar www.moinin.ie. 

le Meadhbh Ní Eadhra

TEILIFÍS agus RAIDIÓ
Le Katie McGreal

Níos mó roghanna ag na Gaeil
Labhraíonn Katie McGreal leis an láithreoir ildánach Róisín Ní Thomáin ar a saol, ar a taithí agus ar chúrsaí faisin

Tá an-chuid taithí ag Róisín Ní
Thomáin, láithreoir teilifíse ar
stáisiúin éagsúla teilifíse agus raidió.
Toisc go bhfuil Gaeilge agus Béarla
aici, tá rogha i bhfad níos mó aici mar

is féidir léi obair sna meáin Ghaeilge agus Bhéar-
la araon. Rinne sí roinnt cláracha ar TG4 agus
d’oibrigh sí leis an rannóg Ghaeilge sa BBC sa
Tuaisceart. Bhí sí ar chláracha Béarla chomh
maith, ina measc ‘The Den’ ar RTÉ agus rinne sí
clár leis an stáisiún raidió Béarla, Spin 1038.  

Deir sí go mbíonn sé deacair a bheith i do
shaorláithreoir mar bíonn sí i gcónaí ag obair nó
ag lorg oibre. Bíonn sé deacair uirthi aon
laethanta saoire a ghlacadh ar eagla go dtiocfadh
deis ar phost eile chun cinn.

“Go hiondúil fanaim go dtí b’fhéidir coicís nó
trí seachtaine roimh ré agus ansin déanaim
saoire a bhucáil.” I mbliana, bhí an deis aici dul go
Santorini sa Ghréig ar feadh coicíse lena
buachaill i rith an tsamhraidh. B’in an chéad uair
a raibh sí ann agus thaitin sé go mór léi. Tá sí ag
súil le deireadh seachtaine fada a thógáil saor i
gcathair éigin san Eoraip roimh an Nollaig freisin. 

Mar shaorláithreoir, ní féidir léi bheith ag brath
ar aon chomhlacht amháin agus tá sí i gcónaí ag
déanamh poiblíochta uirthi féin ionas go mbeidh
a fhios ag daoine cé hí féin. Ach bíonn buntáistí
ann freisin. Is féidir léi obair le cláracha difriúla
an t-am ar fad agus cuireann sí feabhas uirthi féin
sa bhealach sin.  

Is as Cathair na Gaillimhe í Róisín agus d’fhás
sí aníos i dteaghlach de sheisear. Níl cónaí ar
Róisín sa bhaile a thuilleadh ach níl sí imithe

rófhada – tá cónaí uirthi ina haonar i gCathair na
Gaillimhe. 

Deir sí nach bhfuil mórán Gaeilge ag a hathair
ach is Gaeilgeoir ó dhúchas ó Ghaoth Dobhair i
nDún na nGall í máthair Róisín agus dá bharr sin,
bhí Béarla agus Gaeilge le cloisteáil sa teach agus
í ag fás aníos. Bhí a fhios aici ó bhí sí an-óg go
mbeadh sí ina láithreoir teilifíse. Bhí sí ag iarraidh
obair le páistí óga nó ar a son. 

Chaith sí tréimhse ag obair i nGaelscoil Dara i
gCathair na Gaillimhe mar mhúinteoir bunscoile

agus thaitin sé go mór léi ach i ndiaidh bliana
d’éirigh sí as. Chuaigh sí ar ais go dtí an Ollscoil
agus rinne sí iarchéim sa chumarsáid in Ollscoil
na hÉireann, Gaillimh. Mar chuid den chéim,
d’éirigh léi taithí a fháil ag déanamh
léirmheasanna ar ‘Cúla4’, clár do pháistí óga ar
TG4, agus ina dhiaidh sin, chuir sí isteach ar
phost mar láithreoir teilifíse le TG4 agus d’éirigh
léi. Ó shin i leith, tá trí bliana caite ag Róisín ag
obair ar ‘The Den’ ar RTÉ, tá obair déanta aici ar
‘Cúla4’, ‘Pop4’ agus ‘Nollaig No. 1’ ar TG4 agus
bhí sí mar láithreoir ar an gclár ‘srl’ leis an BBC sa
Tuaisceart. D’oibrigh sí leis an stáisiún raidió i
mBaile Átha Cliath, Spin1038 agus leis an
stáisiúin ar líne www.o2blueroom.ie freisin. 

Is maith léi cláir Bhéarla agus Ghaeilge a
dhéanamh, cé go mbíonn níos mó brú ann nuair
atá sí ag déanamh clár Gaeilge. Ní bhíonn Gaeilge
ag gach duine sa chriú agus bíonn uirthi a bheith
in ann athrú ó Bhéarla go Gaeilge an t-am ar fad. 

“Tá cláracha Béarla i bhfad níos éasca le
déanamh i ndiaidh cláracha Gaeilge.” 

Tá roinnt taithí ar an taisteal aici freisin. D’oib-
righ Róisín san Astráil ar feadh bliana le comh-
lacht fón agus thaitin sé go mór léi. 

“Tá an Astráil go hiontach mar thír. Tá an aim-
sir i bhfad níos deise agus tá na daoine go hálainn
thall ann. Ach an rud is measa faoi ná tá sé an-
fhada ón tír seo.”

Taitníonn an chraic a bhaineann lena post go
mór léi. Is breá léi a bheith ag bualadh le daoine
agus ag caint leo. Faoi láthair, leis an gclár ‘Jig Gig’
bíonn uirthi cúlra na n-iarrthóirí a fháil amach
agus aon scéalta greannmhara a aimsiú chun iad

a chur in aithne don lucht féachana. Deir sí go
bhfaigheann sí bunscript i mBéarla do na seónna
agus go gcaithfidh sí iad a aistriú go Gaeilge. 

“Insítear dom go bunúsach céard atá le rá, ach
i mBéarla, mar níl Gaeilge ag an léiritheoir ná ag
an stiúrthóir so caithfidh mise é a scríobh really
mé féin ach tá, cineál, an bunsmaoineamh
agam,” a deir Róisín. 

Nuair atá an deis aici is breá le Róisín a bheith
ag rith. Tá sé ar intinn aici maratón a dhéanamh
go luath ach “táim sách leisciúil faoi láthair.” Tait-
níonn dornálaíocht léi freisin agus is maith léi a
bheith ag dul amach lena cairde freisin. Toisc go
mbíonn sí os comhair na gceamaraí an t-am ar
fad, bíonn brú faisin uirthi i gcónaí. Tá stílí aici
anois agus í ag taifead ‘Jig Gig’ ach de ghnáth ní
bhíonn. 

“Bíonn ort a bheith gléasta go deas an t-am ar
fad,” a deir sí. “Ní bhíonn tú ag iarraidh na rudaí
céanna a chaitheamh an t-am ar fad.” 

Ní fhaigheann sí aon airgead sa bhreis d’éadaí
agus muna bhfuil sí sásta lena héadaí féin caith-
fidh sí a hairgead féin a chaitheamh ar éadaí nua. 

An chomhairle is mó atá ag Róisín d’aon duine
atá ag iarraidh a bheith ina láithreoir teilifíse ná
taithí a fháil ionas go mbeadh “feel” acu don
phost. Faoi láthair, tá sí ag obair ar an tríú sraith
de ‘Jig Gig’ a bhíonn le feiceáil Dé Domhnaigh ag
7.30in ar TG4. Chomh maith leis sin, tá sí ag
taifead clár ceoil tíre le TG4 a thiocfaidh amach
tar éis na Nollag. Bíonn réalt Éireannach ceoil tíre
faoi chaibidil gach seachtain agus déanann siad
próifíl orthu. 

“Tá mé ag súil go mór leis sin,” a deir sí. 

Éist le
RTÉ Raidió na Gaeltachta:
Comórtas faoi 35
Cuirfidh Dara Ó Cinnéide
an comórtas amhrá-
naíochta ar an sean-nós
d'iomaitheoirí faoi 35 ag
Oireachtas na Gaeilge i
láthair beo ón INEC i gCill
Airne. Déardaoin @ 7in. 
RTÉ 2fm: Dave Fanning
Craolfaidh Dave Fanning
beo ó cheolchoirm Cold-
play in E-Werk in Cologne

na Gearmáine. Anocht @
8in.
RTÉ Raidió a hAon: Docu-
mentary on One: Wanted:
Kidney
Fiosróidh an clár seo an
réaltacht a bhaineann lena
bheith ag fanacht le duán
nua. Labhróidh Regina
Hennelly faoina saol ó
cuireadh ar an liosta fei-
thimh í dhá bhliain ó shin.
Dé Sathairn @ 6in. 

Féach ar:

RTÉ 1: Life with Arthritis
Tá airtríteas ar thart ar
700,000 duine in Éirinn
agus is páistí 1,000 díobh
siúd. Sa chlár seo, labhróidh
Niamh Costello atá 12 bhli-
ain d’aois agus Laura Hick-
ey atá 25 bliain d’aois faoina
dtaithí ar airtríteas leanaí.
Déardaoin @ 8.30in.   
TG4: Mí na Meala 
Sa chlár seo rachaidh
Micheál Ó Ceadagáin agus a
bhean, Síle ar ais go dtí an
áit a chaith siad mí na
meala. Phós siad ar 25ú
Meán Fómhair 1981 agus tá

cónaí orthu i gCléire.  Is as
Leithinis Bhéarra í Síle ó
dhúchas. Chas siad ar a
chéile sa Chlub i gCléire
nuair a bhí Síle ag fanacht
ag gaolta ar an oileán. Déar-
daoin @ 8in. 
BBC 1: Pointless
Quizseó ina mbíonn na
hiarrthóirí ag iarraidh an
méid is lú pointí is féidir leo
a fháil. Caithfidh siad
smaoineamh ar fhreagraí ar
cheisteanna ar eolas gin-
earálta nach smaoineoidh
aon duine eile orthu.
Tráthnóna @ 5.15in.

NODANNA

TRASNA
1 Ciúnas (4)
6 Riamh, i gcónaí, go --- (3)
7 Carthanacht Éireannach ar son na mbocht thar lear (8)
8 Uilig, gach,  go ---- (4)
9 Bealach, caoi (5)
10 Iasc a bhfuil an t- eolas aige (6)
11 Éan na seilge (7)
17 Téimid tríothu seo ag dul ó sheomra go seomra nó ó 

theach go teach (6)
19 An rud go gcaithfidh tú a dhéanamh (7)
20 Tarraing duine i dtreo d’fhealsúnacht nó tuairimí féin (5)
23 ‘Uirlis’ a ligeann do dhuine dreapadh suas go dtí an díon, 

b’fhéidir (8)
24 Tá sé chinn déag acu i bpunt (4) 

SÍOS
2 Fáinní miotail nasctha le chéile (7)
3 Rud taitneamhach nó mí thaitneamhach a aithníonn do 

shrón (6)
4 Ábhar bán a fhaightear ó bhó (6)
5 Tá ceann amháin acu ar do dhá láimh (5)
6 Rud nach gcuimhníonn tú... botún (7)
12 Imní (5)
13 Rabhadh an-láidir de chontúirt (7)
14 Éan na síochána (4)
15 Airgead a chur ar chapall i rás, mar shampla (5)
16 Teaghlaigh nó eagraíochtaí ag troid lena céile (6)
18 Sionnach, madra --- (3)
21 Scríobh sé an ceathrú soiscéal (4)
22 Ceadaigh, faomh (3)

Crosfhocal  02.11.2011

Duais na seachtaine
Bronnfar dearbhán €20 
urraithe ag Cló Iar Chonnacht 
ar bhuaiteoir na seachtaine.
Ní mór iarratais a bheith ar ais roimh 
07.11.2011 chuig:  Crosfhocal Gaelscéal 
15 Sráid Mhargadh, Gaillimh

Crosfhocal
28.10.2011
Buaiteoir na Seachtaine seo: 
Elizabeth Small
Gaillimhe

Indreabhán, Conamara, Co. na Gaillimhe. Tel. +353-91-593307
www.cic.ie

SÚIL SIAR na Seachtaine

Cuntas ar Chúrsaí Oireachtais

Donncha Ó hÉallaithe 

Ó athbhunaíodh é sa bhliain 1939 is i
mBaile Átha Cliath a d’eagraítí Oireachtas
na Gaeilge gach fómhar, nó gur bogadh
siar go Cois Fharraige é sa bhliain 1974.
Ócáid ghalánta ab ea Fáiltiú an Oireach-
tais i mBaile Átha Cliath, ag a mbíodh
mór-uaisle na Gaeilge i láthair: na fir
gléasta i gculaith dinnéir agus na mná i
ngúnaí fada galánta. Tar éis an dinnéar
foirmeálta a bheith ite agus óráid ó
Uachtarán an Oireachtais cloiste, bhíodh
céilí go maidin ann: ag an am ba mhór i
gceist ag Céilí an Oireachtais an damhsa
ar a dtugtaí an Cor Seisear Déag, le cosc ar
an Old Time Waltz is an Set, mar nach
damhsaí ‘Gaelacha’ a bhí iontu siúd nó
sách Gaelach do Chonradh na Gaeilge!

40 bliain ó shin reachtáladh Oireachtas
na Gaeilge san RDS i nDroichead na
Dothra. Tuairiscíodh go raibh 800 ann.
£2.50 a bhí ar na ticéid.  I láthair mar
phríomhaoi na hoíche bhí Seoirse Ó Colla,
an tAire Airgeadais ag an am. Céim ar cúl
ab ea é sin mar bhíodh sé de nós ag
Uachtarán na tíre a bheith ann. 

Ar an oíche bhí agóid taobh amuigh
agus taobh istigh faoi chás Scoil Dhún
Chaoin, a bhí dúnta ag an Rialtas.  Is
cuimhneach liom an agóid go maith: bhíos
féin páirteach ann.  

Ag an am bhí Gluaiseacht Chearta Sib-
hialta na Gaeltachta ag éileamh go mba
cheart an tOireachtas a thionól sa
Ghaeltacht in áit é a bheith i mBaile Átha
Cliath bliain i ndiaidh bliana. Lena léiriú
go bhféadfaí sin a dhéanamh eagraíodh
Oireachtas na nGael i gConamara. 

Ba é Seosamh Ó Cuaig, údar an ailt
thíos, duine de na smaointeoirí Gaeltachta
ba radacaí a bhí bainteach le Cearta Sib-
hialta ag tús na seachtóidí. San alt seo

pléann sé an smaoineamh go mba cheart
an tOireachtas a thionól sa Ghaeltacht. Ar
ndóigh glacadh leis an smaoineamh agus
bogadh an tOireachtas amach ó Bhaile
Átha  Cliath in 1974 den chéad uair, nuair
a eagraíodh é i gCois Fharraige. Bua eile
do Chearta Sibhialta na Gaeltachta! 

Comhar, Samhain 1971

Oireachtas na
nOscar 

Seosamh Ó Cuaig

“Ócáid bhuíochais agus chomórtha agus
ghairdis a bhí inti go bunúsach, shílfeá;
Gluaiseacht aontaithe na Gaeilge ag
tréaslú go humhal d’fhórsaí an Stáit as an
slánú coinsiasach éifeachtach a bhí á
dhéanamh acu i rith na bliana ar chroí
agus chuisle an náisiúin.

Ar ndóigh, rinneadh agóid. Ní bheadh
a leithéid d’ócáid iomlán á h-uireasa. Rud
faiseanta agóid; aitheantas é a mbíonn
Polaiteoirí Móra ag súil leis. An bhuíon
seo nár thaithin an cur-i-gcéill leo rinne
siad beart fíor-réabhlóideach: sheas siad
ag an doras gur thug “fealltóir lofa” ar
Sheoirse Ó Colla agus é ag dul thars ntu
isteach. Níor choinnigh sin amach an
Collach…. Dhá bhliain ó shin cuireadh
cor beag sna hagóidí seo nuair a hea-
graíodh Frith-fháiltiú i gColáiste na
Tríonóide. Ní fhéadfaí cur suas leis an
ngailemaisíocht oifigiúil níos faide, dúirt
siad, ach níor mhór beart cruthaíoch a
dhéanamh; thaispeánfadh an
Frithfháiltiú go raibh Gaeilgeoirí ann fós
a thuig gurbh amaideach é Dónall Ó Cor-
cora nuair a mheas sé go mbeadh Stát

mar chúltaca ag an nGaeilge….
An chéad oíche ar bhailigh sinne Gaeil-

geoirí óga Gaeltachta, tigh Johnny Chóil
Mhaidhc in Indreabhán le cúrsaí Oireach-
tais a phlé bhí muid ar fad ar aon intinn
faoi dhá rud: gur sa nGaeltacht, an áit a
labhraítear an teanga bheo, a ba chóir
príomhfhéile na nGael a bheith agus gur
amaideach agus gur ar ghnáthmhuintir
na Gaeltachta a bheadh an fhéile nua
bunaithe; gurb iadsan a chuirfí ag ceann
an bhoird i gcónaí. Ó tharla dearcadh
amaideach a bheith ag lucht ceannais na
Gaeilge nach san áit a bhfuil an teanga
bheo is cóir bunshraith na hAthb-
heochana a leagan, ba chaint réabh-
lóideach í seo. Shocraíomar a iarraidh ar
Oireachtas Bhaile Átha Cliath agus an
Ghluaiseacht Oifigiúil trí chéile teacht i
gcomhar linn ach thuigeamar inár gcroí
istigh gurb é an diúltú glan a gheofadh
muid. Ba é freisin. 

Ach cuireadh an fhéile nua ar bun á n-
uireasa ag Tigh Mhaidhcó, gar do Theach
an Phiarsaigh i Ros Muc. D’éirigh go breá
leí. Tháinig na mílte ann. Tháinig Seán Ó
Riada agus a chór as Cúil Aodha gur chan
siad Aifreann Cuimhneacháin Mháirtín
Uí Chadhain san ollphuball. Craoladh an
tAifreann agus na himeachtaí go léir ar
Shaor-Raidió Chonamara. D’aontaigh
cách gurbh chroíúla an fhéile í ná féile
Bhaile Átha Cliath; go raibh ciall agus
nádúrthacht ag baint leí; gurbh chuid
den phobal Gaeltachta í láithreach……

Rud i bhfad ó bhaile é Oireachtas
Bhaile Átha Cliath ag gnáthmhuintir na
Gaeltachta freisin. Ceart go leor téann
buíon bheag ag triall air gach bliain, na
hardy annuals….

Cén fáth gur i mBaile Átha Cliath a
bhíonn sé? Níl ach míniú amháin ar an
scéal agus is míniú é a thabharfadh cain-
teoir dúchais ar bith duit: níl suim dáiríre
ag na Gaeilgeoirí oifigiúla san áit a lab-
hartar an teanga go nádúrtha; tá an
Ghaeltacht maith go leor le haghaidh
laethanta saoire agus bailiú seanamhrán
ach nuair atá “rud náisiúnta” le heagrú
sin scéal eile…..”

Scoil Naomh Gobnait, Dún Chaoin



Tabharfaidh cúigí na hÉireann
aghaidh ar a chéile san ochtú bab-
hta den Rabo Direct Pro12 an
deireadh seachtaine seo.  Cé gur
imir roinnt mhaith de na himreoirí

idirnáisiúnta an deireadh seachtaine seo
caite beidh siad uilig ar ais do na cluichí seo
mar go mbeidh siad ag réiteach don chéad
bhabhta de Chorn Heineken a bheas ar siúl an
deireadh seachtaine dár gcionn.  

Cúige Laighean v Cúige Mumhan – Staid
Aviva
Dé hAoine @ 8.00 i.n. - Beo ar TG4
Aon uair go dtagann na foirne seo chun páirce
in aghaidh a chéile bíonn sé speisialta agus ba
cheart go mbeadh sé speisialta arís san oíche
Dé hAoine i Staid Aviva agus é ráite go mbeidh
46,000 i láthair.  Seaimpíní na hEorpa in
aghaidh Sheaimpíní na Sraithe agus cuimh-
nigh ar an dian-choimhlint a bhíonn eatarthu
ar aon nós.  Tá an dá chluiche dheireanacha
buaite ag Cúige Mumhan ach roimhe sin
bhuaigh na Laighnigh cúig cinn as a chéile.
Bhain lucht tacaíochta na Mumhan roinnt
mhaith sásaimh as an chluiche deireanach,
Cluiche Ceannais na Sraithe Magners i Luim-
neach (19-9).  Bhuaigh Cúige Laighean Corn na
hEorpa an tseachtain roimhe sin agus bhí siad
sách tuirseach ag tabhairt aghaidh ar Chúige
Mumhan, ach bhí deis acu an ‘Double’ a
dhéanamh, rud nach bhfuil déanta ag aon
fhoireann eile go dtí seo.  Sin é an sásamh a bhí
le baint as an bhua sin do Chúige Mumhan tar
éis an díomá a bhí orthu féin nár éirigh leo
teacht amach as an ghrúpa ina raibh siad sa
chomórtas Eorpach.

Faoi láthair sa Pro12 tá an dá fhoireann ar 22

pointe an taobh, áit amháin taobh thiar de na
hOspreys atá ar bharr na sraithe Pro12 agus, ag
féachaint siar ar an deireadh seachtaine seo
caite, seans maith go mbeidh oiliúnóir
Laighean Joe Schmidt níos sásta ná mar a bhí
Tony McGahan ó Chúige Laighean leis an
chaoi gur imir na foirne.

Chuaigh Cúige Laighean go Dún Éideann,
áit a raibh deacrachtaí go leor acu cheana, ach
bhí an bua acu (28-36) agus níor cheadaigh
siad aon phointe bónáis dá gcéile comhraic.
Ní raibh sé easca acu agus cé gur ghéill siad trí
úd, d’éirigh leo dhá úd a scóráil agus chiceáil
Jonny Sexton 23 pointe dóibh.  Deir Schmidt
go bhfuil siad meirgeach fós, go bhfuil go leor
oibre le déanamh ag réiteach do Chúige
Mumhan agus do Chorn Heineken, ach gurb é

an príomhrud ná nár gortaíodh aon duine
agus go raibh an bua acu. 

Cé go raibh dhá chluiche as a chéile caillte
ag Cúige Mumhan, ní raibh aon duine den
tuairim go gcaillfidís sa bhaile in aghaidh
Aironi an deireadh seachtaine seo caite, foire-
ann nach bhfuil aon chluiche buaite as baile
acu sa chomórtas riamh.  Bhí Cúige Mumhan
ag brath go mór ar chiceáil Ronan O’Gara a
d’aimsigh na pointí ar fad dóibh (18-6).  Níor
éirigh le Cúige Mumhan úd ar bith a aimsiú
agus bheadh imní orthu faoi sin ach amháin
go raibh sé ina stoirm nuair a bhí an cluiche ar
siúl agus níorbh fhéidir an pheil a chaitheamh
timpeall mórán.  

Cúige Uladh v Cúige Chonnacht – Ravenhill 
Dé Sathairn @ 5.35 in – Beo ar BBCNI/RTÉ2
Is i Ravenhill a thabharfas Cúige Uladh agus
Cúige Chonnacht aghaidh ar a chéile agus tá
fir an iarthair ar 15 pointe, áit amháin chun
cinn ar na hUltaigh atá ar 13 pointe. Tá ceithre
chluiche as a chéile caillte ag Cúige Uladh, an
ceann is measa acu sin in aghaidh Treviso i
Ravenhill.  An deireadh seachtaine seo caite
bhí siad sa Bhreatain Bheag in aghaidh na
Scarletts agus ní go ró-mhaith a bhí siad
(24-17) cé go raibh na himreoirí
idirnáisiúnta uilig seachas Stephen
Ferris agus Rory Best ar ais acu.
Rinne Andrew Trimble go maith
agus bhí an t-úd a fuair sé tuillte
go maith aige, ach ní raibh an
chuid eile a chaith tréimhse
sa Nua-Shéalainn thar
mholadh beirte .  Deir
captaen na foirne, Johan
Muller a d’imir in aghaidh
na Breataine Bige sa Chorn Domhanda, go

dtógfaidh sé roinnt ama orthu uilig socrú
isteach arís. 

Tá an cháil ar an Sportsground go bhfuil sé
uafásach deacair a dhul ansin agus Cúige
Chonnacht a bhualadh, go háirithe nuair a
bhíonn an aimsir go dona agus bhí sé mar sin
ag Cardiff Blues an deireadh seachtaine seo
caite.  Ach cé go raibh fir Eric Elwood 11
pointe chun cinn ag leath ama (17-6) chuaigh
rudaí craiceáilte orthu sna chéad chúig
nóiméad den dara leath agus ghéill siad 14
pointe.  Frustachas a bhí ar Elwood ag a
dheireadh mar go raibh a ndóthain déanta
acu chun an cluiche a bhuachaint ach is
abhaile leis na Blues a chuaigh na pointí
sraithe (20-26).  Sin é an chéad chluiche sa
bhaile atá caillte ag Cúige Chonnacht ó thus
na sraithe. 

Andrew Trimble as Cúige Uladh ag imirt sa
tSraith Cheilteach  in
aghaidh Cúige
Laighean. PIC  :

STEPHEN MCCARTHY /

SPORTSFILE

SPÓRT • 29GAELSCÉAL 
Dé Céadaoin, 2 Samhain, 2011

SACAR

Cluiche ceannais an Choirn FAI 2011
Ruagairí Shligigh v Síol Broin, Staidiam Aviva, Dé Domhnaigh, túschic 3.30in. Cead
isteach: 10 euro do dhaoine fásta; 5 euro do /pháistí, Beo ar theilifís RTÉ2
Daithí Mac Tighearnáin

DEN tríú bliain as a chéile tá Ruagairí
Shligigh ag tabhairt aghaidh ar chlub
as Áth Cliath sa chluiche ceannais
seo. In 2009, bhí Stephen Paisley (an
captaen), Collie James (a scóráil an
chéad chúl), Conan Byrne agus Lor-
can Fitzgerald ar fhoireann Fhine
Gall Spórtúil a sháraigh Sligeach 2-1
chun an corn a thabhairt leo tar éis
ardú céime ó Roinn a hAon a bhaint
amach. Tá deis ag Sligeach díoltas a
bhaint amach ar an gceathrar sin, a
bheas uilig i scuad Shíol Broin an
Domhnach beag seo. Chuir Sligeach
Ruagairí na Seamróige de dhroim
seoil san Aviva anuraidh os comhair
36,101 de lucht féachana.

Ábhar misnigh do Shíol Broin ná,
cosúil le Fine Gall in 2009, bhain siad
ardú céime chun na Príomhshraithe i
mbliana. B’fhéidir go mbeadh sé níos
éasca do Paul Cook, bainisteoir
Shligigh, foireann óna roinn féin a
mheas, foireann a dtabharfadh a

Ruagairí aghaidh orthu faoi cheathair
ar a laghad in aghaidh na bliana. Ní
heolas go haontíos. Dála an scéil, níor
chas Sligeach agus Síol Broin ar a
chéile ach uair amháin i mbliana – i
gcluiche sa Chorn EA Sports, cluiche
a bhuaigh Sligeach, ar éigean, 2-1. 

Chuaigh Síol Broin i bhfeidhm ar
an saol mór lena mbua ar Lúthchleas
Phádraig Naofa i gcluiche
leathcheannais an Choirn FAI. Tá
eireabaill níos mó in airde ag Síol
Broin ná mar atá ag Sligeach i láthair
na huaire toisc gur bhain siad amach
a bpríomhsprioc (ardú céime sa
tSraith), murab ionann agus Sligeach
a lig Craobh na Príomhshraithe le
sruth uathu. B’fhéidir go sanntóidh
Síol Broin, nár bhuaigh an Corn FAI  ó
bhí 2000 ann, an bua Dé Domhnaigh
níos mó ná Sligeach, sealbhóirí an
Choirn.

Tá an brú a bhaineann le rogha na
ngeallghlacadóirí ar Shligeach freisin.
Sin uilig ráite, is iad Sligeach an
fhoireann is fearr agus is leo a bheas

an lucht leanúna is mó san Aviva Dé
Domhnaigh.

Mar bhainisteoir, tá dhá Chorn FAI
buaite ag Alan Matthews (Síol Broin),
leis an Longfort in 2003 agus 2004.

Beidh roinnt Ruagairí ar bís chun
boinn bhuacacha a bhuachaint níos
mó ná imreoirí eile – an tosaí
Matthew Blinkhorn agus captaen na
foirne Richie Ryan a bhí araon ar fion-
raí ó chluiche ceannais 2010, agus na
Ruagairí nua 2011: Alan Kirby, Jason
McGuinness, Aaron Greene, agus an
fear as Sligeach Raf Cretaro.

Is iad Joey Ndo agus Ryan agus
Eoin Doyle príomhtharraingtí na
foirne.

Maidir le Síol Broin, b’fhiú súil a
choinneáil go háirithe , ar: Philly
Hughes, an cliathánaí Brendan
McGill, agus captaen na foirne, David
Cassidy. Tá an Corn FAI buaite ag Síol
Broin faoi sheacht agus ag Sligeach
faoi thrí. 

Bua: Sligeach, ar éigean, i gcluiche
álainn. 

SÚIL AR AN RUGBAÍ

Paul Cook, bainisteoir Ruagairí Shligigh, ag iarraidh Coirn Ford FAI a choin-
neáil bliain amháín eile [PIC : DAVID MAHER / SPORTSFILE]

le Gráinne McElwain

Cúige Laighean v Cúige Mumhan anuraidh.
[PIC : BRENDAN MORAN / SPORTSFILE]

Ar an gclaí Le John Allen 

Caithfidh falla a bheith agaibh chun
coimeád suas leis na comharsana!
Nuair a bhíonn páiste ag

tosnú amach ar aon
cheird nó aon spórt a
fhoghlaim bíonn orthu
bheith foighneach leo

féin agus na bunscileanna a fhogh-
laim i gceart . Is iomaí beathaisnéis
agus dírbheathaisnéis réalta spóirt
atá léite agam thar na blianta ach an
teachtaireacht is treise a thagann
amach astu ar fad ná an méid ama a
chaith na laochra go léir ag cleach-
tadh ina n-aonar.

Ag tagairt do chluiche iontach na
hiomána agus na scileanna go léir a
bhaineann leis, tá an t-uafás cleach-
tadh aonarach ag teastáil.

Chuala iar-réalta Cill Chainnigh DJ
Carey ag caint le déanaí faoi conas
mar a d’éirigh leis bheith chomh
maith agus a bhí sé ar pháirc na
hiomána agus an áis chleachtaidh is
tábhachtaí a bhí aige sa bhaile ná an
falla ag binn a thí.

Agus bí cinnte de go raibh falla
éigin ag gach laoch iomána agus iad
ag obair ar na scileanna go léir a
d’úsáideadar go slachtmhar ar
pháirceanna iomána na hÉireann
thar na blianta.  

I láthair na huaire tá mórán cluban-
na ar fuaid na tíre ag tógáint fallaí
iomána iad féinig. Caithfidh falla a
bheith ag aon chlub chun cinntiú go
mbeidh siad ag coimeád suas leis na
comharsana béal dorais. Cúpla bliain
ó shin, nuair a thosnaigh an fhorbairt
seo, thóg cuid maith clubanna fallaí
agus iad róbheag chun an úsáid is mó
a bhaint astu. Is ea caithfear falla a
thógaint a bheidh mór go leor do
thríocha duine. Freisin is fearr an
chomhairle cheart a fháil faoi dhéan-
tús an fhalla agus gach a mbaineann
leis. Is é Paudie Butler, iarstiúrthóir
iomána na hÉireann, an fear is fearr
leis an gcomhairle seo. Bhíodh Paudie
ag taisteal na tíre ar feadh cúpla bliain
ag scaipeadh scéal na hiomána agus
an chomhairle is nua-aimseartha aige
faoi na fallaí iomána. Is fiú glaoch a
chur ar Pháirc an Chrócaigh chun
uimhir Paudie a fháil mar tá sé fós ag
obair leis an gcóitseáil cé nach bhfuil
post an stiúrthóra aige a thuilleadh.

Leis an úsáid cheart d’fhéadfadh
athrú suntasach teacht ar scil aon
imreoir. D’fhéadfadh imreoirí suas le
cúig chéad contact a bheith acu leis
an liathróid taobh istigh d’uair an
chloig ar an bhfalla. Cé mhéad ama a
bheadh imreoirí ar pháirc chun an
méid sin buillí a fháil ?

Ach chun úsáid chruinn cheart a
bhaint as an áis nua-aimseartha seo tá
dualgas ar na clubanna na modhanna
múinte cearta a fhoghlaim ó leithéidí
Paudie, Éamonn Ryan agus George
O’Connor (seanlaoch iomána Loch

Garman).
Ar an bhfalla téann drochnósanna

chun donais le droch-chleachtadh. Ar
pháirc na himeartha de ghnáth buann
na himreoirí leis na nósanna is fearr.
Nuair a bhíonn imreoir faoi bhrú i lár
an chatha téann sé ar ais chuig an tslí
a d’fhoghlaim sé i dtosach (“reverting
to type” a thugtar air as Béarla). De
ghnáth buann an t-imreoir leis na
nósanna is fearr.

Mar sin, is féidir leis an imreoir a
fhaigheann cóitseáil cheart ag an
tosach cleachtadh ina aonar agus
caighdeán ard a bhaint amach
tapaidh go leor . Is cuma cén áit a
bhfuil cónaí ar imreoir mar, má tá
eolas ceart aige ar úsáid an fhalla, is
féidir leis cleachtadh aon uair is féidir
leis .

Tá Contae Loch Garman ar cheann
des na ceannródaithe faoi láthair

agus ardchaighdeán scile á shroichint
ag imreoirí óga an chontae.

Trasna na teorann i gContae Uíbh
Fhailí tá ceann de
phríomhchruthaitheoirí áiseanna
iomána na tíre, KP Egan , ag treab-
hadh leis go díograiseach . Tá cuid
mhaith áiseanna déanta aige a thab-
harfadh cúnamh d’aon chóitseálaí atá
ag déanamh a dhíchill na seisiúin a
choimeád suimiúil agus nua-aim-
seartha . An ceann is fearr atá aige, i
mo thuairim, ná an rópa sliotar.  Seo
rópa a bhfuil leathdhosaen sliotar
ceangailte leis agus gach liathróid
cúpla méadar óna chéile. Tá sé thar a
bheith úsáideach chun cleachtadh a
dhéanamh ar tharraingt ar an dta-
lamh agus ar húcáil. An buntáiste is
mó atá ag an áis seo ná go bhfanann
na sliotair san áit chéanna an t-am ar
fad . Ní bhogann siad in aon chor má

bhíonn an rópa nasctha i gceart sa
talamh.

Ta áis eile aige darb ainm an Sliotar
Hitter . Tá sé cosúil  leis an sean-
Swingball. Bheadh sé go maith mar
bhronntanas don chéad Joe Canning
nó Lar Corbett eile.

Is iontach an cluiche é an iomáint
ach is mór an trua é nach bhfuil for-
bairt á déanamh aige i níos mó con-
taetha. Mar atá cúrsaí faoi láthair níl
ach leathdhosaen díobh a d’fhéad-
fadh Corn Mhic Cárthaigh a
bhuachaint. 

Dar ndóigh d’fhéadfadh sé sin
athrú má dheineann an CLG cin-
neadh chun forbairt cheart a
dhéanamh ar an iománaíocht sna
contaetha laga. Mar a deireann an
seanráiteas, “Tosaíonn gach turas le
coiscéim amháin.”

Beir Bua 

Trasna na teorann i gCon-
tae Uíbh Fhailí tá ceann de
phríomhchruthaitheoirí
áiseanna iomána na tíre,
KP Egan , ag treabhadh
leis go díograiseach . Tá
cuid mhaith áiseanna
déanta aige a thabharfadh
cúnamh d’aon chóitseálaí
atá ag déanamh a dhíchill
na seisiúin a choimeád
suimiúil agus nua-aim-
seartha . An ceann is fearr
atá aige, i mo thuairim, ná
an rópa sliotar. 

Buachaillí ag traenáil leis an
bhfalla iománaíochta ag Club
CLG Naomh Mháirtín in Loch
Garmáin.

An Turas chuig Sam 2011!
Scríobhann Ger Brennan, réalt BÁC, ar an bhliain speisialta seo don chontae

Tar éis an díomá a bhí orainn
anuraidh, nuair a chaillea-
mar an cluiche leathchean-
nais i gcoinne mhuintir
Chorcaí, bhí a fhios againn

go gcaithfeadh rud éigin athrú le go
ndéanfadh an fhoireann seo dul chun
cinn. Is cuimhin liom an dara leath
den chluiche sin aguis muidne ocht
bpointe chun tosaigh. Cheapas féin go
mbeadh an bua againn ach ar an
droch-uair ní mar sin a tharla! Ina
theannta sin chailleamar go huafásach
in aghaidh Thír Eoghain in 2009 agus
in aghaidh na Ríochta in 2010, sin gan
trácht ar na caillteanais mhóra faoi
bhainistíocht Pillar Caffrey. 

Dá bhrí sin, cuirtear an cheist orm
anois, “Céard é an t-athrú is mó ar an
bhfoireann i mbliana i gcomparáid leis
na blianta eile?” Ceist mhaith í go
deimhin ach ní ceist í atá éasca le frea-
gairt. Is dócha gur liosta le háireamh
iad na cúiseanna a bhaineann leis an
mbua i mbliana. Déanfaidh mé iar-
racht cur síos a dhéanamh orthu.

Ar an gcéad dul síos bhí orainn ár
mbotúin ón gcluiche i gcoinne Chorcaí
a chur ina gceart chomh tapaigh agus
ab fhéidir. Bhuaileamar le chéile mar
fhoireann seachtain amháin chun an
cluiche sin, agus é sin amháin, a phlé.
Cruinniú mothúchánach, macánta
agus deacair ab ea é. Chuir gach ball
den fhoireann (an fhoireann bhain-
istíochta san áireamh) suas a lámh.
Fágadh gan cloch casta bunoscionn.
Tharla rud éigin dearfach agus táb-
hachtach an oíche sin. Bhí an cumas
peile againn, bhí an dúil againn, agus
anois bhí an fhéinmhuinín ann freisin.
Bhéarfaimis bua! D’fhágas an cruinniú
sin gan a bheith ábalta fanacht le mí
Eanáir 2011.

Chuireamar an-bhéim ar Shraith
Pheile 2011. Sna blianta caite bhaintí
úsáid as an tsraith mar ullmhúchán

don chraobh ach ní mar sin a tharla i
mbliana. Mhothaigh Pat Gilroy agus a
fhoireann gur gné ríthábhachtach é an
tsraith ó thaobh fhorbairt na foirne.
Cén fáth an t-athrú? Bhuel tá nasc
láidir ann anois idir buaiteoirí na
sraithe agus buaiteoirí na craoibhe.
Tóg mar shampla: Corcaigh 2010, Cia-
rraí 2009, agus Cill Chainnigh 2006,
2011 san iomaníocht. Leanann an lios-
ta ar aghaidh. Mar sin ba léir do Phat
go mbeadh an tsraith tábhachtach in
2011. 

Mar is léir ó na torthaí sraithe i
mbliana d’oibrigh muidne go han-

dian. Chaitheamar a lán ama ag
traenáil i rith mhí Eanáir is mar gheall
air seo bhí leibhéal aclaíochta den
scoth i measc na n-imreoirí ann. Sa
chéad chluiche den tsraith cé a bhí os
ár gcomhair ach Corcaigh! Cé gur
bhuamar an cluiche sin bhuaileamar
leo arís ag deireadh na sraithe, cluiche
a chailleamar. Bhíomar chun tosaigh
agus compordach sa chluiche sin ach
arís rinneamar na botúin chéanna
agus a rinneamar sa chluiche
leathcheannais anuraidh. An bhfogh-
laimeoimis go brách? Bheadh le
feiceáil.

Ar aghaigh go dtí an chéad bhabhta
de Chraobh Laighean agus muintir
Laoise os ár gcomhair amach. Bhua-
mar an cluiche. Na fir ó Chill Dara ina
dhiaidh sin. Cluiche níos deacra ab ea
é i gcomparáid leis an gcluiche roimhe
sin. Foireann den scoth a bhí ag Cill
Dara, faoi cheannaireacht Kieran
McGeeney. Le ceithre nóimeád fágtha
sa chluiche d’aimsigh Cill Dara cúl
agus cúilín agus comhscór a bhí ann.
Ach ansin rinne cosantóir de chuid
Chill Dara feall ar Bernard Brogan os
comhair an chúil agus bhuamar le
pointe amháin é. Cheapas ag an am –

agus ceapaim fós –  mar chosantóir mé
féin, gur cic saor bog a bhí ann agus bhí
an-ádh linn an lá sin! Loch Garman
anois sa chluiche ceannais. Má bhí an
t-ádh linn i naghaidh Chill Dara, bhí an
t-ádh dearg linn i naghaidh Loch Gar-
man. Bhí an cluiche ag sleamhnú
uainn i rith an dara leath. Bhí an lámh
in uachtar ag Loch Garman ach ansin
rinne a gcúl báire drochbhotún. Ón
gcúl seo thiomáineamar ar aghaidh
agus bhuamar bonn Laighean eile. 

Nuair a tháinig Tír Eoghain amach
ón mbabhla bhíos neirbhíseach ach
bhí áthas orm ag an am céanna. Bíonn
cluichí spreagúla is iomaíocha ead-
rainn i gcónaí cuma cén toradh a
bhíonn orthu. Bhain mé an-sult is tait-
neamh as an gcath seo agus nuair a
bhreathnaím siar ar chraobh 2011 is
ríléir go raibh ár dtaipeántas is fearr
mar fhoireann aimsithe anseo. Bhí
gach rud a rinneamar ar an lá bea-
gnach foirfe. Tóg mar shampla na
scóranna a d’aimsigh Diarmuid Con-
nolly agus é ag déanamh obair na gca-
pall ar fud na páirce. Bhí an cluiche seo
ar fheabhas. 

Muintir Thír Chonaill anois agus
muidne ar ais san áit chéanna ina rab-
hamar anuraidh. Ar fhoghlaim muid
ónár mbotúin? Is dócha gur fhogh-
laim. Cé gur stíl imeartha ghránna
agus uafásach é stíl Thír Chonaill tá sé
thar a bheith éifeachtach. Bhí orainn a
bheith foighneach ar feadh an
chluiche ar fad agus bhíomar go dtí an
deireadh. Bhí an Soitheach Naofa
bainte amach againn, cluiche ceannais
peile na hÉireann. Cé a bhí os ár
gcomhair ach an Ríocht!

An tseachtain seo chugainn tabhar-
faidh mé cuntas cruinn daoibh ar an
ullmhúchán don chluiche, an cluiche
féin, agus an ceiliúradh ‘ciúin’ lenár
sean-chara SAM ina dhiaidh! Go dtí
sin.

RÁSAÍOCHT CHAPAILL

Rás ‘Breeders Cup Classic’
AR an Aoine agus an Satharn, beidh an Breeders Cup
ar siúl in Churchill Downs, Kentucky sna Stáit Aon-
taithe.  Sé rás a bheas ar siúl ar an Aoine ach is é an
ceann deireanach as na naoi rás ar chárta an
tSathairn is mó a mbeidh spéis ag daoine ann le $5
milliún ar fáil do bhuaiteoir an Breeders Cup Classic.
$26 milliún atá i nduaischiste na féile atá deich lá ar
fhad,  féile mhór rásaíochta do na Meiriceánaigh den
chuid is mó ach beidh capaill na hEorpa ann fosta le
dhá cheann ag an traenálaí Éireananch Aidan
O’Brien i rás mór an tSathairn, So You Think agus
Await the Dawn.

Tá deacrachtaí ar leith ag baint le capaill na hEorpa
a thabhairt anonn go Meiriceá, ní amháin an taisteal
ach easpa taithí ar a bheith ag rith i Meiriceá ar an
chré a bhíonn ar na ráschúrsaí thall.  Le dhá bhliain
anuas níl ach dhá chapall Eorpacha tar éis buachaint
ansin ach mothaítear go bhfuil seans ag O’Brien sa
rás mór go háirithe nuair nach mbeidh na capaill
Mheiriceánacha Uncle Mo agus Harve De Grace
chomh láidir i mbliana agus a bhí sna blianta a

chuaigh thart. Níl buaiteoir an ráis anuraidh Blame
ná an capall a tháinig sa dara háit Zenyatta ag rith
mar go bhfuil siad curtha amach ar féarach. An bhfuil
seans ag capall de chuid na hÉireann buachaint den
chéad uair mar sin? Braitheann sé ar cén dóigh ar
féidir le capaill O’Brien na dálaí a láimhseáil. 

LIATHRÓID LÁIMHE

Tús Maith ag Joe McCann
BHUAIGH Joe McCann an comórtas
liathróid láimhe Golden Gloves i
mBéal Feirste an Domhnach seo
caite, an chéad chomórtas 40 x 20
an séasúr nua seo.

Bhí cuma dhíograiseach agus
ocrach ar fhear Mhaigh Eo a chaill
‘Cluiche Ceannais Dúbailte M Don-
nelly 60 x 30’ lena chomhleacaí
Dessie Keegan an mhí seo caite in
aghaidh Loch Garman.

Ní raibh imreoirí móra le rá ar nós
Charlie Shanks ó Ard Mhacha,
Dessie Keegan as Maigh Eo, Robbie
McCarthy as an Iarmhí nó Michael
Cregan as Cill Mhantáin ag imirt
mar gheall ar Chomórtas Oscailte
Mheiriceá a bhí ar siúl an tseachtain
roimhe. Thug sé sin deis do leaids
óga ar nós Stephen Cooney as

Maigh Eo, Seamus O’Carroll agus CJ
Fitzpatrick as Luimneach agus Niall
O’Connor as Cill Dara a bheith
páirteach ann agus ar ndóigh
d’éirigh go breá le Killian Carroll a
chuaigh chomh fada leis an
chluiche ceannais ar an Domhnach
seo caite ach ní raibh an lá leis in
aghaidh McCann.  Deirtear go mbei-
dh an-todhchaí amach roimh an
leaid óg seo ó Chorcaigh agus é mar
rogha na n-údar chun áit a bhaint
amach ar fhoireann na hÉireann f-
19 a bheas ag imirt i Meiriceá i
gcomórtas na sóisear thar an Nol-
laig.

D’éirigh le Fiona Shannon as Aon-
troim an lámh in uachtar ar fháil ar
Aisling Reilly as Aontroim i gcomór-
tas na mban. 

'So You Think', le Seamus (Shamie) Heffernan ag
marcaíocht. [PIC : RAY MCMANUS / SPORTSFILE]

Ger Brennan le Corn Mhig Uidhir agus muintir Bhaile Átha Cliath ag ceiliúradh i gCearnóg Mhuirfean i lár na
cathrach siar i mí Mheán an Fhómhair. [PIC : PAUL MOHAN / SPORTSFILE]



Gráinne McElwain

Tar éis na gcluichí anuraidh
bhí muid ag súil le tais-
peántas cóngarach, dian,
sciliúil agus fisiciúil nuair a
chasfaí foirne na hÉireann

agus na hAstráile ar a chéile i gcomór-
tas idirnáisiúnta na bliana seo ach ní
mar sin a tharla an tseachtain seo
caite i Melbourne nuair a bhuaigh na
hÉireannaigh 80-36. 

Bhuaigh siad gach aon cheathrú
(22-4), (22-16), (15-6) agus (21-10). Seo
an farasbarr is mó a bhí ag aon fhoire-
ann ó bunaíodh an comórtas in 1984. 

Mar sin, sula n-imreofar an dara
cluiche ar an Aoine agus seachas
tubaiste ollmhór, beidh Corn Cormac
McAnallen ag teacht ar ais go hÉirinn. 

Cinnte beidh iniúchadh mór le
déanamh ar thodhchaí an chomórtais
agus cad atá i ndán dó.

Comhghairdeas le foireann na
hÉireann mar bhí siad an-mhaith Dé
hAoine seo caite ach tá ceisteanna le
cur faoi thaispeántas na hAstráile
agus cé chomh dona is a bhí siad. Ní
raibh ach ceathrar ón fhoireann a
bhuaigh an comórtas anuraidh ag
imirt sa chéad chluiche agus bhí sé
soiléir nach raibh an taithí, scil ná
cumas scórála ag an fhoireann seo i
gcomparáid leis an fhoireann anu-
raidh. Seo an chéad uair ó 1998 go
bhfuil an méid sin imreoirí nua óga ag
glacadh páirte sa tSraith den chéad
uair agus ciallaíonn sé sin nach bhfuil
mórán de na réaltaí móra ag imirt i
mbliana. Ach tá feabhas mór tagtha ar
imirt na hÉireann ó anuraidh agus iad
níos fearr agus níos compordaí leis na
ciceanna fada,  leis na pasanna
ciceála, leis an ghreamú agus le
scóranna a aimsiú chomh maith. Ach
is éard a dúirt cóitseálaí na hAstráile
Rodney Eade, “Tá siad níos fearr ná
mar a chruthaigh siad sa chluiche
agus beidh níos mó le feiceáil uathu
ina gcuid imeartha sa dara cluiche.”
Fan go bhfeicfimid.

D’aimsigh Steven McDonnell 18
pointe sa chluiche agus é ar an chéad
duine le 100 pointe a aimsiú sa
Chomórtas Idirnáisiúnta.
Chríochnaigh sé an dá chluiche in
2003 le 34 pointe agus é ag súil an t-

éacht céanna a dhéanamh i mbliana.
Bhí na hÉireannaigh níos fuarchúisí
os comhair cúil le McDonnell,
Leighton Glynn, Michael Murphy
agus Eamonn Callaghan ag fáil cúil
agus bhí mí-ádh ar Kieran Donaghy
lena iarracht sa cheathrú ceathrú
nuair nár ceadaíodh a chúl. 

Ní raibh ach 22,921 duine ag an
chluiche, sin laghdú fiche míle duine
le hais mar a bhí nuair a bhuail na
foirne lena chéile i Melbourne trí

bliana ó shin. Cinnte, bhí an aimsir go
dona agus níor chuidigh sé sin le líon
na ndaoine a d’fhreastail air ach seans
gur comhartha é sin nach bhfuil an
tsuim chéanna ag pobal na hAstráile
sna cluichí idirnáisiúnta agus a bhí.
Beidh sé an-deacair ag na húdaráis
ticéid a dhíol don dara cluiche ar an
Gold Coast go háirithe nuair atá an
bhearna scórála chomh mór sin idir
na foirne agus ceisteanna le hardú
faoi chumas na nAstrálach agus an

feabhas a thiocfas orthu taobh istigh
de sheachtain.

Tá bród agus íomhá na hAstráile
gortaithe agus mhothaigh cóitseálaí
na hAstráile Rodney Eade tar éis an
chéad chluiche go raibh siad “ag iar-
raidh a bheith ró-dheas sa chluiche
agus a bheith ró-thógtha le spiorad an
chluiche a chur chun cinn.” Bhí fad-
hbanna bunúsacha ag an Astráil an
liathróid a chiceáil tar éis ceithre phas
láimhe agus bhí a gcuid obair bhaile

déanta ag na hÉireannaigh agus iad
ag tarraingt imeoirí siar chun brú a
chur ar an fhreasúra. Tá muid ag súil
nach n-úsáidfear teaicticí a bheas ró-
fhisiciúil ar an Aoine ach, mar thais-
peántas, bheifeá ag súil go dtiocfaidh
feabhas ar na hAstrálaigh agus go
mbeidh cluiche ceart againn. Má
bhíonn an cluiche chomh dona agus a
bhí an tseachtain seo caite, ní bheinn
ró-mhuiníneach do thodhchaí na
sraithe. 

Cluichí Idirnáisiúnta i mbaol
Éire 80 - An Astráil 36

Tá an-seans ag Foireann na hÉireann Corn Cormac McAnallen a bhuachan ar ais i mbliana.  [PIC : RAY MCMANUS / SPORTSFILE]


